
اونسوز

19-جو عصرين اووللرينده «تورکمنچاي موقاويله‌سي»ندن (1828) سونرا آذربايجان تورپاغي‌نين ايران و روسيا ايمپئريياسي‌نين تجاووزکارليغي نتيجه‌سينده پارچالانماسي خالقيميزين بويوک فاجيعه‌سينه سبب اولموشدور. وطنيميزين گونئي آذربايجان آدلانديرديغيميز اراضي‌سينده 30 ميليوندان چوخ سويداشيميزين ايران ديکتاتورا رئژيمي اسارتينده ياشاماغا محکوم ائديلمه‌سي ده محض بو واختدان باشلاميشدير. لاکين گونئي آذربايجاندا ياشايان سويداشلاريميز ديليني، مدنييتيني، ميللي ده‌يرلريني ياساق ائتميش، تانيماميش فارس شووينيست حاکيمييتي ايله باريشماميش، حتتا تضييق، تعقيب و سيياسي سورگون‌لردن قورخمادان آزادليق اوغروندا موباريزه آپارميش، سيلاحا ساريلميشلار. عوموم‌خالق قضبي، اسارته و ظولمه قارشي کين-کودورت زامان-زامان طوغيان ائتميش، ستتارخان، شئيخ محممد خيياباني حرکاتيندا يئنيلمزليييني ثوبوت ائتميشدير.

1941-1945-جي ايللرده گونئي آذربايجاندا دئموکراتيک شراييطين ميللي حوکومتين يارانماسي ايله نتيجه‌لنمه‌سي ميللي آزادليق اوغروندا خالقين موباريزه عظميني گوسترمکله ياناشي، ايجتيماعي-سيياسي و مدني حياتدا يئني ديرچه‌ليشه سبب اولدو.

دئموکراتيک شراييطتده اينکيشاف ائديب دوورون طلبه‌لرينه جاواب وئرن، ايجتيماعي فيکرين فورمالاشماسينا جيددي تأثير گوسترن بديعي ادبيياتين يارانماسيندا بير سيرا عاميل‌لرله ياناشي، مطبوعاتين ميثيلسيز رولو اولموشدور. بو پروسئسين ديناميکاسيني اويرنمک، مطبوعاتين بديعي ادبيياتين يئني مرحله‌سينين يارانماسينا تأثيري باره‌ده دولغون عئلمي نتيجه الده ائتمک اوچون تبريز ادبي موحيطيني اويرنمه‌دن و گونئي آذربايجان مطبوعاتيندا بير چوخ جهتدن فرق‌لنن اونجول «وطن يولوندا» قزئتيني تدقيق ائتمه‌دن کئچينمک قئير-ي مومکوندور. گوزل آغايئوانين «تبريز ادبي موحيطي (1941-1945)» مووضوسوندا يازديغي اثر بو جهتدن آکتوال و فايداليدير.
1941-1945-جي ايللرده گونئي آذربايجانين ايجتيماعي-سيياسي و ادبي موحيطينده باش وئرن يئني تبددولات و جانلانما، اويانيش بيرينجي فصيلده دولغون عئلمي شرحيني تاپميشدير. گنج تدقيقاتچي بورادا 1828-جي ايل تورکمنچاي موقاويله‌سيندن سونرا ايکي حيصصه‌يه پارچالانميش آذربايجانين اوز آزادليق و ايستيقلالييتي يولوندا موباريزه تاريخينه يئني صحيفه آچان 1941-1946-جي ايل ايجتيماعي-سيياسي حاديثه‌لرينين ادبي موحيطده، مدني حياتدا اوياتديغي جانلانماني زنگين فاکتلار اساسيندا اينانديريجي‌ليقلا وئرير کي، بو دا اونون اوزون ايللر عئلمي آراشديرمايا اولان جيددي موناسيبتي حاققيندا تام تصوور يارادير.
موألليفين ديکتاتور رضا شاه رئژيمي‌نين اسارتي آلتيندا گونئي آذربايجانين سيياسي-ايقتيصادي، سوسيال و مدني حياتي‌نين آجيناجاقلي وضعييته دوشمه‌سينه، مکرلي فارس شووينيزمين خالقا اوز ميللي وارليغيني اونوتدورماسي تدبيرلرينه ديققتي جلب ائتمه‌سي 1941-1946-جي ايللرده دئموکراتيک مئيللرين نئجه آغير، چتين شراييطده گوج‌لنمه‌سي قايناقلاريني، اونا تأثير ائدن عاميل‌لري تام تصوور ائتمه‌يه ايمکان وئرير. ديگر طرفدن تدقيقاتچي گئنيش خالق کوتله‌لرينين ميللي دئموکراتيک حرکاتا ستتارخانين و شئيخ محممد خيياباني‌نين ميللي موباريزه‌سي دوورونده کام آلماميش، اوره‌يينده بسله‌دييي آرزوسونون يئرينه يئته‌جه‌يينه بويوک ايمکان، سون اوميد کيمي باخماسيني آچيب گوسترير.

1941-1946-جي ايللرده ميللي آزادليق حرکاتي‌نين گوج‌لندييي شراييطده دئموکراتيک و سيياسي تشکيلات‌لارين، معاريف و مدنييت موسسيسه‌لرينين-ميللي مکتب‌لرين، تبريزده دوولت اونيوئرسيته‌سينين، درام تئاتري‌نين، خالق چالغي آلت‌لري اورکئستري‌نين، دوولت فيلارمونيياسي‌نين، قادينلار کلوبونون ياراديلماسي وس. ميللي حکومتين تدبيرلري ايدي. بو دوورده سوويئت آذربايجاني ضييالي‌لارينين تأسيس ائتديکلري «وطن يولوندا» قزئتي‌نين نشري (1941)، «آذربايجان» جمعييتي‌نين مطبوعات اورقاني ــ «آذربايجان» قزئتي، اونلارجا قزئت و مجموعه‌لرين، بوللئتئن‌لرين يارانماسينا تکان وئريردي کي، بو دا يئني ادبي موحيطين جانلانماسيندا بويوک رول اويناييردي. گئنيش خالق کوتله‌لرينده ايللردن بري حسرتيني چکدييي آزادليغين آب-هاواسي، ميلي دئموکراتيک تأسيساتين برپاسي خوشبخت گله‌جه‌يه اينام ياراديردي.
مطبوعات اطرافينا توپلاشان ياشلي، ايسترسه ده گنج يازيچي‌لار خالقين ميللي حوکومته ايناميني، موباريزه عظميني، ايستک و آرزوسونو ترننوم ائديرديلر. «وطن يولوندا» قزئتي‌نين نزدينده «شاعيرلر مجليسي»نين (1945)، معاريف ناظيرلييي‌نين نزدينده «شاعيرلر و يازيچي‌لار جمعييتي»نين (1946) تشکيلي دوغما ديلده يازيب-يارادان يازيچي‌لارين ياراديجيليق ايمکانلارينا گئنيش مئيدان آچيردي. اونلارين اثرلرينده وطن‌پرورليک، هومانيزم موتيولريني، ميللي کوکه باغلي‌ليغيني گوج‌لنديريردي.

موألليف بو دوورده «تبريز شاعيرلر مجليسي»ندن سونرا زنجان، اردبيل شهرلرينده تشکيل اولونان ادبي مجليس‌لرين آيري-آيري عوضولرينين بديعي ياراديجيليغينا ديققتي جلب ائدير. بئله‌ليکله، گونئي آذربايجان ادبي موحيطي حاققيندا دولغون تصوور يارادير.

تدقيقاتين «گونئي آذربايجان ادبيياتيندا دئموکراتيک مئيللرين گوج‌لنمه‌سي» فصلينده ميللي اويانيش دوورو پوئزييانين نظره چارپان يئني اينکيشاف مرحله‌سي تحليل اولونموشدور. 40-جي ايللرين اووللرينده پوئزييا بديعي ادبيياتين ان قاباقجيل ژانري اولماقلا گئنيش خالق کوتله‌لرينين شوعوروندا ميللي آزادليق اوغروندا موباريزه فيکري آشيلايان، هاميني ميللي بيرليييه سووق ائدن «صنعتين يئگانه چيراغي ايدي». شاعير علي توده‌نين تعبيرينجه دئسک، گرگين موباريزه ايللرينده شئعر دويوشده بايراق، آرخادا مصلحتچي، عملده يارديمچي اولموشدور.

1941-1946-جي ايللرده يازيب-يارادان گنج شاعيرلر ميللي آزادليق حرکاتي‌نين جارچيلاري ايديلر و اوز ياراديجيليق‌لاري ايله پوئتيک عالمه يئني آب-هاوا گتيرميشديلر. اونلار زنگين کلاسسيک پوئزييا قايناقلاريندان بهره‌لنمکله موعاصير پوئزيياني يئني مضمون و فورما جهتدن زنگين‌لشديريرديلر. شاعير بالاش آذراوغلو شئعرلرينين بيرينده يازيردي:


من نه شاه، من نه سولطان، نه ياراشيق، نه زينت،


نه افسانه، نه ملک، نه ساراي، نه سلطنت،


نه پئيمانه، نه ساقي، نه شراب شاعيرييم،


آزادليغين جارچيسي، اينقيلاب شاعيرييم.

بو سوزلر يارانماقدا اولان دئموکراتيک پوئزييانين لئيتموتيوي ايدي. موألليفين خوسروو دارايي، علي فيطرت، ح. بوللوري، محممد بي‌رييا، ايبراهيم ذاکير، م. گولگون، م. صفوت، م ائعتيماد، م. ديرفشي، ع. دئهخودا، ي. شئيدا، حدداد (علي‌اکبر پاکزاد)، ب. آذراوغلو، م. چاووشي کيمي شاعيرلرين تدقيقاتا جلب ائتدييي شئعيرلرينده خالقين آزادليق و ايستيقلالييت آرزوسونا قوووشماق اوغروندا موباريزه عظمي، وطن عئشقي، ميللي بيرليک تبليغ اولونوردو. اولکه‌ده شاه حاکيمييتي‌نين اوزباشيناليغي، حاقسيزليق، ايجتيماعي عئيبجرليک‌لري، ديني فاناتيزم جيددي تنقيد ائديلير، بوتون بونلارا سون قويولماسي اوچون ميللي آزادليق حرکاتي، ميللي بيرليک، اولوم-ديريم موباريزه‌سي نيجات يولو کيمي گوستريليردي.
گ. آغايئوا دئموکراتيک پوئزيياني ميللي آزادليق حرکاتي‌نين آيناسي کيمي تقديم ائدير. اونون تحليليندن گوروندويو کيمي، گنج شاعيرلر موشاهيده ائتديکلري حيات حاديثه‌لرينين دوغوردوغو تأثثوراتي ساده‌جه پوئتيک شکيلده تصوير ائتمه‌ميشلر، عئيني زاماندا خالقدا اوز گوجونه، گله‌جه‌يينه اينام حيسسي آشيلاماغا سعي گوسترميشلر.
گونئي آذربايجان پوئزيياسيندا دئموکراتيک مئيللرين تدريجن گوج‌لنمه‌سي پروسئسي اثرده اطرافلي شرح اولونموشدور. موألليف 1941-1946-جي ايللرده گونئي دووري مطبوعاتيندا چيخان شئعيرلري توپلاييب تدقيقاتا جلب ائدرکن شاعيرلرين ايدئيا و صنعتکارليق جهتدن تأثيرلندييي ادبي قايناقلاري دا عئلمي اينانديريجيليقلا آچيب گوسترميشدير کي، بو دا اونو سرريشته‌لي تدقيقاتچي کيمي سجييه‌لنديرير.
معلوم اولدوغو کيمي، رضا شاه حاکيمييتي دوورونده ايرتيجاع قووه‌لرين تعقيب و تضييق‌لرينين آرتديغي بير شراييطده گونئي آذربايجاندا آنا ديلينده مطبوعات قاداغان ائديلميشدي. لاکين سوويئت حربي حيصصه‌لرينين ايرانا داخيل اولماسي و رضا شاه حاکيمييتي‌نين دئوريلمه‌سي ايجتيماعي-سيياسي عالمده دئموکراتيک موحيط ياراتميشدي کي، بو دا ميللي مطبوعاتين ديرچه‌لمه‌سينه تکان وئرميشدي. تبريزده «آذربايجان»، «وطن يولوندا» قزئت‌لري، «ضيدد-ي فاشيست» تشکيلاتي‌نين قصبه و شهرلرده بوراخديغي ورقه‌لر ايستر-ايسته‌مز دئموکراتيک قووه‌لرين گوج‌لنمه‌سينه، ايجتيماعي فيکرين فورمالاشماسينا تأثير گوستريردي. گ. آغايئوا کيتابين «دئموکراتيک ادبيياتين اينکيشافيندا مطبوعات رولو، «وطن يولوندا» قزئتينده ادبييات مسله‌لري» فصلينده 1941-1946-جي ايللرده دووري مطبوعاتين موعاصير دئموکراتيک ادبيياتين اينکيشافينا تأثيريني تدقيق ائتميش، عئلمي اينانديريجيليقلا گوسترميشدير کي، چاغداش ادبيياتين فورما و مضمونجا يئني و فرقلي نومونه‌لريني يارادان يازيچي‌لار اوزلري ده دووري مطبوعاتلا بيرليکده اينکيشاف ائتميشلر. 1941-1946-جي ايللرده تبريزده «آزاد ميللت»، «قلبه»، «آذربايجان اولدوزو»، «يئني شرق»، اردبيل‌ده «جوودت»، اورمييه‌ده «اورمييه»، «قيزيل عسگر»، زنجاندا «آذر» قزئت‌لري، تبريزده «شفق» مجموعه‌سي نشر اولونموشدور. لاکين فعالييته باشلاديغي ايلک گوندن دئموکراتيک فيکيرلي ضيياليلاري اوز اطرافيندا توپلايان ان کوتله‌وي قزئت ــ «وطن يولوندا» قزئتي اولموشدور. بو قزئت 1941-1942؛ 1944-1946-جي ايللرده فاصيله‌لرله چيخسا دا، دئموکراتيک ادبيياتين اينکيشافيندا موستثنا رول اويناميشدير. محض بونا گوره، گ. آغايئوا «وطن يولوندا» قزئتيني تدقيقات اوبيئکتي سئچميش، گونئي آذربايجان ادبيياتي‌نين يئني اينکيشاف مرحله‌سينين يارانماسي و تشککولو پروسئسينه تأثيريني موعيين‌لشديرمه‌يه چاليشميشدير. امينليک‌له دئمک اولار کي، گنج تدقيقاتچي‌نين اثرينده دئموکراتيک شراييطده ايجتيماعي-سيياسي حياتين آيناسي اولان «وطن يولوندا» ادبي عالمين عومومي منظره‌سي دولغون عکس اولونموشدور.
«وطن يولوندا» قزئتي اوز اثرلريني فارسجا يازماغا محکوم اولان يازيچي‌لارين دوغما آنا ديلينده يازيب-ياراتماسينا گئنيش ايمکانلار ياراتميشدي. اونون صحيفه‌لرينده ع. فيطرت، م. چاووشي، ي. شئيدا، ف. محزون، ه‍. ناصيري، م. بي‌رييا، م. صفوت، م. ائعتيماد، م. ديرفشي و باشقا دئموکراتيک فيکيرلي يازيچي‌لار خالقين درد-ي سريني، آجيناجاقلي گوذرانيني، کئشمه‌کئشلي تاريخي کئچميشيني، عئيني زاماندا گله‌جه‌يه بويوک اوميد، اينام اويادان يئني دئموکراتيک آب-هاوانين دوغوردوغو سئوينجي، خالقين آرزوسونو و ايدئاللاريني قلمه آليرديلار.

اونلارين ياراديجيليغي صنعتکارليق جهتدن گئت-گئده پوخته‌لشير، ايجتيماعي-سيياسي حياتا باخيشلاريندا دونوش يارانيردي. اونلارين اثرلرينده موباريزليک عظمي، گله‌جه‌يه اينام، وطن سئوگيسي، هومانيزم موتيولري گوج‌لنيردي. گ. آغايئوا اوز آراشديرماسيندا گونئي آذربايجان يازيچي‌لارينين ياراديجيليغينا و مفکوره‌وي اينکيشافينا «وطن يولوندا» قزئتي رئداکسيياسيندا ايشله‌ين آذربايجان سوويئت يازيچي‌لارينين گوجلو تأثيريني اينانديريجي شکيلده آچيب گوستره بيلميشدير.

معلومدور کي، ميرزه ايبراهيموو، سولئيمان روستم، قيلمان ايلکين، قولام مممدلي، جعفر خندان، عوض صاديق، انور مممدخانلي، صفي‌الدين داغلي «وطن يولوندا» قزئتي رئداکسيياسيندا ايشله‌ديکلري دوورده گونئي آذربايجانين ياراديجي ضيياليلاري ايله سيخ علاقه ساخلايير، اونلارا يالنيز قزئت صحيفه‌لرينده چيخان اثرلري ايله دئييل، تشکيل ائتديکلري ادبي درنک و مجليس‌لرده اوز ياراديجيليق صوحبت‌لري، تووصييه‌لري ايله ده جيددي تأثير گوستريرديلر. بئله‌ليکله، گونئي آذربايجاندا يئني ادبي نسلين يئتيشمه‌سينه ياخيندان کومک ائديرديلر. گ. آغايئوا يازير: «وطن يولوندا» قزئتي اوز اطرافينا توپلاديغي ادبي قووه‌لرين، قلم صاحيب‌لرينين بديعي ياراديجيليغي‌نين يئني ايستيقامتده اينکيشافيندا حلل‌ائديجي تأثير گوسترميشدير کي، بو سون درجه علامتدار تاريخي حاديثه ايدي. چونکو گونئي آذربايجاندا دئموکراتيک ادبييات بو دوورده يارانميش و يئني اينکيشاف مرحله‌سينه داخيل اولموشدور».
گ. آغايئوانين بو عئلمي قناعتي اونون آراشديرماسيندا ثوبوت اولونموشدور.

«تبريز ادبي موحيطي (1941-1945)» اثري اوزون ايللر جيددي عئلمي آختاريشلارين، بويوک زحمتين نتيجه‌سيدير. تدقيقاتچي قارشيسينا قويدوغو وظيفه‌ني لياقتله يئرينه يئتيرميش، ميللي ادبييات‌شوناسليق خزينه‌ميزي زنگين‌لشديرميشدير. بو اثر 20-جي عصير آذربايجان ادبيياتي و ميللي مطبوعات تاريخي‌نين اويره‌نيلمه‌سي اوچون فايداليدير.

تئيمور احمدوو،

فيلولوگييا عئلم‌لري دوکتورو، پروفئسور.

بيرينجي فصيل

گونئي آذربايجاندا ايجتيماعي-سيياسي و ادبي موحيط

1941-1946-جي ايللرده گونئي آذربايجانين ايجتيماعي-سيياسي موحيطيندن دانيشارکن اوراداکي حاديثه‌لرله ياناشي، ايران و سوويئتلر بيرلييي حوکومت‌لرينين گونئي آذربايجانلا باغلي سيياست‌لريني، او دوورده‌کي سوويئتلر بيرلييي-ايران موناسيبت‌لريني و بئينلخالق عالمده دوغويا تأثير ائدن پروسئسلري نظره آلماق لازيمدير. چونکو بونلارين وحدتي گوستريلن دوورده گونئي آذربايجانين ايجتيماعي-سيياسي موحيطيني خاراکتئريزه ائدير. همين ايللر عرضينده اولکه حياتيندا موعيين تاريخي حاديثه‌لر باش وئرميشدير کي، بوتوولوکده اونلار ادبي موحيطه ده اوز تأثيريني گوسترميشدير. 1941-1946-جي ايللرده گونئي آذربايجانين ايستر ايجتيماعي-سيياسي، ايسترسه ده ادبي موحيطي بير-بيري ايله سيخ علاقه‌ده اولاراق تاريخين سالنامه‌سينه شانلي و موباريز صحيفه‌لر يازميشلار. بئله‌ليکله ده، 1828-جي ايل تورکمنچاي موقاويله‌سيندن سونرا ايکييه بولونموش آذربايجان خالقي‌نين ميللي-آزادليق موباريزه‌سينده نووبتي بير مرحله باشلانميشدير.
1941-جي ايلين اووللرينده گونئي آذربايجان هر جهتدن، يعني سيياسي، ايقتيصادي، سوسيال، مدني باخيمدان آجيناجاقلي وضعييتده ايدي. چونکو رضا شاهين اوزون ايللردن بري داوام ائدن ديکتاتورلوق رئژيمي و فارسلاشديرما سيياستي اولکه‌ني دوزولمز بير حالا سالميشدي. تاريخ بويو يادائللي ايشغالچي‌لارلا اوز ايستيقلالييتي اوغروندا موباريزه آپارميش قهرمان آذربايجان خالقي‌نين نه‌اينکي ميللي-آزادليق حرکاتينا ايمکان وئريلمير، عومومييت‌له، اونون اوز ميللي وارليغيني يادا سالماسي، دوغما آنا ديلينده يازيب-ياراتماسي بئله قاداغان ائديليردي. ديکتاتور رضا شاهين 1928-جي ايل فرمانيندان سونرا ايراندا آذربايجان ديلي رسمي شکيلده قاداغان ائديلميشدي. فرمانين ايجراسي ايله باغلي ايسه آذربايجان تورکجه‌سينده يازيلميش کلاسسيک اثرلر کيتابخانالاردان ييغيشديريلميش، آيري-آيري آداملاردان تاپيلديغي حالدا ايسه اولوم جزاسي و سورگونله نتيجه‌لنميشدير. مممدلويي عابباسي «آذربايجاندا مطبوعات تاريخيندن» آدلي مقاله‌سينده يازميشدير: «اون بئش ايل بوندان اوول، (مقاله ميللي حوکومت دوورونده يازيلميشدير – گ. آغايئوا) دوکتور عمادولمولک موحسيني آذربايجاندا معاريف رييسي اولدوغو زامان آذربايجانلي‌لارين ائوينده، کيتابخانالاردا، آنا ديلينده اولان مطبوعاتا دوولت اود ووروب تونقال قالاييردي...» (10، ن.2، 1946، ص.22). او دوورده حتتا «آذربايجان» سوزونون سندلرده يازيلماماسي، عومومييت‌له، بو آدين خريطه‌دن سيلينمه‌سي مقصدي‌يله ايران اراضيسي آستانلارا (ويلايت‌لره) بولونموش و نومره‌لنميشدي (42، ص.9). آذربايجان ديلي‌نين رسمن قاداغان ائديلمه‌سي فارسلاشديرما سيياستينه خيدمت ائتمکله ياناشي، اهالي‌نين سيياسي جهتدن ساوادسيزليغيني دا آرتيرميشدي. چونکو يئرلي اهالي فارس ديلينده يازيلميش قزئت‌لري اوخويا بيلمه‌ديييندن تئهران حوکومتي‌نين «اويونلاريندان» خبرسيز قاليردي. گونئي آذربايجان ميللي-آزادليق حرکاتي‌نين رهبري س.ج. پيشه‌وري هله تئهراندا اولارکن يازيردي: «تئهراندا نشر اولونان يوزدن آرتيق قزئتين بلکه ده بير نئچه نوسخه‌سي بئله اساس کوتله‌نين الينه چاتمير. بير قايدا اولاراق خالق (يعني آذربايجان خالقي – گ. آغايئوا) فارس ديلينده يازيلانلاري باشا دوشمور. مجليسده‌کي دانيشيقلار دا ميللتين قولاغينا چاتمير» (127، ص. 244-245). نتيجه‌ده ايران حوکومتي‌نين قبول ائتدييي قانونلاردان خبرسيز قالان اينسانلارين موقددراتيني ژاندارم و کندخودالار حلل ائديردي.
گونئي آذربايجانين ايقتيصادي وضعييتي ده چوخ آغير ايدي. رضا شاهين ظاهيرن آوروپاني تقليد ائده‌رک يول چکديرمه‌سي، «چادراني آتديرماسي» کيمي بير سيرا تدبيرلري اونون ايرتيجاسي قارشيسيندا هئچ نه ايدي. اصلينده آذربايجان شهرلرينده هئچ بير آبادليق ايشي آپاريلماديغي اوچون بو يئرلر گئتديکجه خارابايا چئوريلميشدي. رضا شاه آبادليق آدي آلتيندا تبريزده يالنيز اوز هئيکليني قويدورماقلا کيفايت‌لنميشدي (82، ص. 113).

عصرين اووللرينده آوروپا اولکه‌لري ايله بيلاواسيطه تيجارت علاقه‌لرينه ماليک اولان آذربايجان رضا شاه دوورونده بو ايقتيصادي موناسيبت‌لردن تامامي‌يلا محروم اولموشدو. عوضينده ايسه «تئهران حوکومتي رضا شاه دوورونده و اوغلو مممدرضا دوورونده بئله آذربايجانين تاخيل و آذوقه‌سيني تئهرانا داشيياراق، آذربايجاندا صوٍنعي آجليق ياراديردي» (163). اولکه‌نين ديگر ثروتلري ايراندا يئني شهرلر و يوللارين تيکيلمه‌سي اوچون داشينيب آپاريليردي. خالقين گوذراني دا پيس وضعييتده ايدي. گليرلرينين بويوک بير حيصصه‌سيني وئرگي کيمي وئرن، قيشدا ياناجاق يوخلوغو، يايدا سو قيتليغي ايله راستلاشان اهالي ديلنچي وضعييتينده ياشاييردي. س.ج. پيشه‌وري‌نين «بيزي اوز حاليميزا قويسونلار» آدلي مقاله‌سينده اوخويوروق: «ساده بير تحقيقات آپاريلارسا اهالي‌نين يوزده يئتميشي تراخوْم و سايير گوز ناخوشلوقلارينا موبتلا اولدوغونون ايدديعا دئييل، حقيقت اولدوغو آشکارا چيخار. ايشسيزليک خالقيميزين اکثرييتيني تهديد ائدير. بو جهتدن شهرلريميزي ترک ائديب بير پارچا چورک دالينجا باشقا شهرلره موهاجيرت ائدنلرين سايي گوندن-گونه آرتير و قورخولو بير شکيل آلير» (127، س. 299). بوتون بونلارا علاوه اولاراق کندلرده اربابلارين اهالي ايله وحشيجه‌سينه رفتاريني دا قئيد ائتسک، خالقين آغير حيات طرزي‌نين تصويريني تاماملاميش اولاريق. «آذربايجان» قزئتينده بو باره‌ده اوخويوروق: «اوولا، کندده بير پارا اربابلار بويوک بير قودرته ماليکديرلر. ايسته‌ديکلري واخت کندچيني حبس ائتديره‌رک دويدورور و حتتا اولدورتدورور. کيمسه‌ني دوشمن‌چيليک واسيطه‌سييله و کيمسه‌ني روشوت آلماق واسيطه‌سييله عاييله‌سيني و اوزونو محو ائتديرير. امنييه‌لر کندده اوغرولاري، قولدورلاري، سويغونچولاري توتماق عوضينه ... کندچي‌لري قاتيل و اوغرو آدينا توتوب زيندانلارا ساليرلار!» (1، ن.17، 1320). طبيعي کي، بو وضعييت رضا شاه سيياستي‌نين عکس-صداسي ايدي. «بو سيياست يالنيز شهرين آبادليغي، اهالي‌نين معيشت و گوذراني ساحه‌سينده دئييل، خالقين معنوي وارليغيني دا قصب ائتمک، اونو زاواللي، قول، عاوام و موحتاج ائتمک يولو ايله گئديردي» (10، ن.3-4، 1945، ص. 48). اولکه‌ده مدرسه‌لر پيس گونده اولدوغو اوچون شهر اهاليسي بئله اوشاقلاريني اورا قويا بيلميردي. نتيجه‌ده اوشاقلار بيلييه يييه‌لنمک عوضينه کارخانالاردا گونه‌موزد ايشله‌مه‌يه مجبور اولوردولار.
گونئي آذربايجانين بئله آجيناجاقلي حالي آزميش کيمي، اوراداکي وضعييت هله 30-جو ايللرين سونوندان «سوويئتلر بيرلييي تهلوکه‌سيزليک، کشفييات و حربي خيدمت ايداره‌لري طرفيندن اويره‌نيليردي» (69، ص. 4). چونکو سوويئت‌لر بيرلييي دوولتي گونئي آذربايجانا ايستر اراضي، حربي-استراتئژي، ايسترسه ده ايقتيصادي باخيمدان لاقئيد ياناشميردي.
ايکينجي دونيا موحاريبه‌سي باشلاناندان سونرا ايران نئيترالليق حاققيندا 4 سئنتيابر 1939-جو ايل تاريخده بيانات وئرمه‌سينه باخماياراق، آلمانيا ايله امکداشليغي نه‌اينکي داوام ائتديرير، حتتا گئنيش‌لنديريردي. تدريجن ايرانين خاريجي سيياستينده آلمانيايا سويکنمک مئيللري گوج‌لنيردي. بئله‌ليکله، رضا شاه سوويئتلر بيرلييي سرحدلرينه ياخين يئرلرده آلمانلارين حربي داياق منطقه‌لرينين تشکيل اولونماسينا ايمکان ياراديردي. نظري باخيمدان بو، سوويئتلر بيرلييي حوکومتي ايله ايران آراسيندا باغلانميش 1921-جي موقاويله‌سينه ضيدد ايدي. ديگر طرفدن ايسه سوويئت قوشونلاري‌نين همين اراضييه داخيل اولماسي اوچون شراييط يئتيشميشدي. اودور کي، قيرميزي اوردو 1941-جي ايلين 25 آوقوستوندا سرحددي کئچيب، اردبيل و تبريز ايستيقامتينده 40 کيلومئتر ايره‌ليله‌دي. بئله‌ليکله، گونئي آذربايجان اراضيسي سوويئت اوردوسو طرفيندن توتولدو. عئيني زاماندا اينگيليس قوشونلاري دا ايرانين گونئي و باتي طرفلريندن داخيل اولدولار. رضا شاهين هر ايکي حوکومتين قوشونلارينا موقاويمت گوسترمک حاققيندا امري حياتا کئچمه‌دي. سئنتيابرين 16-سيندا او، اولکه‌ني ترک ائده‌رک گونئي آفريکايا قاچدي. تأسسوف کي، رضا شاهين سوقوطوندان خالق درحال ايستيفاده ائده بيلمه‌دي. بو باره‌ده س.ج. پيشه‌وري نيطق‌لريندن بيرينده دئميشدير: «1320-جي ايلين شهريور آييندا باش وئرميش حاديثه بيزي قافيلگير ائتدي. خالق بو حاديثه‌دن کوکلو، ايسته‌دييي کيمي، لاييقينجه ايستيفاده ائده بيلمه‌دي. شهريوردن سونرا ديکتاتور قاچدي. ديکتاتورون ايستيفاده ائتدييي دوولت ماشيني اولدوغو کيمي يئرينده قالدي» (127، ص. 269). بئله‌ليکله، حاکيمييته شاهين اوغلو مممدرضا پهلوي گلدي. لاکين او دا ايرانين گونئي آذربايجانا قارشي سيياستينده هئچ بير دييشيکليک ائتمه‌دي. بو عرفه‌ده پهلوي سولاله‌سينين حاکيمييتيندن جانا دويموش خالق بئله بير شئعير ده قوشموشدو:


سويدو اون آلتي ايل بيزي جوور ايله شاه-ي ناخلف،


نفتي ساتيب اينگيليسه ميللتي ائيله‌دي تلف.


مجليسي آلدادير يئنه اوغلو کئچه صدارته،


باشلاياجاق آتاسي تک ميللتي قتل-و قارته.


دوزمه‌يه‌جکدي تبريزين اهلي بو جور حقارته.


توش اولاسان سني قهر-ي خودايا، پهلوي،


سلطنت ايشلرين عجب وئردي فنايا پهلوي.

(42، ص. 10).

م. پهلوي واختي‌يلا بير سيرا ناظير پوستلاريندا چاليشميش، آنکارادا سفير ايشله‌ميش فهيمي‌ني آذربايجانا والي تعيين ائتدي (69، ص. 48). اونون خالق آراسيندا مووقئعي باره‌ده س.ج. پيشه‌وري يازيردي: «آذربايجان خالقي اونو بير حييله‌گر تولکو تانييير. بو آدام شهريوردن سونرا تبريزده چوخ اويونلار اويناييب، حوققالار چئويردييي اوچون اونو عمدن وزير-ي کئشور تعيين ائتميشلر. اونون آذربايجان آزاديخاهلاري ايله اوزون موددت سورن سابيقه‌لري واردير ... فهيمي‌نين ماسکاسي چوخ تئز ييرتيلاجاقدير. اونون خايين سيماسي اورتوکسوز بير صورتده خالقيميزين نظرينده موجسسم اولاجاقدير» (42، ص. 332-333). عومومييت‌له، تئهران حوکومتي آذربايجانين واليسيني تئز-تئز دييشديريردي. بئله کي، 1942-جي ايلين آخيرلاريندا فهيمي گئري چاغيريلاندان سونرا بو وظيفه‌ني موقددم، احمدي، دادور توتموشدولار.
قئيد ائتمک لازيمدير کي، م.ج. باغيرووون تشببوثو ايله يئرلي اهالي آراسيندا سيياسي، ايدئولوژي، معنوي، مدني ايش آپارماق و هم ده اونلارا قايغي گوسترمک مقصدي ايله آذربايجان ک(ب)پ م.ک-نين کاتيبي عزيز علي‌يئوين رهبرلييي آلتيندا خوصوصي قروپ ياراديلميشدي (69، ص. 44). بو قروپدا تبليغات مسله‌لري سولئيمان رحيمووا، اينضيباط-ي تصرروفات ايشلري مئيبالي اميرآسلانووا، خوصوصي عملييات‌لارين آپاريلماسي آغاسليم آتاکيشي‌يئوه، طيب-سانيتار خيدمتي موصطافا قولي‌يئو، آذربايجان ديلينده چيخاجاق اولدو قزئتي‌نين رئداکتورلوغو ميرزه ايبراهيمووا تاپشيريلميشدي (69، ص. 44). سئنتيابرين 21-يندن گونئي آذربايجاندا فعالييته باشلاميش ميسسيا تئز بير زاماندا اهالي‌نين رغبتيني قازانا بيلميشدي. قروبون تدبيرلري نتيجه‌سينده گونئي آذربايجاندا يئيينتي  و صنايئع ماللاري قيتليغي آرادان گوتورولموش، اهالييه پولسوز طيببي يارديملار گوستريلميشدير. ان باشليجاسي ايسه بوتون بو خيدمتلري گوسترنلر يئرلي اهالي ايله دوغما ديلده دانيشيردي. 1941-جي ايلين اوکتيابريندا م.ف. آخوندوو آدينا آذربايجان دوولت اوپئرا و بالئت تئاتري‌نين آرتيست‌لري تبريزده 2 آيليق قاسترول سفرينده اولدولار. همين سفرين سونرالار گونئي آذربايجاندا تئاترين يارانماسيندا بويوک تأثيري اولموشدور. قاسترول زاماني ع. حاجي‌بيوو و م. ماقوْمايئوين بير سيرا اثرلري اوينانيلميشدير. ديکتاتورلوق ايللرينده گونئي آذربايجاندا تاماشالارين گوستريلمه‌سي قاداغان اولوندوقدان سونرا محض بو قاسترول سفري زاماني يئرلي اهالي يئني‌دن دوغما ديلده ادبي اثرلري صحنه‌ده گوره بيلديلر. «وطن يولوندا» قزئتينده «صميمي تشککور» باشليغي آلتيندا گئدن يازيدا تبريزلي‌لرين آديندان دئييليردي: «کاش بيزيم ده اوز آنا ديليميزده بئله مدنييتيميز و اينجه‌صنعتيميز اولايدي» (8، ن.12، 1941). تبريزلي جرراح شفيع امين ايسه يازيردي: «آرشين مال آلان» قوزئي آذربايجانين دونن‌کي گونو و بوگونکو تبريزين حقيقي گوزگوسودور» (8، ن. 26، 1941). تئاتر کوللئکتيوي مرندده ده چيخيش ائتدي. آدي چکيلن قزئتين 1941-جي ايل 16-جي نومره‌سينده م. جاببارين «سالام، مرندلي قارداشلار» آدلي يازيسيندا اينجه‌صنعت خاديم‌لرينين قاسترول سفريندن دانيشيليردي. عومومييت‌له، «وطن يولوندا» قزئتينده بو باره‌ده «آذربايجان اوپئراسي‌نين شوهرتلي» باشليغي آلتيندا سيلسيله يازيلار گئتميشدي. تصادوفي دئييل کي، او واختدان ائعتيبارن تبريزده هوسکار آکتورلارين فعالييتي گئنيش‌لنمه‌يه باشلاميش، حتتا 1942-جي ايلين مارتيندا اونلار تبريزين «شير-و خورشيد» بيناسيندا ع. حاجي‌بيووون «آرشين مال آلان» اوپئراسيني، آپرئل آييندا ايسه م. بي‌رييانين «چتيربازلار»، ذ. حاجي‌بيووون «ائولي‌يکن سوباي» اثرلريني مووففقييت‌له نوماييش ائتديرميشديلر.
نظره آلماق لازيمدير کي، سوويئت آذربايجانيندان گئتميش قروبون ماددي، معنوي قايغيسي نتيجه‌سينده گونئي آذربايجان اهالي‌سينده سوويئت‌لره قارشي حورمت حيسسي يارانيردي. اگر بئله بير قروپ اورادا فعالييت گوسترمه‌سه‌يدي و يئرلي اهالي ايله صميمي موناسيبتده اولماسايدي، يالنيز سوويئت حربي حيصصه‌لرينين اولکه اراضي‌سينه داخيل اولماسي آذربايجان خالقي طرفيندن بير او قدر ده ماراقلا قارشيلانمازدي.

1941-جي ايلين نويابريندا گونئي آذربايجان ضييالي‌لاري بورادا فعالييت گوسترن قروبون تشببوثو ايله سوويئت آذربايجانيندا اولموش، اوراداکي ايجتيماعي-سيياسي حياتلا ياخيندان تانيش اولماق ايمکاني الده ائتميشديلر. موسکووانين تضييقي ايله 1942-جي ايلين مارتيندا ع. علي‌يئو و اونون رهبرليک ائتدييي سيياسي ايشچي‌لرين چوخو گئري چاغيريلميشدي (69، ص. 66).
رضا شاه ديکتاتوراسي‌نين سوقوطوندان سونرا ايرانين داخيلي حياتيندا سيياسي آب-هاوا دييشمه‌يه باشلادي. هله 1941-جي ايلين سئنتيابريندا ايراندا سيياسي محبوسلارا وئريلن آمنيستييا بو پروسئسين تکان‌وئريجي عاميللريندن بيري اولموشدو. نتيجه‌ده واختي‌يلا موعيين درجه‌ده تئهران حوکومتي‌نين گوزونده «تاقصيرلي» بيلينه‌رک حبس اولونموش همکارلار ايتتيفاقي تشکيلاتي ايشچي‌لري، آزاد فيکيرلي آداملار آزادليغا بوراخيلديلار، سورگونده اولانلار اوز ائولرينه قاييتديلار. تدريجن موختليف قئير-ي دوولت تشکيلات‌لاري، او جومله‌دن، جمعييت‌لر، کلوبلار، درنک‌لر ياراديلير، اونلارين منافئعيني مودافيعه ائدن قزئت و ژورناللار نشر اولونماغا باشلاييردي. همين قوروملارين ايچه‌ريسينده حقيقي دئموکراتيک مووقئعه ماليک اولانلارلا ياناشي، شخصي ايستيفاده، دوولت مأمورو پوستونو توتماق، بير سوزله، موعيين ايمتيياز الده ائتمک مقصدي‌يله ياراديلميش تشکيلاتلار دا مووجود ايدي.

رضا شاهين آنتي‌دئموکراتيک قانونلاري‌نين قووه‌ده قالماسينا باخماياراق، تدريجن ايراندا سيياسي آزادليقلار اوز يئريني تاپيردي. بو، گونئي آذربايجاندا اوزونو داها قاباريق گوستريردي. اورادا گئنيش‌لنن دئموکراتيک حرکات ايرانين باشقا رايونلاري ايله موقاييسه‌ده اوزونون سجييه‌وي خوصوصييت‌لري ايله فرق‌لنيردي. 20-جي عصرين اووللرينده ستتارخان و شئيخ محممد خيياباني‌نين باشچيليقلاري آلتيندا آزادليق حرکات‌لاريني، اونلارين آجي عاقيبت‌لريني و سونراکي ايستيبداد ظولمونو نظره آلاراق دئيه بيله‌ريک کي، گونئي آذربايجاندا 1941-1946-جي ايللرين حاديثه‌لري خالقين فارس شووينيست‌لرينه قارشي آپارديغي موباريزه‌نين تاريخي داوامي ايدي و اودور کي، اهالي‌نين بوتون طبقه‌لريني احاطه ائديردي. نئجه کي، س.ج. پيشه‌وري يازيردي: «آذربايجان... ايران داخيلينده اوز مدني، ميللي حاققينا ماليک اولماليدير.

بو حاق و ايختيياري آذربايجان خالقي قيرخ ايل بوندان اوول سيلاح گوجو ايله آلماغا مووففق اولموشدور. بيز اونو ديريلتمک ايسته‌ييريک» (127، ص.303).

دئمه‌لي، بورادا ايرانين حاکيم داييره‌لري طرفيندن رسمن حياتا کئچيريلن، آذربايجانلي‌لارين ديل، مدنييت و ميللي خوصوصييت‌لريني تامامي‌يلا اينکار ائدن ميللي ظولم سيياستي علئيهينه آپاريلان موباريزه پروبلئمي ايلک پلانا چکيليردي. م. ايبراهيمووون «ميللي-آزادليق موباريزه‌سي و دئموکراتيک حرکاتين قيزيل صحيفه‌لري» آدلي مقاله‌سينده اوخويوروق: «بو مسله‌لر باره‌ده (يعني خالقين ميللي وارليغي، ديلي، تاريخي منشأيي و ساييره – گ. آغايئوا) مجليس‌لرده، ييغينجاقلاردا، تدريجن سايي آرتماقدا اولان مطبوعاتدا دانيشيلير و يازيلار چاپ اولونور، جمعييت آراسيندا بويوک ماراق يارانير، موباحيثه‌لر دوغوردو. سوز يوخ کي، بو مسله‌لرين، موباحيثه‌لرين کوکو گئتديکجه درين‌لشيردي» (42، ص. 9). بئله‌ليکله ده، آنا ديلينده دانيشماغا و تحصيل آلماغا، قزئت و کيتابلار نشر ائتديرمه‌يه ناييل اولماق ميللي-دئموکراتيک حرکاتين ايلکين طلب‌لريندن ايدي...

1941-جي ايلده ايسماعيل شمسين تشببوثو ايله «آذربايجان» جمعييتي ياراديلدي. ميرزه علي شبيستري اونون صدري، اي. شمس ايسه موعاويني سئچيلدي. «آذربايجان» جمعييتي‌نين «اساس شوعاري آذربايجانين نه فارس، نه ده روس طرفيندن دئييل، بلکه آذربايجانلي‌لارين اوزو طرفيندن ايداره اولونماسي ايدي» (163). اونون فيکرينجه، آذربايجان اوولجه موختارييت الده ائتمه‌لي، سونرا موستقيل اولمالي ايدي. قوزئي آذربايجان سوويئتلر بيرلييي دوولتي‌نين ترکيبينده اولدوغو اوچون همين تشکيلات بو اراضي ايله بيرلشمه‌نين ده علئيهينه ايدي. «بونا گوره ده آذربايجان جمعييتي هم ايران، هم ده سوويئت قوشونلارينين قضبينه توش گلدي» (163). قئيد ائتمک لازيمدير کي، بو قوروم ياراديلديقدان سونرا گونئي آذربايجاندا تاخيل و ساييره چيخاريلماسي‌نين قارشيسي آلينميشدي. جمعييت اهالي‌نين گونده‌ليک طلبات ماللارينا اولان ائحتيياجيني اوده‌مک و کوتله‌وي ايشسيزلييي آرادان قالديرماق نامينا گله‌جکده بير سيرا تدبيرلر گورمک نييتينده ايدي. بو باره‌ده «آذربايجان» قزئتينده اوخويوروق: «بيزيم تاجيرلر و کارخاناچيلاريميز گرک ايکي قيسمته بويوک اهمييت وئره‌لر:

بيريسي اودور کي، هر بير ائحتيياجدا اولان شئي‌لري چوخ اوجوز قييمته يئنديريب ميللتيميزين حياتي قيسمت‌لرينه کومک ائده‌لر.

ايکينجيسي تازه ايشلر ايجاد ائديب هم اوزلرينه ايستيفاده و هم ده بئکارلارا ايش تاپالار» (1، ن. 18، 1320).
يالنيز 6 آي فعالييت گوسترميش بو تشکيلاتين ايرانداکي آذربايجان تورکلري‌نين اوزونو بير ميللت کيمي تانيماسي پروسئسي‌نين درين‌لشمه‌سينده، ميللي مدنييتين اينکيشافي يولوندا خيدمتلري تقديره‌لاييقدير (148، ص. 211).

«آذربايجان جمعييتي»ندن سونرا تئهراندا يارانميش «حيزب-ي توده-يي ايران»ين شوعبه‌سي تبريزده آچيلميش، تجروبه گوسترميشدير کي، صينفي موباريزه آپاران بو حيزب آذربايجان و ائله‌جه ده ايراندا مووفقييت الده ائده بيلمه‌ميشدير» (165، ص. 11). حقيقتن ده، آذربايجان خالقي‌نين، نئجه دئيرلر، دردي صينفي درد اولماميشدير. موستملکه، اسارت حاليندا اولان بير اولکه‌ده صينفي مسله ايله باغلي جمعييت و ياخود تشکيلات ياراتماق منطيقي باخيمدان دوزگون دئييلدي. دئمه‌لي، يوخاريدا آدي چکيلن بو پارتييا خالقين نوفوذونو قازانا بيلمزدي. اوسته‌ليک اونون تبريز بولمه‌سينين باشچيسي ائرمني آرتاشئس اووانئسيان ايدي. س.ج. پيشه‌وري اونون حاققيندا يازميشدير: «بو آدامين آذربايجانلي اولماديغي بير يانا، خاصييتجه تکببورلو و خودپسند اولدوغو اوچون هئچ کسين خوشونا گله بيلمزدي. تبريز جاماعاتي نه قدر بئينلخالق دوستلوغا مئيللي اولسا بئله، تانيييب ايمتاحاندان کئچيردييي اونون کيمي بير آدامين رهبرليييني قبول ائده بيلمزدي» (128، ن. 10، 2001، ص. 6). همچينين توده پارتيياسينا سوويئتلر طرفيندن گيزلي يارديملار ائديليردي. بوتون بونلاردان سونرا دئيه بيله‌ريک کي، «حيزب-ي توده-يي ايران»ين تبريز و ائله‌جه ده گونئي آذربايجانين ديگر شهرلرينده‌کي شوعبه‌لري يئرلي اهالي اوچون دوغما دئييلدي. «اونا گوره ده، تبريزده يئني بير موستقيل تشکيلاتين ياراديلماسينا ائحتيياج حيس اولونوردو: کانون-ي دئموکراسي (دئموکراتييا اوجاغي) بو ائحتيياجدان دوغان بير تشکيلات ايدي» (128، ن. 10، 2001، ص. 6). اونو يارادانلار خالقين تانيديغي هيلال ناصيري، جعفر اخگري، مير مئهدي چاووشي، خليل آذرباديقان و حوسئين ريضوان کيمي آداملار ايدي. تشکيلات اساسن ضيياليلار طرفيندن مودافيعه اولونوردو. مرکزي تبريزده يئرلشن بو پارتييانين رهبرلييي تئهرانلا حئسابلاشماماقدا، موستقيل بير آذربايجان تشکيلاتي کيمي فعالييت گوسترمکده داها دوزگون يول توتوردولار. اونلار اوز پروقراملاريندا پولسوز اولاراق تورپاقلارين کندلي‌لره وئريلمه‌سيني نظرده توتوردولار، حال‌بوکي توده پارتيياسي بو مسله‌يه ديققت يئتيرمه‌ميشدي. لاکين اونلارين باشليجا سهوي فهله‌لري اوز جرگه‌لرينه آلمامالاريندا ايدي. پارتييا رهبرلييي‌نين آراسيندا اولان پروبلئملر و ايرانين 14-جو مجليس سئچکي‌لرينده اوغور قازانا بيلمه‌مه‌لري تدريجن تشکيلاتين نوفوذدان دوشمه‌سينه سبب اولدو و نهايت، 1944-جو ايلين اووللرينده «دئموکراتييا اوجاغي» تامامي‌يلا «توده» پارتيياسينا بيرلشمک مجبورييتينده قالدي (128، ن. 10، 2001، ص. 7).
گونئي آذربايجاندا يارانميش ايجتيماعي قروپلاردان بيري ده «آذربايجان زحمتکئش‌لري» جمعييتي ايدي. اونون خالق ايچه‌ريسينده نوفوذ قازانماسينين باشليجا سببي تشکيلاتچي‌لارينين آذربايجانلي‌لاردان عيبارت اولماسي ايدي. لاکين قروبون رهبرلييي درين بيلييه ماليک اولمايان، محدود گوروشلو آداملارين الينده اولدوغو اوچون آدي چکيلن تشکيلات تئهران حوکومتي‌نين حيله‌سي نتيجه‌سينده داغيديلدي.

1941-1946-جي ايللرده گونئي آذربايجاندا مدني، تربييه‌وي، سيياسي ايشلرين تشکيلينده موعيين خيدمتلر گوسترميش چوخلو دئموکراتيک و سيياسي تشکيلاتلار ياراديلميشدي. دئموکراتيک تشکيلاتلارين يارانماسينا لاقئيد باخمايان ايران مورتجئع‌لري «حيزب-ي ميللت»، «ميهن‌پرستان» کيمي تشکيلاتلاردا گيزلي فعالييت گوستريرديلر. بير قدر سونرا ايسه اونلار آلمان کشفيياتچي‌لاري مايئر و شولتسين تکليفي ايله «ميللييون-ي ايران» آدلي تشکيلاتدا بيرلشديلر. بو ايسه 1943-جو ايله‌دک، يعني همين قوروم داغيديليب باشچي‌لاري حبس ائديله‌نه کيمي مووجود اولموشدور (82، ص. 115-116). عومومييت‌له، همين دوورده گونئي آذربايجاندا 20-يه قدر ايرتيجاعچي تشکيلات ياراديلميشدي («وطن»، «خئيرييه»، «خورشيد»، «ايداره-يي ميللي»، «آتش» و ساييره). اونلار دئموکراتييايا قارشي تئررور و زوراکيليق آکتلاري ايشله‌تمکدن چکينمه‌ميشديلر. 1942-جي ايلدن 1945-جي ايله قدر ايرتيجاعچي تشکيلاتلار واسيطه‌سييله دئموکراتيک قووه‌لردن 1000 نفردن آرتيق آدام اولدورولموش و يارالانميشدي (18، ن. 9، 2000، ص. 17).
1943-جو ايلده دئموکراتيک حرکاتا ديوان توتماق اوچون ايران مورتجئع‌لري و اينگيليس‌لر واختي‌يلا اولکه‌ني ترک ائتميش سئييد ضيياني تئهرانا گتيرديلر. خاطيرلاداق کي، بو شخص 1921-جي ايلده رضا خاني تاريخ صحنه‌سينه چيخارميش (82، ص. 108) و بئله‌ليکله، اولکه‌ده‌کي ميللي-دئموکراتيک حرکاتين داغيلماسي‌نين باعيث‌کارلاريندان اولموشدو.

1943-جو ايلده تئهراندا سوويئت ايتتيفاقي ايله مدني رابيطه ساخلايان ايران جمعييتي ياراديلدي (14، ن. 5، 1945، ص. 4). موحاريبه‌نين تدريجن روسلارين خئيرينه دييشمه‌سي ايله علاقه‌دار موسکووا گونئي آذربايجان مسله‌سينه 1944-جو ايلده يئريندن قاييتدي و سوويئت آذربايجانيندان گونئيه يئني ايشچي قروبو گونده‌ريلدي. بو دفعه عومومي رهبرليک حسن حسنووا تاپشيريلدي.

خوصوصي قروبون فعالييتي نتيجه‌سينده سوويئت ايتتيفاقي ايله مدني رابيطه ساخلايان ايران جمعييتي‌نين تبريز شوعبه‌سي و تبريزده سوويئت مدنييتي ائوي آچيلدي (14، ن. 5، 1945، ص. 4). تبريز شوعبه‌سينده 6 کوميسسييا فعالييت گوستريردي: ادبييات، اينجه‌صنعت، طيب، ايدمان و سياحت، ايقتيصادي و قادين مسله‌لري. سونونجو کوميسسييا ايجتيماعي ايشلرده ديگرلري ايله علاقه‌دار فعالييت گوسترمه‌لي ايدي. همين دوورده نشر ايشلريني باشليجا اولاراق ادبييات کوميسسيياسي جمعييتين ييغينجاق و جلسه‌لرينين هر بيرينده اوز معروضه و نشرييات ايشلري ايله ايشتيراک ائتميش و اوز کومک‌ليييني اسيرگه‌مه‌ميشدير» (14، ن. 5، 1945، ص. 4). کوميسسييانين رهبرلييي ايله ج. مممدقولوزاده‌نين، آ. قريبويئدوو، م. لئرمونتوو، ن. اوسترووسکي و باشقا اديب‌لرين حيات و ياراديجيليغينا، قوزئي آذربايجانين موعاصير ادبيياتينا،، ع. حاجي‌بييوون 60 ايلليک يوبيلئيينده حصر اوولنموش ادبي-بديعي گئجه‌لر کئچيريلميشدير.
تبريز شوعبه‌سينين اينجه‌صنعت کوميسسيياسي ايله باغلي دا بعضي مقاملارين اوزه‌رينده دايانماق يئرينه دوشر. کوميسسييانين فعالييتي نتيجه‌سينده «حاجي قارا»، «آرشين مال آلان»، «اوستا زئينال»، «مشدي عيباد»، «ناموس»، «سئويل»، «لئيلي و مجنون»، «اصلي و کرم»، «عئشق و اينتيقام» کيمي اثرلر تاماشايا قويولموشدو. تئاتردان باشقا آکتيور هئيتي 15 کونسئرت وئرميش و بونلارا، عومومييت‌له، 56000 تاماشاچي باخميشدير (14، ن. 5، 1945، ص. 6).

تبريز شوعبه‌سينين قراري ايله «آذربايجان»، «تبريز» «حقيقت» و ساييره آکتيور دسته‌لري 1944-جو ايلده واحيد تئاتر کوللئکتيوي شکلينده بيرلشديلر و بئله‌ليکله ده، آکتيورلار هئيتي ياراديلدي. تئاترين بديعي رهبري ع. فريور، رئژيسسورو ايسه واختي‌يلا گنجه شهرينده ايشله‌ميش ص. صباحي ايدي.

آلمان قوشونلارينين جبهه‌ده‌کي مغلوبييتي حاققيندا گلن خبرلر دئموکراتيک قووه‌لرين داها دا موحکم‌لنمه‌سينه سبب اولوردو. لاکين سوويئت‌لر بيرلييي قوشونلارينين گونئي‌ده‌کي ايره‌ليله‌مه‌لري ايران حوکومتي باشچيسي ساعيدين (مارت-نويابر 1944) يئريتدييي سيياسته ضيد ايدي. اودور کي، حوکومت کابينه‌سي ايرانين قوزئي نئفتي‌نين سوويئت‌لر بيرلييينه وئريلمه‌مه‌سي باره‌ده قرار قبول ائده‌رک، بونو حربي دوورله، موحاريبه‌نين باشا چاتماماسي ايله علاقه‌لنديريردي. حال‌بوکي عئيني زاماندا ايرانين گونئي نئفتي اينگيليس‌لرين الينده ايدي و اوسته‌ليک ساعيد حوکومتي اولکه‌نين ايقتيصادي حياتيندا آمئريکايا مئييلله‌نيردي. تئهران حوکومتي‌نين نئفت حاققيندا قراري ايله علاقه‌دار اولاراق گونئي آذربايجاندا ائعتيراض ميتينگ‌لري تشکيل اولوندو. سوزسوز کي، بو ايشده سوويئت ديپلوماتيک نوماينده‌لرينين، حربي کومئندانتلارينين و خوصوصي‌يله، آذربايجاندان گئتميش سيياسي ايشچي‌لرين رولو چوخ ايدي. مثلن، «تبريزده‌کي ويتسه-کونسول ح. حسنوو م.ج. باغيروووا گوندردييي آراييشدا يازيردي کي، سوويئت ايتتيفاقينا نئفت کونسئسسيياسي‌نين وئريلمه‌سي ايله باغلي کئچيريلن ميتينگ و نوماييشلر بيزيم ايشچي‌لرين ياخيندان ايشتيراکي ايله تشکيل اولونور» (69، ص. 133). لاکين بير مسله‌ني ده نظره آلماق لازيمدير کي، تئهران حوکومتي آذربايجان خالقينا هميشه ياد موناسيبت بسله‌ميشدير. دئمه‌لي، آذربايجان خالقينا اولان تحقيرآميز موناسيبت، اونون ديلي‌نين، مدنييتي‌نين تعقيب ائديلمه‌سي، اهالي‌نين ديله‌نچي وضعييتينده ياشاماسي نتيجه‌سينده اونونلا تئهران حوکومتي آراسيندا ضيددييت‌لر سون درجه کسکين‌لشميشدي. بئله‌ليکله ده، سوويئت‌لرين تبليغاتينا ايمکان ياراديردي.
گونئي آذربايجاندا فعالييت گوسترن خوصوصي قروبون تشببوثو ايله آذربايجان ک(ب)پ-نين تاپشيريغي اساسيندا تبريز شهرينده آذربايجاندا سوويئت حاکيمييتي‌نين قورولماسينين 25 ايللييي ايله باغلي تدبيرلر کئچيريلميش و عئيني زاماندا بير قروپ ضييالي باکي‌يا دعوت اولونموشدو. اونلارين آراسيندا محممد بي‌رييا، محممد رسولي، حاجي علي‌اکبر صدقياني، سعيد نفيسي، مليک-وش شوعرا باهار، حاجي محممد ناخچيواني، حوسئين‌قولو کيتابي، محممد تورابي، دوکتور اوورنگي، مجليس عوضوو مئهدي عدل، صدر قاضي و ديگرلرينين آدلاريني چکمک اولار (10، ن. 1، 1945، ص 46-47). سفردن قاييتديقدان سونرا حاجي علي‌اکبر صدقياني يازيردي: «باکي‌دا بيز هئچ يئرده اوزوموزو قوناق حيس ائتميرديک. آداملار او قدر مئهريبانليق گوستريرديلر کي، هارايا گئتسک اوزوموزو اوز ائويميزده بيليرديک. بيز اوز قارداشلاريميزين آراسيندا ايديک. راست گلديييميز هر کس بيزي اوز دوغما آنا ديليميزده سالاملايير و بيزدن دوست ايران خالقينا سالام يئتيرمه‌يي ريجا ائديردي» (10، ن. 1، 1945، ص. 46). عومومييت‌له، او دوورون مطبوعاتيني نظردن کئچيررکن نوماينده‌لرين سفر تأثثورات‌لاري ايله علاقه‌دار چوخلو يازيلارا (م. رسولي‌نين «بويوک ترققي و تبددولات»، س. نفيسي‌نين «مدني ترققياتين اوجا زيروه‌سي»، م. باهارين «صنايئع-ي نفيسه‌نين ترققيسي»، م. کاتيبين «اينسانا بويوک حورمت»، ح. کاتيبي‌نين «بويوک عاييله» (10، ن. 1، 1945، ص. 46-47) و ساييره) راست گلمک مومکوندور.

1945-جي ايلين ياييندا گونئي آذربايجاندا سيياسي موباريزه داها دا شيددت‌لنير. بئله کي، «آوقوستون 12-ده 60 ميندن چوخ آدام نوماييش کئچيردي. آوقوستون 16-دا ماراغادا، 26-دا اورمودا، 31-ده اهرده و مئشکين‌شهرده اون مينلرله آدامين ايشتيراکي ايله ميتينگ‌لر اولدو. خالق کوتله‌لري قانلي ايرتيجاعچي م. صدر حوکومتي‌نين ايستئعفا وئرمه‌سيني، ايراندا آزاديخاه و وطن‌پرور شخص‌لردن عيبارت خالق حوکومتي يارانماسيني، تئزليکله ايالت و ويلايت انجومن‌لرينين تشکيل اولونماسيني، کونستيتوسييانين حياتا کئچيريلمه‌سيني طلب ائديردي. ايرانين 14-جو مجليسي و م. صدر حوکومتي آذربايجان خالقي‌نين بو حاقلي طلبيني رد ائتدي» (112، ص. 11-12). عئيني زاماندا 1945-جي ايلين ياييندان ائعتيبارن سوويئت‌لر بيرلييي حوکومتي گونئيه اولان سيياسي و ايدئولوژي پلانلاريني داها دا گوجلنديرير. آرتيق سوويئت آذربايجانيندان اورا گوندريلميش ايشچي‌لرين سايي مينه چاتميشدي. آذربايجان خالقي‌نين گئتديکجه گوج‌لنن ميللي-آزادليق حرکاتيندان قورخويا دوشن تئهران حوکومتي قاريشيقليق سالماق مقصدي‌يله يئرلرده تخريباتلار توره‌تمه‌يه باشلادي. تعقيب و تخريباتلارا باخماياراق، خالقين سيياسي موباريزه‌سي گوندن-گونه يوکسه‌ليردي. بو موباريزه‌يه دوزگون ايستيقامت وئرمک، اونو حقيقي يولوندان اوزاقلاشديرماغا چاليشانلاري موعيين‌لشديرمک و درحال ايفشا ائتمک اوچون يئني بير سيياسي تشکيلاتا ائحتيياج دويولوردو. بئله‌ليکله، 3 سئنتيابر 1945-جي ايلده سئييد جعفر پيشه‌وري‌نين رهبرلييي آلتيندا آذربايجان دئموکراتيک فيرقه‌سي ياراديلدي. فيرقه‌نين خالقا موراجيعتينده دئييليردي کي، ايرانين اراضي بوتوولويو داخيلينده اولکه‌نين ميللي و ايجتيماعي قانونلارينا اويغون اولاراق، آذربايجان خالقينا بو اراضي‌نين مدنييت و تصرروفاتي‌نين اينکيشافي اوچون آزادليق و ايختييار وئريلمه‌لي، قارشييا قويولان مقصدين يئرينه يئتيريلمه‌سي اوچون ايسه ايالت و ويلايت انجومن‌لري ياراديلماليدير. بو انجومن‌لر بوتون دوولت اورقانلاري‌نين ايشيني نظارته آلماقلا ياناشي، ايقتيصادي و مدني حياتدا اوزو ده فعالييت گوسترمه‌ليدير. پارتييا عصرلر بويو خارابازارا دونده‌ريلميش آذربايجاني آبادلاشديرماق، خاريجي و داخيلي تيجارتي گئنيش‌لنديرمک و خالقين حياتيني ياخشي‌لاشديرماغي دا قارشيسينا مقصد قويموشدو. دوولت تورپاقلاري‌نين، همچينين آذربايجاني ترک ائديب، قاييتماق ايسته‌ين مولکه‌دارلارين يئرلرينين ده قئيدسيز-شرطسيز کندلي‌لره پايلاناجاغي موراجيعت‌نامه‌ده قئيد ائديليردي. سئچکي ايله باغلي اورادا گوستريليردي کي، آذربايجانلي‌لار اوز سايلارينا اويغون اولاراق ايران مجليسينه نوماينده گوندرمک حوقوقونا ماليک اولمالي، يعني مجليسده‌کي دئپوتاتلارين اوچده بيريني آذربايجانلي‌لار تشکيل ائتمه‌ليدير. آذربايجانلي‌لاردان آلينان وئرگي‌نين ياريسيندان چوخونو اونلارين اوز ائحتيياجلارينا صرف ائتمک و آغير وئرگي‌لري آرادان قالديرماق حاققينداکي موددعالار همين موراجيعت‌نامه‌نين موترققي کاراکتئرده اولدوغونو گوستريردي. فيرقه‌نين خالقا موراجيعتي اهالي طرفيندن رغبتله قارشيلانميشدي. بير قروپ ضييالي (دوکتور آخوندزاده، صمد صحابي، شفيع‌زاده، حسن عوذاري، محممدعلي روشدي، محممدعلي مزدوري، يعقوب نوبري و باشقالاري) «آذربايجان» قزئتينه گوندرديکلري مکتوبدا يازيرديلار: «... موراجيعت‌نامه‌دهيازيلان شوعارلار هاميسي موحتشم کئچميشي اولان قهرمان آذربايجان خالقي‌نين آزادليق و ايستيقلالييتي‌نين موحافيظه ائديلمه‌سي حاققيندا خالقين دوشونجه‌لرينين پارلاق ايفاده‌سيدير» (1، ن. 1، 1324). آ.د.ف-نين يارانماسي ايله گونئي آذربايجانداکي ميللي موختارييت حرکاتي سيياسي موباريزه دوورونه قدم قويدو. آ.د.ف تشکيل اولوناندان اوچ آي سونرا س.ج. پيشه‌وري يازيردي: «دوغرودور، ميللتيميز چوخ اوزون موددتدن بري اوز ميللييتيني حيس ائديب، ... اوزونون آزادليق و موختارييتي يولوندا موباريزه آپارميشدير. لاکين بونلارين هاميسي بو اوچ آي موددتينده آپاريلان موباريزه‌يه قطعن موساوي توتولا بيلمز. ايندي آذربايجانلي سريع بير صورتده آپاريلان سئچکي‌لر و اونلاردان بحث ائديلن مسله‌لر واسيطه‌سييله حقيقي بير خالق و تام معناسي ايله مدني و حسساس بير ميللت مقامينا يئتيشميشدير.
... جاوان دوولتيميز ايسه باشيني اوجالديب، ايفتيخار ايله دئيه بيلر کي، بو گون اونون آرخاسيندا ميليونلار ايله کيشي و خانيملار قان توکوب، اولوب-اولدورمه‌يه ايفتيخار ايله حاضيرديرلار.

بو ايش ميللتين قلبيندن چيخميشسا دا، فيرقه‌ميزين اونو تشکيل ائتمکده بويوک خيدمتي اولموشدور» (127، ص. 356). فيلولوگييا عئلم‌لري دوکتورو آلماز علي قيزي دوغرو اولاراق يازير: «آ.د.ف-نين مئيدانا چيخماسي مرکزي حوکومتين و يئرلي ايرتيجانين توره‌تدييي عاغلاسيغماز وحشي‌ليکلري‌نين قارشيسيني آلماقدا، ان اساسي ايسه آزادليق حرکاتيني واحيد مجرايا ساليب يئنيلمز بير قووتله هدفه يونه‌لتمکده بويوک رول اوينادي» (112، ص. 12).

آ.د.ف-نين سيرالاري گئتديکجه گئنيش‌لنيردي. تئز بير زاماندا (7 سئنتيابر) ايران خالق پارتيياسي‌نين آذربايجان تشکيلاتي آ.د.ف-يه بيرلشدي. آ.د.ف-نين سيرالارينين گئنيش‌لنمه‌سي ايله علاقه‌دار س.ج. پيشه‌وري يازيردي: «آذربايجان دئموکرات فيرقه‌سي بوتون ايران خالقلاري‌نين آزادليق و نيجات اوردوسودور. بو فيرقه ايييرمي بئش گونلوک سوردويو عومرونده بويوک مووفققيت قازانميش، اونون صداسي بوتون آذربايجان شهرلريني بوروموشدور.

ايييرمي بئش گونده آلتميش مين عوضو توپلاماق دونيا تاريخينده آز تصادوف اولان ايشلردندير. خالقي بو آزاديخاه تشکيلاتين طرفينه توپلايان عجبا ايمان، عقيده و ائحساساتدان باشقا نه اولا بيلر؟ بو ائحساساتين قاباغيني هئچ بير قووه سد ائده بيلمز» (127، ص. 304).
آ.د.ف فعالييتيني بويوک بير سورعتله داوام ائتديره‌رک اوز پروقراميني قبول ائتدي. دوققوز فصيل و اللي مادده‌دن عيبارت اولان پروقرام عومومي سيياسي، ايقتيصادي، تيجارت، معاريف، صحييه، ادبييات، اينجه‌صنعت، مطبوعات، ميللي و ساييره مسله‌لري احاطه ائديردي. پارتييانين بيرينجي قورولتايي اوکتيابرين 2-4-ده تبريز شهرينده کئچيريلدي. قورولتايين گئديشينه س.ج. پيشه‌وري رهبرليک ائتميشدي. او دئميشدي کي، مرامنامه‌نين اساس مسله‌سي آذربايجانلي‌لارين بير ميللت اولاراق تانينماسي و موختارييت مسله‌سي حئساب اولونور (44، ص. 32).

قئيد ائتمک لازيمدير کي، آ.د.ف-نين تشکيليندن ميللي حوکومتين يارانماسينا قدر اولان دوورده ميللي آزادليق حرکاتي گون‌به‌گون اينکيشاف ائتميشدير. «آذربايجان» ژورناليندا اوخويوروق: «اوزون ايللردن بري موستبيد بير اوصول-ي ايداره‌نين هر جور ظولم و ايستيثمارينا معروض قالميش آذربايجان خالقي، نهايت، ايران آذربايجانيندا ياراتديغي دئموکراتيک فيرقه‌سينين رهبرلييي ايله اوز حوقوقونو آلماق، اوز طالئعي‌نين، اوز موقددراتي‌نين آغاسي اولماق يولوندا جيددي و جسارتله آدديملايير» (10، ن. 3-4، 1945، ص. 48). خاطيرلاداق کي، ايکينجي دونيا موحاريبه‌سيندن سونرا بير چوخ آوروپا اولکه‌لري خالق‌لارينين فاشيزم اسارتيندن قورتارماسي، آسيا و آفريکادا ميللي-دئموکراتيک حرکاتين يوکسه‌ليشي کيمي حاديثه‌لر آ.د.ف رهبرلييي‌نين نظريندن قاچا بيلمزدي. س.ج. پيشه‌وري «آنا ديلي» آدلي مقاله‌سينده يازيردي: «... بوگون دونيانين اسير ميللت‌لري اوز حاقلاريني قاصيب‌لردن ... آلماقداديرلار. بس نه اولوب بيزه بيز دالدا قالاق، بيز ده دونيا ميللت‌لري جرگه‌سينه داخيل اولوب اوز قانوني حاقلاريميزي ايسته‌مه‌ليييک و بوتون دونيادا اولان آزاديخاه خالقلارا ثوبوت ائله‌مه‌ليييک کي، بيزيم ده اوز آنا ديليميز واردير، بيز ده قئيري خالقلار کيمي آزاد ياشاماليييق و آزاد موستقيل معاريفيميز اولماليدير» (1، ن. 8، 1324).
آذربايجان دئموکرات فيرقه‌سي خالقين پارتيياسي ايدي. بير ايلدن سونرا بو فيرقه‌نين ايل‌دونومو عرفه‌سينده «آذربايجان» مجموعه‌سينده يازيلاجاقدي: «ميللي آزادليق شوعاري، ميللي آزادليغا ماليک اولماق آرزوسو اهالي‌نين بوتون طبقه‌لريني، صينيف‌لريني بيرلشديرميشدي. اوزون موددت ازيلمک و تاپدالانماقدان دوغان ميللي کين هاميني بير يئره ييغميش، ال‌بير موباريزه‌يه سووق ائتميشدي. بو ايشده فهله صاحيب‌کار ايله، کندلي مولکه‌دار ايله، رووشن‌فيکر تاجير ايله، هامي بير-بيري ايله ال-اله وئرميشدي. اولدو وار، دوندو يوخدو. خالق آذربايجان دئموکرات فيرقه‌سينين موباريز بايراغي‌نين آلتينا توپلاشاراق قطعي دويوشه گيرميش و فيرقه‌نين بايراغي آلتيندا قاليب گلميشدي» (10، ن. 9، 1946، ص. 23). هله‌ليک ايسه آ.د.ف اوز تشکيلاتي ايشلري ايله مشغول اولور و بونونلا پارالئل، پروقراميندا نظرده توتدوغو مسله‌لري حياتا کئچيرمک اوچون عظم‌له چاليشيردي.

بئله بير واختدا گونئي آذربايجاني ترک ائتميش مولکه‌دار-فئوداللارين اوز مووقئع‌لريني برپا ائتمک جهدي، ژاندارملارين اهالي ايله وحشيجه‌سينه رفتاري دئموکراتييا ايله ايرتيجاع آراسيندا ضيددييتي داها دا کسکين‌لشديريردي. هله 1945-جي ايلين ياييندا م. صدر (1945 . 10 . 21-6 . 5) حوکومتي طرفيندن گونئي آذربايجانداکي ژاندارم قووه‌لرينه گوستريش وئريلميشدي کي، «مولکه‌دارلارلا کندلي‌لر آراسيندا باش وئرن ايختيلافلارا بيرباشا موستقيل اولاراق قاريشسينلار و بو يول ايله اينقيلابي حرکاتا قوشولان کندلي‌لره ديوان توتسونلار» (44، ص. 23). نتيجه‌ده، ايرتيجانين بيرلشميش قووه‌لري 1945-جي ايلين يايي و پاييزين اووللرينده دئموکراتيک تشکيلاتلارين عوضولري علئيهينه کوتله‌وي تعقيب و تئررور عملييات‌لاري توره‌تديلر، شهرلرده و کندلرده گوناهسيز آداملاري هئچ بير سبب اولمادان اولدورمکدن چکينمه‌ديلر. بو زامان آذربايجان دئموکراتيک فيرقه‌سي طرفيندن «دوولت مأمورلاري‌نين کندلرده ياراتديقلاري فجيع ايفشا ائتمک اوچون» باشليغي آلتيندا آذربايجاندا اولان خاريجي اولکه‌لرين نوماينده‌لرينه موراجيعت قبول ائديلدي. موراجيعت‌ده دوولت مأمورلاري‌نين اهالي ايله وحشيجه‌سينه رفتاري و قاتيل‌لرين تئهران حوکومتي طرفيندن جزاسيز قالمالاري گوستريلميشدي. مکتوبدا دئييليردي کي، ايرتيجاع «هر گون اوز شيددتيني آرتيرير و باش وئرن فجيع گوسترير کي، اونلار بو وسيله ايله آذربايجان خالقيني آرادان آپارماق يا اونو اورتا عصرلرده اولان قول کيمي ساخلاماق ايسته‌ييرلر – دوداق کسمک، داغ قويماق، قارين ييرتماق و بو فجيع ايله قتل و قارت ائتمه‌يين اورتا عصرلرده بئله آز سابيقه‌سي واردير» (10، ن. 3-4، 1945، ص. 13). بئله عمللرين تئهران حاکيم داييره‌لري طرفيندن جاوابسيز قالديغيني گورن آذربايجان دئموکرات فيرقه‌سينين 1945-جي ايلين اوکتيابر آييندا کئچيريلن بيرينجي قورولتاييندا سيلاحلي دسته‌لرين ياراديلماسي، اونلارا فدايي آدي وئريلمه‌سي حاققيندا قرار قبول ائديلدي.
1945-جي ايلين نويابريندا گونئي آذربايجانين هر يئرينده آذربايجان خالق کونقره‌سينه نوماينده‌لرين سئچيلمه‌سي اوزره کامپانيا گئديردي. خالق کونقره‌سينين ايجلاس‌لاري تبريزده نويابرين 20 و 21-ده کئچيريلميشدير. اورادا س.ج. پيشه‌وري‌نين معروضه‌سيندن سونرا 14 مادده‌دن عيبارت قرار قبول ائديلدي. ايجلاس‌دا خالق کونقره‌سي اوزونو موسسيس‌لر مجليسي ائعلان ائتدي و ميللي هئيت سئچيلدي. اونا آذربايجان ميللي مجليسي سئچيله‌نه قدر موسسيس‌لر مجليسي‌نين قرارلاريني ايجرا ائتمک تاپشيريلميش و سئچکي‌لرين کئچيريلمه‌سي صلاحييتي وئريلميشدي. موسسيس‌لر مجليسي اوز بيان‌نامه‌سينين صورت‌لريني ايران شاهي م. پهلوي‌يه، ايران مجليسي‌نين صدري طباطبايي‌يه و باش ناظير ايبراهيم حکيمي‌يه گوندرميشدي. بيان‌نامه‌ده آذربايجانا ايران دوولتي‌نين ترکيبينده موختارييت وئريلمه‌سي طلب اولونوردو.
1945-جي ايل نويابرين 27-دن دئکابرين 1-دک آذربايجان دئموکرات پارتيياسي‌نين تشببوثو ايله تئهران حوکومتيني گوزله‌مه‌دن ميللي مجليسه سئچکي‌لر کئچيريلدي. ايلک نامزدلرين سيراسيندا سئييد جعفر پيشه‌وري، صاديق باديقان، علي شبيستري‌نين آدي وار ايدي. سئچکي‌ده قادين‌لارين ايشتيراکي گونئي آذربايجان اوچون يئني حاديثه ايدي. ميللي مجليس 1945-جي ايل دئکابرين 12-ده آچيلدي؛ گيزلي سس‌وئرمه يولو ايله مجليسين صدري، اونون موعاويني و کاتيب‌لري سئچيلدي؛ نهايت، آذربايجان حوکومتي‌نين ياراديلماسي ائعلان اولوندو. ميللي مجليسين صدري ع. شبيستري اولدو، حوکومتين تشکيلي س.ج. پيشه‌وري‌يه تاپشيريلدي. دئکابرين 13-ده آذربايجان ميللي حوکومتي‌نين پروقرامي ائعلان ائديلدي. پروقرام 20 مادده‌دن عيبارت ايدي. دئکابرين 14-ده باش ناظيرين ايمضاسي ايله «آذربايجان ميللي دوولتي‌نين ائعلامييه»سي نشر ائديلدي. بورادا ميللي حوکومتين ايشه باشلاماسيندان دانيشيلير و گوستريلن تاريخدن ائعتيبارن بوتون دوولت ايداره‌لرينين اونون ايختييارينا کئچدييي بيلديريليردي. ايستر عوموم‌دوولت منافئعي، ايسترسه ده آيري-آيري شخص‌لرين منافئعينه ضيد اولان اوغورلوق، هر هانسي جينايتده توتولان شخص‌لرين آغير جزالارا محکوم ائديله‌جکلري قاباقجادان خبر وئريليردي. آذربايجانين ميللي حوکومتي آشاغيداکي ترکيبدن عيبارت اولموشدور: حوکومتين باش وزيري سئييد جعفر پيشه‌وري، داخيلي ايشلر وزيري سالام‌الله جاويد، خالق قوشونلاري وزيري جعفر کاوييان، کند تصرروفاتي وزيري جاويد مهتاش، معاريف وزيري محممد بي‌رييا، صحييه وزيري اوورنگي، مالييه وزيري قولام‌رضا ايلهامي، عدلييه وزيري يوسيف عظيما، يول، پوست، تئلئقراف و تئلئفون وزيري ميرزه‌ربي کبيري، تيجارت و ايقتيصاد وزيري رضا رسولي، ايش و زحمت وزيري حسن جوودت (112، ص. 17). ميللي حوکومت اراضي‌سينده اولان خاريجي اولکه نوماينده‌لري ايله بئينلخالق قانونلار چرچيوه‌سينده علاقه ساخلاياجاغيني و اونلارين تهلوکه‌سيزليييني تأمين ائده‌جه‌ييني بيلديرميشدي.

تسليم اولماق ايسته‌مه‌ين ايران قوشونلارينين تبريزده‌کي کومانداني گئنئرال ديرخشاني، نهايت، دئکابرين 18-ده تسليم آکتيني ايمضالاميشدي. موختليف سيلاحلي مانئع‌لرله قارشيلاشان ميللي حوکومت خالق قوشونلاريني ياراتماق اوچون تدبيرلر گوردو. س.ج. پيشه‌وري «ميللي وظيفه ايداره‌سينده ميللي نيظام خيدمتي حاققيندا» نيطقينده دئميشدي: «خالقيميزي ايدبار، فلاکت و بدبينليکده ساخلاماق ايسته‌ين تئهران مورتجئع حوکومتي ... حيس ائتميشدير کي، آذربايجاندا بير ميللي قووه وار. او بو قووه‌ني اورتادان آپارماق اوچون موختليف وسيله‌لره ال وورموشدور. ايندييه قدر او مونتظير ايدي کي، بو نئهضتي نيظامي قووه ايله آرادان آپارا بيلر. او بو يولدان مأيوس اولاندان سونرا ديپلوماسي چاره‌لره تشببوث ائديب خالقين باشي اوستوندن اوز فيکريني ايجرا ائتمه‌يه چاليشير. بيزيم جاوابيميز ساده‌دير. بيز اوز ميللي قوشونوموزا دايانيب مسله‌ني اوز گوجوموزله حل ائده‌جه‌ييک... قوي بيز ائويميزين بوتون شئي‌لريني حتتا فرشيني بئله ساتمالي اولساق دا اسلحه آلاق و ... آزادليغيميزي ساخلاياق» (127، ص. 369). حربي ناظير قوشون سيرالارينا کونوللولر قبول ائتديييني بيلديردي. قبول ائديلن‌لر پولسوز يئمک، منزيل و آيدا موعيين ميقدار پوللا تأمين اولونوردولار.
ميللي حوکومتين 1946-جي ايل 6 يانوار تاريخلي قرارينا اساسن گونئي آذربايجاندا دوولت ديلي آذربايجان ديلي ائعلان اولونموشدو. قراردا دئييليردي:

«1- بو گوندن ائعتيبارن آذربايجاندا آذربايجان ديلي رسمي دوولت ديلي حئساب اولونور. دوولتين قرارلاري، رسمي ائعلانلار، همچينين خالق قوشونلاري حيصصه‌لرينه وئريلن فرمانلار و قانون لاييحه‌لري موطلق آذربايجان ديلينده يازيلماليدير.

2- بوتون ايداره‌لر (دوولت، ميللي، تيجارت و ايجتيماعي) اوز ايشلريني آذربايجان ديلينده يازماغا مجبوردولار. بو ديلده يازيلمايان دفتر و مداريک رسمي حئساب اولونماياجاقدير» (18، ن. 8، 2000، ص. 25).

ميللي حوکومت سعي‌له ايجتيماعي-سيياسي حياتين بوتون ساحه‌لرينده موترققي يئنيليک‌لر ائديردي. آز بير موددت عرضينده تحصيل ساحه‌سينده دييشيک‌ليکلر اولدو، درسلر آذربايجان ديلينده کئچيريلدي، ميللي تدريس وساييط‌لرينين ياراديلماسي اوچون معاريف ناظيرلييي يانيندا درس کيتابلاري شوعبه‌سي ياراديلدي و ساييره. بئله ايصلاحاتلارين بويوک اهمييتي وار ايدي. مممدلويي عابباسي‌نين «آذربايجان ديلينده درس کيتابلاريميز» آدلي مقاله‌سينده اوخويوروق: «آذربايجان معاريف ايداره‌سينين ... بو بويوک تشببوثو سايه‌سينده ايللردن بري ظاليمانه سيياست‌لر نتيجه‌سينده آرادان آپاريلان آنا ديليميز يئني‌دن حياتا کئچدي، بويوک تاريخ‌لره ماليک اولان يوردوموز معاريف و مدنييت سايه‌سينده يوکسک اينکيشاف و ترققي سوييه‌لرينه قالخماغا قادير اولدو، نهايت آذربايجان اوولادلاري ... آذربايجان ديلينده يازيلان کيتابلاردان تعليم و تربييه آلماغا قادير اولدولار» (111، ص. 41).

ميللي حوکومتين گوردويو ان موهوم مدني تدبيرلردن بيري آذربايجان دوولت درام تئاتري‌نين آچيليشي (28 مارت 1946-جي ايل) اولموشدور. خاطيرلاداق کي، آ.د.ف-نين مرام‌نامه‌سينده جمعييتين بير تربييه اوجاغي کيمي تئاترين اينکيشاف ائتديريلمه‌سي ايله باغلي دا موددعالاري واردي. «آذربايجان» قزئتينده اوخويوروق: «43. تئاترين بويوک ايجتيماعي تربييه اوجاغي اولدوغونو نظره آلاراق، تبريز و باشقا آذربايجان شهرلرينده اولان تئاترلارين مخاريجي دوولت طرفيندن تأمين ائديلمه‌ليدير» (1، ن. 24، 1324).

آذربايجان دوولت تئاتري‌نين ايلک تاماشاسي ج. مممدقولوزاده‌نين «آنامين کيتابي» پييئسي ايدي. تاماشاني حاظيرلاماقدا تئاترين رئژيسسورو ص. صباحي‌يه آذربايجان سوويئت رئژيسسورو ايسماعيل افندييئو کومک ائتميشدي. همين واختا قدر اي. افندييئو آرتيست‌لرله موختليف مووضولاردا 2 آيليق سئمينار مشغله‌لري آپارميشدي. ايلک تاماشا کيمي گوستريلميش پييئسين مووضوسو دا تصادوفي سئچيلمه‌ميشدي. خاطيرلاداق کي، اثرده خالقين بويوکلويونه ائحتيرام و آنا ديلينه محببت اساس يئر توتور. تاماشانين موسيقيسيني آذربايجان سوويئت بسته‌کاري ج. جاهانگيروو يازميش، خالق چالغي آلت‌لري اورکئستري‌نين چيخيشينا دا اوزو ديريژورلوق ائتميشدي. سحنه دئکوراسيياسيني ک. کاظيم‌زاده‌نين اسکيزلري اوزره تئاترين رسسامي ولي خاکي‌دان چکميشدي. قئيد ائتمک لازيمدير کي، تئاترين بيناسي دا يئني تيکيلميشدي و بو، ميللي حوکومتين آذربايجان خالقينا وئردييي بويوک مدني توحفه‌لردن بيري ايدي. همچينين تئاترين آچيليشيندا باش ناظير س.ج. پيشه‌وري و ميللي مجليسين صدري ع. شبيستري ده ايشتيراک ائتميشديلر.

تبريز دوولت تئاتريندا ايکينجي تاماشا «ناموس» اولموشدور. همين اثر واختي‌يلا آکتيورلار طرفيندن اوينانيلميشدي. لاکين بو دفعه‌کي تقديمات اوولکي‌لردن تامامي‌يلا فرق‌لنيردي. «آذربايجان» ژورناليندا اوخويوروق: «بيرينجي تاماشالار ... کافي قدر ماددي ايمکاني اولمايان و لازيمي معنوي يارديم گورمه‌ين صاحيبسيز هوسکارلار طرفيندن وئريلدييي حالدا، بو دفعه‌کي «ناموس» ميللي حوکومتين تأسيس ائتدييي آذربايجان دوولت تئاتري طرفيندن دوولت تئاترينا لاييق بير شکيلده وئريلميشدير» (10، ن. 6، 1946، ص. 47).
تاماشا بير داها تبريز تئاتري‌نين گنج آکتيور دسته‌سينين پارلاق گله‌جه‌يه ماليک اولاجاغيني ثوبوت ائتدي.

تبريز دوولت تئاتريندا قويولموش اوچونجو تاماشا «آرشين مال آلان» موسيقيلي کومئديياسي ايدي. سوزسوز کي، او اثر ده هوسکار آکتيورلار طرفيندن اووللر حاضيرلانميشدي. بو موقاييسه‌ني آپارميش اي. افندييئو يازيردي: «کئچميشده موسيقيلي اثرلر بير شرق اوچلويو طرفيندن هئچ بير ديريژور يارديمي اولمادان ايفاده اولونوردو. هاوالار آرتيست‌لر و چالانلار طرفيندن نوتسوز ايداره ائديلدييي حالدا، بو دفعه تاماشا اورکئستر طرفيندن موشاييعت ائديلميش، ايستر آرتيست‌لر و ايسترسه ده چالانلار هاوالاري نوتا اوزو ايله حاضيرلاميشلار» (10، ن. 10، 1946، ص. 47).

يوخاريدا آدلاري چکيلن هر ايکي تاماشانين رئژيسسورو صمد صاباحي (عئيني زاماندا اي. افندييئو ده اونا کومک ائتميش)، رسسامي ايسه ولي خاکي‌دان ايدي.

1946-جي ايلين سئنتيابر-اوکتيابر آيلاريندا تئاتر کوللئکتيوي گونئي آذربايجان شهرلرينده قاسترول سفرينده اولموش و 50 مين تاماشاچيني احاطه ائدن 85 تاماشا وئرميشدير (10، ن. 10، 1946، ص. 47). بئله‌ليکله، آذربايجان دوولت درام تئاتري آرتيست‌لري دئموکراتيک حاکيمييتين موحکم‌لنمه‌سينه، زحمتکئش‌لرين مدني اينکيشافينا تأثير گوسترير، دئموکراتيک ايدئيالاري گونئي آذربايجانين ان اوجقار يئرلرينه چاتديريرديلار.

ميللي حوکومتين مدني تدبيرلريندن بيري ده تبريز خالق چالغي آلت‌لري اورکئستري‌نين تشکيلي و تبريز دوولت فيلارمونيياسي‌نين آچيليشي اولموشدور. خاطيرلاداق کي، تبريز خالق چالغي آلت‌لري اورکئستري تبريزده‌کي سوويئت مدنييتي ائوينده ياراديلميشدي. بسته‌کار ج. جاهانگيروو بو ساحه‌ده خئيلي زحمت چکميشدي. او، آذربايجان ميللي حوکومتي‌نين سورودونو (هيمنيني) ياراتميش، «فدايي‌لر مارشي»ني بسته‌له‌ميش، «تبريزيم» ماهنيسيني نوتا سالميشدي. هر اوچ موسيقي اثري‌نين سوزلري م. ائعتيمادين ايدي. اورکئستر هم ده تبريز دوولت تئاتري‌نين آرتيست‌لريندن عيبارت کور دسته‌سينين يارانماسينا سبب اولموشدو اونون فعالييتي باره‌ده «آذربايجان» ژورنالي يازيردي: «بيرينجي دفعه مدنييت ائوينين صحنه‌سينده اوخونان «فدايي‌لر مارشي» آرتيق ايران آذربايجاني‌نين هر طرفيندن فدايي‌لر دسته‌سي، خالق قوشونو حيصصه‌لري، مکتب‌ليلر طرفيندن اوخونماقدادير. بو، اورکئسترين خالقا ائتدييي بويوک بير خيدمتدير و اونون فعالييتي‌نين حياتلا نه قدر باغلي اولدوغونو پارلاق صورتده گوسترير» (10، ن. 6، 1946، ص. 32-33).
خالق چالغي آلت‌لري اورکئستري‌نين تشکيل اولونماسي گونئي آذربايجانين ايستئعدادلي موغنني‌لرينين بير يئره توپلانماسي باخيميندان اهمييتلي حاديثه ايدي. عوموميت‌له، تبريزده باجاريقلي موسيقي اوستادلاري چوخ ايدي. لاکين قايغي‌سيزليق نتيجه‌سينده اونلار هره‌سي بير طرفده صنعتلري ايله يا مشغول اولور، يا دا باشقا بير پئشه‌يه ال آتيرديلار. تبريز موسيقي‌چيلري ايچه‌ريسينده صمد دبباق، علعسگر ريضوان، ماحمود خييام، تارزن آغايي قولام رضا، سانتوردا چالان عبادي‌نين آديني چکمک اولار. محض بئله بير زنگين اوزک اساسيندا 1946-جي ايلين مارت آييندا تبريز دوولت فيلارمونيياسي آچيلميشدير. معاريف ناظيرلييي‌نين نزدينده ياراديلميش فيلارمونييا ستتارخان خييبانيندا فيردووسي مدرسه‌سينين بيناسيندا يئرلشيردي. فيلارمونييانين ديرئکتورو علي توده ايدي. سونرالار او، خاطيره‌لرينده يازيردي: «هله فيلارمونييانين آچيليشيندان قاباق تئهراندان خاننده صاحيب روحي (شوکوروو)، اردبيلدن سازنده صئيفي، يحيا، ايسماعيل، علي‌اکبر، يدوللا دوغما خالقا خيدمت ائتمک مقصدي‌يله تبريزه گلديلر. سونرالار آنا توپراغين باشقا-باشقا ماحاللاريندان فيلارمونييايا صنعت فدايي‌لرينين آخيني باشلادي. سانکي تبريزده طراوتله دولو تازه بير باغ سالينميشدي» (159، ص. 62).
فيلارمونييانين آچيليشيندا س.ج. پيشه‌وري ايشتيراک ائتميش و نيطق سويله‌ميشدي. مراسيمه خاريجي اولکه‌لرين ده نوماينده‌لري دعوت اولونموشدولار. ع. توده يازيردي: «ايلک سيرادا ايله‌شن اجنبي ديپلوماتلار، خوصوصي‌يله بو ديپلوماتلارين باشچي‌لاري اولان آمئريکا، اينگيلتره، فرانسا، تورکييه، ايران کونسوللاري ووقارلا دانيشان ناطيقي ترجومه‌سيز ده چوخ گوزل باشا دوشوردولر» (159، ص. 52).

تبريز فيلارمونيياسيندا ميللي اورکئستردن باشقا، ديگر موسيقي دسته‌لري ده وار ايدي. بونلاردان بيري آشيق حوسئين جاوانين رهبرلييي ايله ياراديلميش خالق آشيقلاري دسته‌سي ايدي. آشيق علعسگر، آشيق قولو کيمي صنعتکارلار دا همين دسته‌يه جلب ائديلميشديلر. ميللي حوکومته قدر گونئي آذربايجاندا بئله بير دسته اولماميشدي. ع. توده «آشيق حوسئينه» آدلي شئعرينده بونا ايشاره ائده‌رک يازميشدير:


دوستوم! ياديندا مي بيزيم بو يئرده،


بايقوشلار اوتردي ويرانه‌لرده.


چاليب-اوخوياردين مئيخانه‌لرده


اوجوز توتولاردي صنعتين، آشيق.


ايندي يوردوموزدا حورمتيميز وار،


آزاد قلميميز، صنعتيميز وار.


ميللي مجليسيميز، دوولتيميز وار،


سنه قييمت وئرير ميللتين، آشيق.

(8، ن. 38، 1946)

ماراقلي موسيقي قروپلاريندان بيري قاوال چالان قيزلار دسته‌سي ايدي. بو دسته ايکي ايل قاباق صحنه‌يه ايلک دفعه چيخميش قادين آکتيورلاريندان عيبارت ايدي. لئيلا خانيم موحسين‌پور، سارا خانيم چيدان، فاطيمه زرگري، عالييه جعفردايي و باشقالاري بو دسته‌يه داخيل ايديلر. اونلار يئني موحيطين مدنييت عالمي‌نين ايلک قارانقوشلاري ايديلر. فيلارمونييادا عئيني زاماندا سازچي قيزلار دسته‌سي، اوغلان و قيزلارين داخيل اولدوغو رقص دسته‌سي ده فعالييت گوستريردي.

ميللي حوکومتين فيلارمونييانين تشکيلي کيمي مدني تدبيري ايله باغلي قئيد ائتمه‌ليييک کي، حتتا ايرانين اوزونده بئله مدنييته بو جور دوولت قايغيسي گوستريلمه‌ميشدي. «آذربايجان» مجموعه‌سينده اوخويوروق: «آذربايجان معاريفي و مدنييتي ايرانين باشقا شهرلرينده، حتتا تئهراندا صنايئع-ي نفيسه‌نين صاحيبسيز اولدوغو، آرتيست‌لرين، سازنده‌لرين هئچ بير تشکيلات طرفيندن حيمايه ائديلمه‌دييي حالدا بيرينجي دفعه آذربايجاندا تبريز دوولت تئاتري، دوولت فيلورمانيياسي کيمي مدني موسسيسه‌لرين ياراديلماسي ايله فخر ائتمه‌يه حاقلي ايدي» (10، ن. 10، 1946، ص. 35).
ميللي حوکومتين مدني تدبيرلريندن بيري ده قادينلار کلوبونون ياراديلماسي اولموشدور. آز بير واختدا کلوب مدني مرکزه چئوريلدي. اورادا قادينلارين ساوادسيزليغيني لغوائتمه کورسو، قيرائت‌خانا و کيتابخانالار تشکيل اولوندو، ال ايشلري درنک‌لري ياراديلدي. کلوبدا قادينلارا همچينين حوقوقي يارديم گوستريلير، طيببي مصلحت‌لر وئريليردي.

تبريزده رسسام‌لار سرگي‌سينين تشکيلي ده موهوم مدني حاديثه‌لردن بيري ايدي. «آذربايجان» ژورناليندا اوخويوروق: «بو نومانييشگاهين تشکيلي و آچيليشي نه‌اينکي تبريز رسسام و نققاشلاري‌نين حياتيندا، بلکه ده بوتون آذربايجان خالقي‌نين حياتيندا موهوم بير حاديثه‌دير. تبريز و ائله‌جه ده ايران آذربايجاني رسسام‌ليغي و نققاشليغي قديم و چوخ زنگين بير تاريخه ماليکدير!» (10، ن. 6، 1946، ص. 22).

سرگيده‌کي اثرلر مووضو ائعتيباري‌يله موختليف و زنگين ايدي. بيرينجي موکافات هئچ کيمه وئريلمه‌سه ده، ايکينجي موکافات رسسام موزه‌زاده‌نين «ياسمن»، صدقياني‌نين «جونالي قادين» و «ناتورمورت» اثرلرينه وئريلميشدي. قئيد ائتمک لازيمدير کي، «ناتورمورت» مووضوسو تبريز رسساملاري اوچون تزه ايدي. سرگيده موکافات آلان رسساملار ايچه‌ريسينده بئهزاد مکتبي‌نين داوامچي‌لاريندان اولان عورفان ناخچيواني‌نين ده آديني چکمک لازيمدير. اورادا رسسامين «مشهور خانيم زئينب‌النيسا» آدلي مينياتورو و اليازمالار اوچون چکدييي جيلدلر، «يوسيف و زولئيخا» اثرلري نوماييش ائتديريلميشدير. بو سرگي گوستردي کي، «ايران آذربايجاني باشقا ساحه‌«رده اولدوغو کيمي، رسسامليق و نققاشليق ساحه‌سينده ده زنگين ايرثه و چوخ گوزل اوستالارا ماليکدير. بو اوستالار داها ياخشي اثرلر ياراتماق و بونونلا دا دونيا صحنه‌سينه چيخماق اوچون بويوک ايمکانلارا ماليک اولموشلار» (10، ن. 6، 1946، ص. 23).

ميللي حوکومتين گوستردييي مدني قايغي‌لاردان بيري ده تبريز دوولت اونيوئرسيته‌سينين آچيليشي اولموشدور. عئلم و مدنييت ميللتين ترققي سوييه‌سينين موهوم گوستريجي‌لري اولماسي هامييا معلومدور. خاطيرلاداق کي، واختي‌يلا ش.م. خيياباني ده نيطق‌لريندن بيرينده: «هئچ بير ميللت معاريف اولمادان اوز آزادليغيني قورويا بيلمز» (14، ن. 4، 1945، ص. 17) دئميشدي. فصلين اوولينده يازديغيميز کيمي، رضا شاه دوورونده گونئي آذربايجاندا نه‌اينکي عالي، هئچ ايبتيدايي تحصيل آلماق اوچون بئله لازيمي شراييط ياراديلماميشدي. تبريز دوولت اونيوئرسيته‌سينين رئکتورو اولموش دوکتور ن. جاهانشاهلي مقاله‌لريندن بيرينده يازميشدي: «حيات موباريزه‌سينده سعادتمند اولماق اوچون خالقين، ميللتين ديل و عنعنه‌لريني موحافيظه ائتمک، کئچميش آتالارين، بابالارين گوسترديک‌لري فداکارليقلاري يادا سالماق، جاوان نسلي اوز تاريخي ايله تانيش ائديب، اونلاردا هيممت و قئيرت دوغورماق، عئيني زاماندا دونيانين موترققي عئلم‌لريني همين ميللته چاتديرماق، اونون مالي ائتمک ان ضروري شرطلردندير. بو مقصده ايسه آنجاق معاريف و مکتبلر واسيطه‌سييله چاتماق اولار» (10، ن. 10، ص. 12). اودور کي، ميللي حوکومتين ماددي وساييطين آزليغينا، چتين شراييطه باخماياراق، تبريز دوولت اونيوئرسيته‌سينين آچيلماسي حاققينداکي قراري تاريخي اهمييته ماليکدير. درسلرين اونيوئرسيته‌ده آذربايجان ديلينده کئچيريلمه‌سي  نظرده توتولموشدو. تحصيل اوجاغينا جمعي 190 گنج قبول ائديلميشدي.
ميللي حوکومتين بو دوورده گوردويو مدني تدبيرلردن بيري ده ج. مممدقولوزاده‌نين ترجومه-يي حالي‌نين، «اوستا زئينال» حئکايه‌سينين، ع. فيطرتين «سئچيلميش اثرلري»نين، فدايي‌نين «بختييارنامه» داستاني‌نين، م.ع. موعجوزون «سئچيلميش اثرلري»نين، حججارين «لايلاي» آدلي شئعرلر توپلوسونون و اونلارلا بديعي اثرلرين آذربايجان ديلينده کوتله‌وي تيراژلا نشر ائتمه‌سي ايدي. بو ايجتيماعي فيکرين فورمالاشماسينا گوجلو تأثير گوستريردي.

بوتون بونلاردان سونرا دئيه بيله‌ريک کي، 1941-1946-جي ايللرده گونئي آذربايجاندا گئدن دئموکراتيک پروسئس‌لر و نهايت، ميللي حوکومتين قورولماسي ادبييات، مطبوعات و مدني عالمه تأثير گوستره‌رک همين ساحه‌لرين داها دا اينکيشافينا سبب اولموشدور.

ميللي حوکومتين فعالييتي ايله باريشمايان تئهران رسمي‌لري گونئي آذربايجاندا ايقتيصادي بوحران ياراتماغا چاليشاراق اونونلا تيجارت علاقه‌لريني کسديلر. تاجيرلرين خاهيشيني يئرينه يئتيرن حوکومت خاريجله تيجارت علاقه‌لري ياراتماق قرارينا گلدي و مووافيق لاييحه‌ني مجليسين تصديقينه وئردي. م. ايبراهيمووون «1945-1946-جي ايللرده گونئي آذربايجاندا ميللي-دئموکراتيک حرکات» آدلي مقاله‌سينده اوخويوروق: «او اوزو (يعني ميللي حوکومت – گ. آغايئوا) ايلک دفعه اولاراق دوولتي تيجارت دوزه‌لديب ماغازالار آچدي. محدود درجه‌ده شرطي پول بوراخدي. ديگر طرفدن، تبريزين فابريکالاريني ايشه سالدي. يئني توخوجو فابريکاسي و خيردا ائعمالاتخانالار، شيرکتلر ياراتدي. بئله‌ليکله، ايقتيصادي حيات و تيجارت جانلاندي» (85، ص. 104).

ايران ايرتيجاسي ميللي حوکومتي ييخماق اوچون 1946-جي ايلين ياز و پاييزيندا اوز فيتنه‌کار عمللريني گوج‌لنديرمه‌يه باشلادي. تئهران اوردوسو ميياندوآب طرفدن قفلتن فدايي دسته‌لرينين اوزه‌رينه هوجوم ائتدي. تئز بير زاماندا فدايي دسته‌لري اوز مووقئع‌لريني موحکم‌لنديردي و هوجوما کئچه‌رک دوشمن قوشونلاريني گئري قايتارديلار. سوويئت قوشونلاري‌نين گونئي آذربايجان اراضي‌سينده اولماسي دا ايران ايرتيجاسي‌نين ال-قول آچماسينا مانئع اولوردو. 1946-جي ايلين يانوار، مارت و ماي آيلاريندا ايران حوکومتي اينگيلتره و آمئريکا بيرلشيک دوولت‌لرينين مصلحتي ايله ب.م.ت تهلوکه‌سيزليک شوراسينا سوويئت قوشونلارينين ايراندان چيخاريلماسي حاققيندا موراجيعت ائتدي. ايران حوکومتي بو باره‌ده عئيني زاماندا موسکووا ايله ده دانيشيقلار آپاردي. اگر اووللر استالين آپاريلان دانيشيقلاردا ايرانين آذربايجان ميللي حوکومتي‌نين بوتون ناييلييت‌لريني تانيماسي پرينسيبيني اساس گوتوروردوسه، سونرالار ايران دوولتي‌نين نئفت ياتاقلارينين بيرگه ايستيثماري ايله علاقه‌دار سوويئت-ايران شيرکتي‌نين ياراديلماسينا راضيليق وئردييي اوچون اوز فيکريندن دوندو. يالنيز س.ج. پيشه‌وري ميللي حوکومتين مووقئعيني آخيرادک قورويوب ساخلادي.

1946-جي ايل آپرئلين آخيريندا تئهران حوکومتي دانيشيقلار آپارماق اوچون ميللي حوکومت نوماينده‌لريني تئهرانا دعوت ائتدي. آذربايجان خالقي ستتارخانين دانيشيق بهانه‌سي ايله تئهرانا چاغيريلماسيني، خيياباني‌نين ده بو يوللا محو ائديلمه‌سي پلانيني اونوتماميشدي. اودور کي، س.ج. پيشه‌وري‌نين ده تئهرانا چاغيريلماسينا خالق سئوينمه‌دي. آپرئلين 29-دا طيياره مئيدانيندا س.ج. پيشه‌وري بو سوزلري دئدي: «آزادليغيميزي تثبيت ائتمک اوچون سيز گرک نوماينده‌لرينيزين داليندا دوراسينيز و لازيم اولارسا تئهرانا دا گله‌سينيز. قوي اونلار بيلسينلر کي، 6 آيين موددتينده بو نئهضتي يارادان پيشه‌وري و باديقان دئييل، بئش ميليونلوق آذربايجان خالقي‌دير. بيز آذربايجان دئموکرات فيرقه‌سينين بايراغيني ابدي اولاراق قودرتلي اللريميزله اوجا ساخلاياجاغيق، فيرقه‌ميز قاليب خالقيميزا رهبرليک ائده‌جکدير» (1، ن. 185، 1946).

قووام-وس-سلطنه آذربايجانين موختارييتي، ميللي حوکومتي، تورپاق ايصلاحاتي و آنا ديلي مسله‌سي ايله راضيلاشماديغي اوچون 15 گونلوک دانيشيقلار نتيجه‌سيز اولدو و آذربايجان نوماينده هئيتي گئري قاييتدي. ايکينجي دانيشيقلار تبريزده اولدو. بئله‌ليکله، 1946-جي ايل اييونون 13-ده تئهران حوکومتي ميللي مجليسي آذربايجاندا ايالت انجومني کيمي تانيدي. آذربايجان واليسي‌نين تعيين ائيلمه‌سي ايالت انجومني‌نين تکليفي اوزره ايران حوکومتينه مخصوص ايدي. دوکتور سلاموللاه جاويد (گونئي آذربايجانين داخيلي ايشلر ناظيري سئچيلميشدي) آذربايجانا والي تعيين اولوندو. يوخاريدا آدي چکيلن قراردا آذربايجان گليري‌نين دوردده اوچونون اوزونه خرجله‌نمه‌سي، ميللي اوزونو ايداره اورقانلاري کيمي انجومن‌لرين فعالييتي، لازيم اولان حاللاردا همين اورقانلارين ايشينه آذربايجانلي‌لارين قاريشماق حوقوقو گوستريلميشدي.
تئهران حوکومتي آذربايجان ميللي حوکومتيني رسمن تانيديغينا باخماياراق مووجود وضعييتله باريشماق فيکرينده دئييلدي. ديگر طرفدن، ميللي حوکومتين قورولماسينا اينگيلتره و آ.ب.د بو اراضي‌ده اوز نوفوذلارينين آشاغي دوشمه‌سي کيمي باخيرديلار و اودور کي، ايران دوولتيندن آذربايجانداکي حرکاتين لغو اولونماسيني طلب ائديرديلر. محض اونلارين حيمايه‌سي ايله 1946-جي ايلده «آذربايجان مسله‌سي» بير نئچه دفعه ب.م.ت-نين موذاکيره‌سينه چيخاريلميشدي. آذربايجان ميللي حوکومتيني آرادان گوتورمک اوچون يئني-يئني يوللار آختاران تئهران حاکيم داييره‌لري اونا قارشي بوهتان کامپانيالاري تشکيل ائتمکدن بئله چکينمه‌ديلر و قووام-وس-سلطنه ايرانين 15-جي مجليسينه سئچکي‌لر زاماني قانون-قايداني تأمين ائتمک بهانه‌سييله نويابرين 22-ده حوکومت قوشونلارينا آذربايجانا داخيل اولماق حاققيندا امر وئردي. دئکابرين 12-ده س.ج. پيشه‌وري و سيلاحداشلاري سوويئت خوصوصي اورقانلاري طرفيندن موهاجيرته مجبور ائديلديلر. عئيني زاماندا گونئي آذربايجانين هر يئرينده دئموکراتلارين تعقيب و تئررور ائديلمه‌ْي باشلاندي، مينلرله آدام زيندانا ساليندي، دئموکراتيک حرکات قانينا قرق ائديلدي.

قئيد ائتمه‌ليييک کي، گونئي آذربايجانداکي آزادليق حرکاتي «عصري و قاباقجيل حرکات اولماقلا، زامانه‌ميزين ان گورکملي تاريخي حاديثه‌لري سيراسينا چيخا بيلدي و سيياست دونياسي‌نين حاديثه‌لري‌يله بيرلشدي ... . بوتون دونيا، آسييانين بير گوشه‌سينده ديري، جانلي و ايستئعدادلي بير خالقين، آزادليق و دئموکراسي يولوندا قهرمانليقلا موباريزه آپاران بير ميللتين وارليغيني گوردو...» (88، ص. 72-73).

بس بئله بير دوورده گونئي آذربايجانين ادبي موحيطي نئجه اولموشدور؟ فصلين اوولينده گوستريلدييي کيمي، 1941-1946-جي ايللرين ايجتيماعي-سيياسي حاديثه‌لري ادبي موحيطه اوز تأثيريني گوسترمه‌يه بيلمزدي. موتتفيق قوشونلارينين ايرانا داخيل اولماسي نتيجه‌سينده رضا شاه رئژيمي‌نين داغيلماسي، اولکه‌ده دئموکراتيک آب-هاوانين يارانماسي، 1941-جي ايلدن باشلاياراق سوويئت آذربايجاني ضييالي‌لارينين تبريزده «وطن يولوندا» قزئتيني نشر ائتمه‌لري، بونونلا پارالئل «آذربايجان» جمعييتي‌نين مطبوعات اورقاني اولان «آذربايجان» قزئتي، سونراکي ايللرده درج اولونان «شفق»، «آذربايجان» مجموعه‌لري و اونلارجا ديگر قزئت و ژورناللار دوورون قلم صاحيب‌لريني اوز اطرافينا توپلاميش، اونلارين بديعي ياراديجيليغي اوچون ال‌وئريشلي شراييط ياراتميشدي. باشقا سوزله، اولکه‌ده‌کي دئموکراتيک احوال-روحييه و ميللي مطبوعاتين برپاسي 1941-1946-جي ايللر گونئي آذربايجان ادبي موحيطي‌نين اوزونه‌مخصوصلوغونا تأثير ائدن باشليجا عاميللردير. بو سبب‌لرين نتيجه‌سينده ديکتاتورا رئژيمي واختيندا مووققتي اولاراق سوکوت ائتميش ادبي ياراديجيليق عالمي يئني‌دن جانلانميشدي. پروفئسسور جعفر خندان دوغرو اولاراق يازميشدير: «آنا ديلينده يازديغينا گوره کئچميشده تعقيب اولونان صنعتکارلار ايندي بوتون اثرلريني آذربايجان ديلينده يازير، عومرونده آنا ديلينده يازمايان ليبئرال شاعيرلري ده اوز سيرالارينا آليرديلار» (82، ص. 146).
سوزسوز کي، بو موحيط اوزونده هم ياشلي، هم ده گنج نسلين قلم صاحيب‌لريني بيرلشديرميشدي: مير مئهدي ائعتيماد، علي فيطرت، ايبراهيم ذاکير، جعفر کاشيف، محممدعلي فخرالديني محزون، حبيب ساحير، حدداد (علي‌اکبر پاکزاد)، هيلال ناصيري، حوسئين صححاف، مير مئهدي چاووشي، مير تاغي ميلاني، قولوخان بورچالي، آشيق حوسئين جاوان، محممد باغير نيکنام، بالاش آذراوغلو، موظففر ديرفشي، يحيا شئيدا، علي توده، حکيمه بيللوري، مدينه گولگون ... 1941-1946-جي ايللر ادبي موحيطينده بيري ديگريني عوض ائدن ايکي اساس ادبي تشکيلات اولموشدور: 1945-جي ايلده «وطن يولوندا» قزئتي‌نين نزدينده يارانميش «شاعيرلر مجليسي» و 1946-جي ايلده ميللي حوکومتين قايغيسي نتيجه‌سينده معاريف ناظيرلييي‌نين نزدينده تشکيل اولونموش «شاعيرلر و يازيچي‌لار جمعييتي».

تبريزده «وطن يولوندا» قزئتي‌نين نشري گونئي آذربايجان شاعيرلري‌نين ياراديجيليغي يوللاريندا گئنيش ايمکانلار ياراتميشدي. قزئت نشره باشلاديغي ايلک آيلاردان بديعي ياراديجيليقلا مشغول اولان قلم صاحيب‌لريني اطرافينا توپلايا بيلميشدي. بو باره‌ده ج. خندان يازيردي: «قزئتيميزين صحيفه‌لرينده دوغما آذربايجان ديلينده اوز شئعيرلريني چاپ ائتديرن شاعيرلرين فعالييتي گوسترير کي، اونلار اوز ياراديجيليق‌لاريني گئنيش‌لنديرمک، ادبييات ساحه‌سينده بيليک‌لريني آرتيرماق آرزوسونداديرلار» (79). سوزسوز کي، رئداکسييا امکداشلاري‌نين شئعير گتيرن هر بير شاعير، قلم صاحيبي ايله آيري-آيريليقدا ادبي ياراديجيليق باره‌ده آپارديقلاري صوحبت‌لري ايسته‌نيلن نتيجه‌ني وئرميردي. ديگر طرفدن، رئداکسييايا شئعير گتيرن شاعيرلر اوزلري ده «وطن يولوندا» قزئتي‌نين نووبتي نومره‌سيني صبيرسيزليک‌له گوزله‌يير، اورادا درج اولونموش اثرلري اوخويور و بونلار حاققيندا فيکير موباديله‌سي آپارماق اوچون ائحتيياج حيس ائديرديلر. تدريجن همين موألليف‌لرين بير يئره توپلاشماق ضرورتي يارانيردي. بئله‌ليکله، 1945-جي ايلده «وطن يولوندا» قزئتي‌نين نزدينده «شاعيرلر مجليسي» تشکيل اولوندو.

ج. خندان «شاعيرلر مجليسي» مقاله‌سينده يازيردي: «معلوم اولدوغو کيمي، آذربايجاندا شئعير و اينجه‌صنعت هوسکارلاري چوخدور، خوصوصن شئعره اولان ماراق گوندن-گونه آرتماقدادير. يالنيز بونو دئمک کيفايتدير کي، بير ايل عرضينده قزئتيميزين صحيفه‌لرينده 50-ده چوخ شاعير ايمضاسينا راست گلمک اولار. هله شئعيرلري درج اولونمايان تازه يازانلارين و هوسکارلارين سايي داها دا آرتماقدادير ... حال-حاضيردا بورادا مطبوعات صحيفه‌لرينده يازمايان، فقط چايخانالارداکي جومعه ييغينجاقلاريندا شئعيرلريني اوخويان اونلارجا شاعير واردير. لاکين قئير-ي موتشککيلليک بو صنعتکارلارين اثرلرينه شوبهه‌سيز منفي تأثير ائدير.

ايداره‌ميزه شئعير گتيرن و مصلحت اوچون گلن اونلارجا تبريزلي‌لر «شاعيرلر مجليسي» تشکيلي‌نين تشببوثچولريندن اولموشلار» (8، ن. 70، 1945). بير سوزله، مجليسين ياراديلماسي بوتون گونئي آذربايجان شاعيرلرينين اوره‌ييندن اولموشدور. حتتا اونلار مجليسين تشکيليندن ايلهاملاناراق شئعيرلر ده يازميشديلار. مثلن، يحيا شئيدا «شاعيرلر مجليسينه» اثرينده اونو هئچ زامان سولماياجاق گولشنه بنزديردي:


اوزو تصديق ائتميش کيم، بو گولشن تازه-و تردير،


اگر مين فيتنه ائتسه چرخ، سولماز باغ-و بوستاني،


آچيبدير رنگ‌به‌رنگ گوللر، اوخور شور ايله بولبوللر،


وئرير مين وجد هر قلبه گوره هر کس بو شئعراني،


... دئييم عئلم کماليندان اونلارين فرد-فرد ايندي،


کي تا هر کس گوره يوخدو بو باغين ذرره نوقصاني.

(160).
داها سونرا شاعير مجليس عوضولريندن علي فيطرتين، محممد بي‌رييانين، مير مئهدي ائعتيمادين، حوسئين صححافين، موظففر ديرفشي‌نين، محممدعلي دوزدوزاني‌نين، بالاش آذراوغلونون، محممدعلي فخرالديني محزونون، محممد ائيمنين آدلاريني چکير، اونلارين ايستئعدادلي قلم صاحيب‌لري اولدوغونو قئيد ائديردي.

حسن واحيدي «شاعيرلر مجليسينه» آدلي شئعرينده اونون تشکيلينه سئوينيردي.


کئچميشده بيزيم اولکه‌ده اولمازدي بو جور ائو،


به-به نه گوزل مجليس-ي عوريانه يئتيشديم

(15، ص. 301)

موألليف عئيني زاماندا تبريزين گورکملي شاعيري م. ائعتيمادلا ياخيندان تانيش اولماسينا، ايللر بويو اوره‌يينده گزديردييي آرزوسونا چاتماسينا ايشاره ائده‌رک يازيردي:


شئعريني سئويب داييم اوخوردوم او اديبين،


گلديم بو ائوه، اول مه-ي تابانه يئتيشديم

(15، ص. 302)

سوآل اولونا بيلر کي، نه اوچون شاعيرلر مجليسي «وطن يولوندا» قزئتي‌نين نزدينده محض 1945-جي ايلده تشکيل اولونموشدور؟ آخي قزئت فعالييته 1941-جي ايلدن باشلاميشدي. نظره آلماق لازيمدير کي، ترکيبينده آذربايجانلي شاعير و يازيچي‌لارينين اولدوغو ايشچي قروبونون گونئي آذربايجانا گونده‌ريلمه‌سي سيياسي مقصدلره خيدمت ائديردي. حتتا م.ج. باغيروو قزئتده سيياسي، تبليغات کاراکتئرلي ماتئريياللارا گئنيش يئر آيريلماسي اوچون خوصوصي تاپشيريق دا وئرميشدي. دئمه‌لي، قوزئي‌لي ضيياليلار قزئتين نشري‌نين ايلک واختلاريندا اونون نزدينده ادبي تشکيلاتين يارانماسينا مووففق اولا بيلمزديلر. ج. خنداندان «شاعيرلر مجليسي»نين تشکيلي ايله علاقه‌دار گتيرديييميز سيتاتلار دا محض سونراکي دووره عاييددير.

«شاعيرلر مجليسي»نين صدري تبريزين گورکملي شاعيري م. ائعتيماد ايدي. ق. مممدلي «ايران آذربايجاني‌نين موعاصير شاعيرلري» آدلي مقاله‌سينده يازميشدير: «مير مئهدي ائعتيماد قلمي کسکين، سوزلري دوزگون، کلامي مووزون، ايفاده‌لري ساده و فيکري آيدين بير آذربايجان شاعيريدير. او ميللي ادبيياتين اينکيشافيندا يورولمادان چاليشميش و «شاعيرلر مجليسي»نين صدري سئچيلميشدير» (106، ص. 404). اونون ايداره هئيتينه م. بي‌رييا، ع. فيطرت، ه‍. ناصيري، ع. کاميل، م. عابباسي، و باهادوري داخيل ايديلر. مجليسين ايلک تشکيل اولونماسينا باخماياراق، صدري و ديگر ايشتيراکچي‌لارينين آدلاري بير شاعير کيمي خالقا معلوم ايدي. ايبراهيم ذاکير، هيلال ناصيري، محممدعلي صفوت و ساييره کيمي شاعيرلر حتتا ستتارخان و شئيخ محممد خيياباني‌نين رهبرليک ائتديکلري حرکات‌لاردا دا ايشتيراک ائتميشديلر. خاطيرلاماليييق کي، آذربايجان تورکجه‌سينين رسمي اولاراق قاداغان ائديلدييي رضا شاه رئژيمينده آذربايجان شاعيرلرينين بير يئره توپلاشاراق ادبي مجليس تشکيل ائتمه‌سي ايجتيماعي-سيياسي شراييط باخيميندان قئير-ي مومکون ايدي. لاکين بونا باخماياراق، «رضا شاه ايستيبدادي‌نين، ميللي ظولمون توغيان ائتدييي دوورلرده ده گونئي آذربايجان يازيچي و شاعيرلري سوسماميش، موباريزه مئيدانيندان چکيلمه‌ميش، يازيب-ياراتميشلار» (42، ص. 10). م. ائعتيماد، اي. ذاکير کيمي شاعيرلر خالقا چاتديرماق ايسته‌ديکلري فيکيرلريني موختليف ايشاره‌لرله گيزلي شکيلده يازيرديلار. تصادوفي دئييل کي، شاعير م. ائعتيماد آذربايجان خالقي‌نين عادت-عنعنه‌لريني ترننوم ائدن «گلين‌لر بزه‌يي» و «چرشنبه بازاري» کيمي ميللي روحلو، تربييه‌وي مضمونلو يازيلاري ايله اوخوجولارين ديققتيني جلب ائده بيلميش (112، ص. 73)، اوستواورتولو شکيلده اولسا دا هموطن‌لريني موباريز اولماغا چاغيرميشدير. «چرشنبه بازاري» اثرينده م.م. ائعتيماد يازيردي:

آه چکمک، ياخا ييرتماق ائله‌مز درده دوا،


دايان آل حاققيني، فيکر ائتمه باتان گونلريدير.


پوزدو افکاريمي باشدا يازيلان واقئعه‌لر،


ياپيشيب سوز-سوزه گوردوم اوزانان گونلريدير.


نظريم آخيري چرشنبه گونون يازماق ايدي،


کي بو گون خالق آراسيندا هيجان گونلريدير

(41، ص. 224).

م.م. ائعتيمادين «منازع-يي ادبي» و «آينه-يي اخلاق» و ديگر کيتابلاري دفعه‌لرله نشر اولونموشدور.

رضا شاه دوورونده تبريز بلدييه‌سينده ايشله‌ين گنج شاعير م. بي‌رييا قارشيلاشديغي حاقسيزليقلارا ايشاره ائده‌رک يازميشدي:


روحوموز روز-ي ازلدن موطلقا آزاد ايکن،


باغلانيب زنجير-ي ظولمه داييما فرياد ائدر.


حبس اولونموشدور ميثالي قليب ايچره چيرپينير،


گوزله‌يير گورسون نه واخت خالق اونو آزاد ائدر.


ائتسه قانون-ي بشر پامال اگر افکاريمي،


قئيدي يوخ، اصلا حقيقت حاققا ايستئعماد ائدر

(15، ص. 406).

«شاعيرلر مجليسي»نين مشغله‌لرينده همچينين سوويئت آذربايجانيندان گئتميش ج. خندان، س. روستم، ر. رضا، ا. مممدخانلي، ق. مممدلي، ق. موسايئو، م. راحيم و باشقالاري دا فعالييت گوستريرديلر. سوزسوز کي، بئله بير ادبي مجليسين تشکيلي و اوسته‌ليک موختليف دوولت رئژيمي شراييطينده يازيب-يارادان وطن اوولادلارينين بير مجليسده بيرلشمه‌لري آذربايجان ادبيياتي تاريخينده ماراقلي مقاملارداندير. مجليس فعالييته باشلاديغي ايلک واختلاردا گونئي‌لي شاعيرلر ص. وورغونا پوئتيک دعوتنامه گوندره‌رک (1945، 16 دئکابر) اونون تبريزه گلمه‌سيني خاهيش ائتميشديلر. دوزدور، ص. وورغون موعيين سببلره گوره تبريزه گئده بيلمه‌ميشدي، لاکين يازديغي جاواب مکتوبوندا اوز صميمي حيس‌لريني ترننوم ائتمکله ياناشي اونلارين آپارديغي موباريزه‌ني آلقيشلاميشدي:

عزيزلردن گلن مکتوب ديل آچدي مئهر-اولفتله


اونون هر سطرينه من ده باش ايديم حوسن-حورمتله.


نه‌لر گلدي، نه‌لر کئچدي منيم سئودالي قلبيمدن،


بير آه چکديم، آهيم ياندي سينه‌مده داغه-حسرتدن.


... وار اولسون مسلک عئشقي‌يله قيلينجا قورشانان ارلر


وطن دونياسي فخر ائيلر بو گون بير شانلي ميللت‌له

(171).

ص. وورغونون بو شئعري «ادبييات» قزئتي‌نين 1946-جي ايل 9 يانوار ساييندا درج اولونموشدور.

«شاعيرلر مجليسي»نين مشغله‌لري هفته‌ده بير دفعه، جومعه گونلري کئچيريليردي. ايلک واختلاردا 10-14 نفر اولان مجليسين سيرالاري گئت-گئده گئنيش‌لنه‌رک سونرالار 50-يه چاتميشدي. «وطن يولوندا» قئزتينده اوخويوروق: «مجليسه ماراق گئتديکجه آرتير. گونئي آذربايجان و ايران شهرلريندن چوخ آداملار ايداره‌ميزه مکتوبلار يازيب، مجليسده ايشتيراک ائتمک آرزوسوندا اولدوقلاريني بيلديريرلر» (8، ن. 70، 1945). «شاعيرلر مجليسي»نين داييمي عوضولريندن باشقا، گونئي آذربايجانين و ايرانين باشقا شهرلرينده ياشايان، آذربايجانا يازان شاعيرلر ده ايشتيراک ائديرديلر. اونلارين سيراسيندا اردبيلدن بالاش آذراوغلو، قولام‌حوسئين صبري، علي توده، ايبراهيم ذاکير، مرنددن رضا علي‌يارزاده، سرابدان ايظهاري، اورمييه‌دن علي نيشاني، تئهراندان سئييد هاشيم حسن‌زاده، خويدان کمالي، قاراداغدان هوشيار و باشقالاري واردي.
«شاعيرلر مجليسي» ايشتيراکچي‌لاري بيرينجي گوندن فوضولي‌نين ياراديجيليغيني اويرنمه‌يي قارشيلارينا مقصد قويموشدولار. بو باره‌ده رضا قولييئو يازيردي: «مجليسه توپلاشان شاعيرلر اوولجه فوضولي‌نين بير نئچه قزليني اوخويار، سونرا نووبتي معروضه‌ني دينلر و اوز شئعيرلريني اوخويوب تحليل ائدرلر. بعضن فوضولي‌نين قزل‌لرينده آسانليقلا تحليل ائديلمه‌سي مومکون اولمايان يئرلره راست گلديکده او يئرلري جيب دفترلرينه يازار و گله‌جک مشغله‌لرده اونون جاوابيني دئيرديلر» (100، ص. 42). قئيد ائتمک لازيمدير کي، فوضولي‌نين اثرلريني مونتظم صورتده اويرنمک اوچون «شاعيرلر مجليسي» ايداره هئيتي‌نين قراري اولموش و بو قراردان سونرا شاعيرلر اونون «لئيلي و مجنون» پوئماسيني حيصصه-حيصصه اويرنميشديلر (15، ص. 390). عومومييت‌له، درنه‌يين مشغله‌لرينده آذربايجان ادبيياتي تاريخينه خوصوصي يئر آيريليردي. هله مجليس تشکيل اولوندوغو ايلک واختلاردا ج. خندان يازيردي: «ايندييه کيمي «آذربايجان ادبيياتي تاريخينه عومومي بير باخيش»، آذربايجانين مشهور شاعيري محممد فوضولي و موللا پناه واقيف ياراديجيليقلاري مووضوسوندا مشغله‌لر کئچيريلميشدير» (8، ن. 70، 1945).

مجليس عوضولري تکجه آذربايجان ادبيياتي نومونه‌لري ايله دئييل، بوتون دونيا ادبيياتي ايله تانيش اولوردولار. بئله کي، بورادا نيظامي، فوضولي، واقيف کيمي آذربايجان شاعيرلري ايله ياناشي، خييام، حافيظ، پوشکين، لئرمونتوو، تولستوي، هابئله آوروپا کلاسسيک‌لري حاققيندا معروضه‌لر تشکيل ائديليردي. ج. جعفرووون لئرمونتوو حاققيندا، م. قيلمانين ماياکووسکي، راديششئو، بئلينسکي، گئرتسئن، آنري باربوس حاققيندا،، ج. حاجييئوين لومونوسوو حاققيندا، ا. مممدخانلي‌نين گورجو ادبيياتي حاققيندا معروضه‌لري بويوک ماراغا سبب اولوردو. مجليسده موختليف مووضولاردا عئلمي، ادبي و بديعي معروضه‌لر اوخونوردو. گونئي‌لي شاعير و ادبيياتچي‌لاردان م. ائعتيماد، م. عابباسي، س. سلامي، ح. صححاف، کمالي بو ساحه‌ده خوصوصي‌يله فعالليق گوستريرديلر.

ح. صححافين، م. ديرفشي‌نين فارس ادبيياتيندان ائتديکلري ترجومه‌لر «وطن يولوندا» قزئتي‌نين صحيفه‌لرينده چاپ اولونوردو. بوتون بونلاردان ايسه بئله نتيجه‌يه گلمک اولار کي، بو مجليسين مشغله‌لرينين زنگين احاطه داييره‌سي اولموشدور.

«شاعيرلر مجليسي»نين فايدالي جهت‌لريندن بيري ده اورادا شاعيرلرين اوز اثرلرينين اوخونوب تحليل و تنقيد ائديلمه‌سي ايدي. قئيد ائتمه‌ليييک کي، 19-جو عصر ادبي مجليس‌لريندن فرقلي اولاراق، تبريز ادبي مجليسينده نظيره‌چيليک دئييل، موستقيل شئعير يازماغا مئييل گوستريليردي. «شاعيرلر مجليسي» آذربايجان ادبيياتي تاريخينده اوزوندن اوول فعالييت گوسترن مجليس‌لردن کوکلو شکيلده فرق‌لنيردي.
1941-جي ايلده ايسه گونئي آذربايجاندا ايجتيماعي-سيياسي وضعييت تامامي‌يلا باشقا ايدي. بئله بير شراييطتده «شاعيرلر مجليسي» اطرافينا توپلانان يازيچي‌لار خالقين آرزو-ايسته‌ييني، موباريزه‌سيني عکس ائتديرمه‌يه چاليشيرديلار.

گنج قلم صاحيب‌لري باشليجا اولاراق گونده‌ليک حياتدا راست گلديک‌لري، اطرافدا موشاهيده ائتديکلري رئال حاديثه‌لري عکس ائتديريرديلر. اونلارين شئعيرلري حيات حاديثه‌لري حاققيندا تصوور ياراتسا دا، بعضن بديعي‌ليک باخيميندان بير او قدر ده قووتلي اولموردو. ع. توده بو باره‌ده يازيردي: «... ايران آذربايجانيندا هله‌ليک گونده‌ليک حاديثه‌لرله سسله‌شن، تريبون شئعيرلر يازماق دبده‌دير. لاکين بو وضعييت اوزون سورمه‌مه‌ليدير. شئعيرده جانلي حيات لووحه‌لري اوز عکسيني تاپماليدير» (159، ص. 37).
«شاعيرلر مجليسي»نين مشغله‌لرينده شاعيرلرين ياراديجيليغينا کومک مقصدي‌يله ادبيياتين نظري مسله‌لري ايله باغلي دا معروضه‌لر اوخونوردو.

معلومدور کي، «شاعيرلر مجليسي» تبريزده يارانميشدي. لاکين گونئي آذربايجانين باشقا شهرلرينده ده شاعيرلر يازيب-يارادير و اثرلريني «وطن يولوندا» قزئتي رئداکسيياسينا گوندريرديلر. همين موألليف‌لرين تبريز ادبي مجليسينده ايشتيراک ائتمک ايمکانلاري محدود اولدوغونا گوره بورادا اوخونان ادبي-تنقيدي معروضه‌لر «وطن يولوندا» قزئتينده ده چاپ اولونوردو. شاعير و تنقيدچي ج. خندان معروضه‌لريندن بيرينده دئميشدير: «يازيچي‌دان طلب اولونان موهوم جهت‌لردن بيري ده ايفاده آيدينليغي و معنا درينلييي‌دير. خييامي، فوضولي‌ني، واقيفي ديققتله اوخويون. گوررسينيز هر بير ميصراداکي سوزلر ائله بير زنجير کيمي بير-بيري ايله ربط ائديلميشدير کي، بيريني چيخارديقدا، حلقه پوزولاجاقدير. ياخشي دوشونولوب يازيلان شئعري ايختيصار ائتمک ده چتيندير. اودور کي، تازه يازان شاعير چوخ ايشله‌مه‌لي، معنالي، بديعي سوزلر تاپماليدير» (8، ن. 73، 1945). مجليسده بديعي‌ليک، ادبي ايرثه موناسيبت، بديعي تصوير واسيطه‌لري، هئجا و عروض وزن‌لري، شيفاهي خالق ادبيياتيندان ايستيفاده ائتمکله باغلي اوخونموش معروضه‌لر بويوک ماراقلا دينله‌نيلميش و گنج شاعيرلرين ياراديجيليغينا موثبت تأثير گوسترميشدير. هله مجليس تشکيل اولوندوغو ايلک آيلاردا تنقيدچي يازيردي: «مووففقييت‌له کئچن بير نئچه مشغله گوسترير کي، بو مجليس شاعيرلره اوز ياراديجيليقلاريني اينکيشاف ائتديرمک ايشينده چوخ کومک ائدير» (8، ن. 73، 1945).
1941-1946-جي ايللرين پوئزيياسي اورتا عصرلر کلاسسيک آذربايجان شئعريندن و 20-جي عصير ساتيريک ادبيياتين گورکملي نوماينده‌لري صابير و موعجوز ياراديجيليغيندان، هم ده سوويئت آذربايجاني پوئزيياسيندان و آذربايجان شيفاهي خالق ادبيياتيندان بهره‌لنميشدير.

لاکين نظره آلماق لازيمدير کي، گونئي آذربايجان شاعيرلرينين اکثرييتي، خوصوصن ياشلي نسلين نوماينده‌لري کلاسسيک دوغو پوئزيياسي مکتبيني کئچميشديلر. اونلار نيظامي‌نين، نسيمي‌نين، فوضولي‌نين، ختايي‌نين، حافيظين، سعدي‌نين و اونلارجا ديگر کلاسسيک‌لرين اثرلريني اوخوموش، ياراديجيليقلاري ايله موکممل تانيش اولموشدولار. اودور کي، ياشلي نسيل شاعيرلرينين ياراديجيليغيندا فورما جهتدن کلاسسيک آذربايجان و فارس پوئزيياسي‌نين تأثيري اوزونو داها چوخ گوستريردي. حتتا اونلارين اکثرييتي‌نين بديعي ياراديجيليغيندا عروض وزنينه اوستونلوک وئريليردي. مثلن، م.م. ائعتيمادين، ع. فيطرتين، م. صفوتين کلاسسيک ژانردا و عاشيقانه ليريک مضموندا يازديقلاري قزل و قصيده‌لري، ديداکتيک مضموندا اثرلري و ساييره. البتته، صنعت اثري تک بونونلا دولغون اولا بيلمزدي. دئمه‌لي قلم صاحيبي اوز اثرينين تأثيري اولماسي اوچون موعاصير حيات حاديثه‌لرينه ديققت يئتيرمه‌لي، موشاهيده ائتديکلريني اوز ياراديجيليق ايمکاني داخيلينده بديعي تفککورون سوزگجيندن کئچيرمه‌لي ايدي. بونو زامان طلب ائديردي. رضا شاهين ديکتاتورلوق رئژيمي اولکه‌ده، ائله‌جه ده ادبي عالمده بير دورغونلوق ياراتميشدي. ياشلي نسلين نوماينده‌لري بوتون بو آغري-آجيني ياشاميشديلار. لاکين بو رئژيم داغيلاندان سونرا اولکه‌ده يارانميش دئموکراتيک احوال-روحييه‌نين و ايجتيماعي-سيياسي پروسئس‌لرين تأثيري آلتيندا «خيياباني حرکاتيندان، رضا شاه ايرتيجاسينين کسکين‌لشمه‌سيندن سونرا، اساسن بدبين‌لييه، جمعييتين ديکتاتور قيلينجي ايله ايداره اولونان حياتيندان قاچماغا چاليشان، آچيق موباريزه‌دن چکينيب سيمووليزمه اوز توتان، ترک-ي دونياليغا جان آتان، بعضن‌سه نيفرتيني اولکه‌ده‌کي قانونسوزلوقلارين تصويري ايله بوروزه وئرن شاعيرلر گله‌جه‌يه اوميدله باخماغا باشلاييرلار» (112، ص. 73).
دوغرودور، گنج قلم صاحيب‌لري ده بو و يا ديگر درجه‌ده ايستيبداد رئژيميني گورموش و سيخينتيلي شراييطده ياشاميشديلار. لاکين اونلار بديعي ياراديجيليغا اساسن بو رئژيم داغيلاندان سونرا باشلاميشديلار. يئني جمعييتين داها قاينار و جوشقون طبقه‌سي بو گنج شاعيرلر اولکه‌ده باش وئرن ايجتيماعي-سيياسي و دئموکراتيک پروسئس‌لرين آخينينا داها تئز قاريشديلار و اونون باشليجا قووه‌سينه چئوريلديلر. اوزو ده اونلارين بهره‌لنديکلري منبع يالنيز کلاسسيک آذربايجان ادبيياتي اولماميشدير. بئله کي، بو گنجلر بديعي ياراديجيليغا باشلاديقلاري ايلک واختلاردا قوزئي آذربايجاندان اوردو سيرالاريندا گونئيه گئتميش سولئيمان روستم، مممد راحيم، عوثمان ساري‌وللي و باشقا صنعتکارلارين اثرلري ايله تانيش اولماق ايمکاني الده ائتميشديلر. بو دا ايستر-ايسته‌مز گنج قلم صاحيب‌لرينين ادبي-بديعي ياراديجيليغينا تأثير گوستريردي. يئني دئموکراتيک و اوميدلي گله‌جه‌يي گورونن بير موحيطده بديعي يارديجيليغا باشلاميش گنج شاعيرلر کلاسسيک دوغو پوئزيياسي ايله ياناشي سوويئت آذربايجاني ادبيياتيندان دا بهره‌لنيرديلر. اودور کي، اونلار داها ساده ديلده و هئجا وزنينده يازيرديلار. ج. خندانين «شاعيرلر مجليسي‌نين يئتيرمه‌لري» آدلي مقاله‌سينده اوخويوروق: «ديل مسله‌سي موعاصير آذربايجان شاعيرلريندن بويوک مسولييت طلب ائدير. بعضي‌لري «ساده آذربايجان ديلينده يازانلارا ياخشي شاعير دئميرلر» دئيه کوهنه، چوروموش بير نظرييه‌ني مودافيعه ائديرلر. بو، تامامي‌يلا سهو و ضررلي بير فيکيردير. ساده يازماق لازيمدير. تاريخده اوز خالقي‌نين ديليني مودافيعه ائدن شاعيرلر هميشه حورمتله ياد ائديلميشلر. ديلي يئرسيز اجنبي سوزلرله خاراب ائدنلر اوز اللري ايله اوز ياراديجيليقلارينين مزاريني قازميش اولورلار» (8، ن. 12، 1946). تصادوفي دئييل کي، «شاعيرلر مجليسي»نين مشغله‌لرينده آذربايجان شئعري‌نين وزن‌لري، آذربايجان شيفاهي خالق شئعري‌نين شکيللري ايله باغلي معروضه‌لر ماراقلا قارشيلانميشدي. حتتا بو و يا ديگر شئعير فورماسينا موناسيبت نوقطه-يي نظريندن ياشلي و گنج نسلين شاعيرلري آراسيندا فيکير آيريليغي و موباحيثه‌لر ده يارانيردي. بئله کي، ياشلي نسيل کوهنه فورمايا، يعني عروضا، گنج نسيل ايله هئجا وزنينه اوستونلوک وئريردي. شاعير ع. فيطرت حتتا مشهور «وطن عئشقي» شئعرينده بئله قليظ ايفاده‌لردن ايستيفاده ائتميشدير. آشاغيداکي ميصرالارا ديققت ائدک:

رقيبه، ائي صبا، مندن يئتير بير مطلبي ايندي،


سويله، ائي بي‌مورووت، سنده نه دين-و نه آييندي،


هامي يئرده بو ديل موستووجيب-ي تعريف-و تحسيندير،


جاهان نيفرت ائدر سن باشلايان بيهوده بوهتانه

(63، ص. 25).

نومونه گتيريلن شئعير پارچاسي موألليفين او واختا قدر يازديغي اثرلري ايله موقاييسه‌ده ديل باخيميندان داها ساده حئساب اولونور. اودور کي، «شاعيرلر مجليسي»نين مشغله‌لرينده ياشلي نسلين ياراديجيليق اوسلوبوندا اولان بو قوصورلا (يعني قليظ سوز و ايفاده‌لرين ايشله‌نمه‌سي) علاقه‌دار موناظيره‌لر اوخونوردو. ر. قولييئو «شاعيرلر مجليسي» آدلي مقاله‌سينده يازميشدير: «شاعيرلر مجليسينده موتمادي ياراديجيليق ايشلري گئدير. خوصوصن سون زامانلاردا بو و يا باشقا بير شاعيرين اثري اوخونوب اطرافلي تحليل ائديلير. مجليسين سون زامانلارداکي ايجلاسلاريندا ائديلن تنقيدين کاراکتئري قليظ کلمه‌لر و ايفاده‌لر علئيهينه‌دير» (10، 1946، ن. 2، ص. 43). لاکين ياراديجيليق اوسلوبو ايله باغلي فيکير آيريليغي ميللي حوکومت دوورونده ده، «شاعيرلر و يازيچي‌لار جمعييتي»نين تشکيليندن سونرا دا مووجود ايدي. بو باره‌ده علي توده‌نين خاطيره‌لرينده اوخويوروق: «... صوحبت شئعرين وزن‌لريندن گئديردي. موعاصير حياتدا گونده‌ليک مسله‌لري يازماغا هانسي وزنين داها ياخين اولدوغوندان دانيشيليردي. شئعيرده ساده‌ليک، طبيعي‌ليک، آيدينليق سئون گنجلر هئجا وزنيني، عيبارت، بلاغت، طمطراق خوشلايان قوجالار عروض وزنيني مودافيعه ائديرديلر. موباحيثه گئتديکجه قيزيشيردي. باياقدان ساکيتجه ايله‌شيب موباحيثه‌لري ديققتله دينله‌ين س.ج. پيشه‌وري سوز آلدي، هر ايکي وزنين مزييت‌لريندن حرارتله دانيشدي. او دئدي کي، بيز کلاسسيک ادبيياتدا عروضون الوان بحرلري ايله يازيلميش گوزل شئعير نومونه‌لريني سئويريک، عزيزله‌ييريک، قييمت‌لنديريريک. خوشوموزا گلن قزلي، قصيده‌ني، روباعي‌ني ازبرله‌ييريک... هئجا وزني ايسه بيزيم ميللي، دوغما وزنيميزدير. اونوتماماليييق کي، ايلک دفعه آناميزين تبسسوملو دوداقلاريندان سودلو دوداقلاريميزا سوزولن حزين لايلالار محض هئجا وزنينده يارانميشدير. س.ج. پيشه‌وري‌نين دوغما وطن راييحه‌لي نفسي ايجلاسدا قيزيشان موباحيثه‌لري سنگيتدي... گنجلر ده، قوجالار دا بو مودريک اينساني دريندن دويا بيلدي...» (159، ص. 59). دئمه‌لي، گونئي آذربايجان پوئزيياسي بئله ادبي موباحيثه‌لرين و ايجتيماعي-سيياسي پروسئس‌لرين تأثيري آلتيندا زامان کئچديکجه اينکيشاف ائديردي.

ايستر ياشلي، ايسترسه ده گنج نسلين نوماينده‌لري اثرلريني آذربايجان ديلينده يازيرديلار. بو ساحه‌ده ده فارسلاشديرما سيياستي‌نين عکس-صداسيني دويماق مومکوندور. نتيجه‌ده رضا شاه دوورونده ياراديجيليغا باشلاميش بير سيرا شاعيرلر ايلک اثرلريني فارس ديلينده يازميشديلار. شاعير م.ت. ميلاني‌نين اثرلرينين دئمک اولار کي، اکثرييتي فارس ديلينده اولموشدور. لاکين دوورون ادبي موحيطي‌نين سجييه‌وري خوصوصييت‌لريندن بيري محض شاعير و يازيچي‌لارين اوز اورک سوزلريني دوغما آنا ديلينده يازمالاري و عظم‌له اونو مودافيعه ائتمه‌لرينده ايدي. ج. خندانين «اوغور يولو» کيتابيندا اوخويوروق: «آنا ديلينده يازديغينا گوره کئچميشده تعقيب اولونان صنعتکارلار ايندي بوتون اثرلريني آذربايجان ديلينده يازير، عومرونده آنا ديلينده يازمايان ليبئرال شاعيرلري ده اوز سيرالارينا آليرديلار» (82، ص. 146).
مضمون جهتدن ايستر ياشلي، ايسترسه ده گنج نسلين شاعيرلرينين ياراديجيليغي تخمينن اوخشار ايدي. يعني، هر ايکي نسلين قلم صاحيب‌لري وطني، خالقي، ميلليتي، آزادليق ايدئيالاريني، آنا ديليني ترننوم ائدن، اولکه‌ده‌کي مووجود اوصول-ي ايداره‌ني، فاشيزمي قامچيلايان اثرلره اوستونلوک وئريرديلر. نتيجه‌ده ايسه 1941-1946-جي ايللر گونئي آذربايجان پوئزيياسيندا «اينتيم ليريکا اوز يئريني سيياسي ليريکايا وئرميش، وطن‌پرورليک، خلقي‌ليک، هومانيزم، دئموکراتيزم و ساييره صيفت‌لر» (82، ص. 159) آپاريجي مووقئع توتموشدو. طبيعي کي، موعاصير حياتلا سسله‌شن مووضولاردا ياشلي نسيل اوز سوزونو کوهنه ژانردا ايفاده ائديردي. لاکين بئله عصرلرده آرتيق عروضون اويناق، «خالقا ياخين اولان کلاسسيک شئعريميزده ايشله‌نن و هئجا وزنينه ياخين» (82، ص. 160) بحرلريندن ايستيفاده اولونوردو. گنج نسلين شاعيرلري ايسه هئجا وزنينده يازيرديلار. زامان کئچديکجه «علي فيطرت، ائعتيماد و هيلال ناصيري کيمي قوجا شاعيرلر ده اوز قلم‌لريني بو وزنده سيناميش و مووففق اولموشلار» (82، ص. 159). بو ايسه گونئي آذربايجان پوئزيياسينين فارس تأثيريندن اوزاقلاشماسيندا، اونون ميللي کوکه يئني‌دن قوووشماسيندا ادبي قلبه اولوب، ميللي ادبيياتين يارانماسيندا اهمييتلي رول اويناميشدير.

1941-1946-جي ايللر ادبي موحيطي‌نين اکثر نوماينده‌لري فدايي‌لر ايدي. اونلار فارس شووينيست‌لرينه قارشي يالنيز قلم‌له دئييل، سيلاحلا دا موباريزه آپاريرديلار. بو ايسه پوئزييا ايله ايجتيماعي-سيياسي حياتي بير-بيرينه داها دا ياخينلاشديريردي. بئله باغليليق جهتدن گونئي آذربايجان شاعيرلرينين اثرلري «بديعي-تاريخي» (112، ص. 84) سند کيمي ده ديققتي جلب ائدير.

«شاعيرلر مجليسي» عوضولري باشقا شهرلرده‌کي شاعيرلرله سيخ علاقه ساخلاماق مقصدي‌يله يا اونلاري تبريزه دعوت ائدير و ياخود اوز نوماينده‌لريني يئرلره گونده‌ريرديلر. مثلن، اردبيل شاعيرلريني تبريزه دعوت ائتميش و بيرگه ايجلاس کئچيرميشديلر. بو باخيمدان اونلارين م.ع. موعجوزون وطني شبيستره گئتمه‌لري و نوببتي ايجلاسلاريني اورادا کئچيرمه‌لريني قئيد ائتمک يئرينه دوشر. شاعيرلر اورادان قاييتديقدان سونرا م.ع. موعجوزه حصر ائتديکلري شئعيرلريني (ع. فيطرت «ايتحاف»، م. ديرفشي «موعجوزه»، م.ب. نيکنام «شبيسترده»، ه‍. ناصيري «موعجوزون وطنينده»، ح. صححاف «موعجوزون روحونا»، ي. شئيدا «موعجوز شبيستري‌يه نظيره» و ساييره) «شاعيرلر مجليسي» مجموعه‌سينده نشر ائتديرميشديلر. قئيد ائدک کي، شاعيرلر بو سفردن قلبن راضي قالميشديلار. ح. صححاف يازيردي:

مين شووق ايله گلديک بو گون ائتديک زييارت يوردونو،


روحون هميشه شاد اولا، ائي موعجوز-ي شيرين زبان

(42، ص. 119).

«شاعيرلر مجليسي» عوضولري موشترک اثرلر ده يازيرديلار کي، بو دا اونلار آراسيندا فيکير بيرلييي‌نين اولدوغونو بير داها ثوبوت ائدير. اونلارين فاشيزم اوزه‌رينده چالينان قلبه موناسيبتي‌يله ستالينه عونوانلاديقلاري منظوم مکتوبو و گونئي آذربايجاندا ميللي حوکومتين قورولماسينا حصر ائديلميش «آذربايجان» شئعري بونا ميثال اولا بيلر.

مجليسين ايجتيماعي ايشلري ده ماراقلي و ديققته‌لاييق اولموشدور. آيدا ايکي دفعه شاعيرلر اوز مشغله‌لريني تبريزده‌کي سوويئت مدنييتي ائوينده ادبي گئجه‌لر آدي ايله کئچيريرديلر. بئله ادبي گئجه‌لر تبريز اهالي‌سينين حوسن-رغبتيني قازانميشدي. بوندان باشقا، مجليس عوضولري موختليف ييغينجاقلاردا چيخيشلار ائدير و «وطن يولوندا» قزئتي رئداکسيياسي طرفيندن تشکيل اولونموش راديو وئريليش‌لرينده مونتظم صورتده ايشتيراک ائديرديلر.

مجليس ايشتيراکچيلاري نشر ايشي ايله ده مشغول اولوردولار. اونلارين «شاعيرلر مجليسي» آدلي مجموعه‌سي آلتي جيلددن عيبارت ايدي. بونلارين ايچينده بير کيتاب حاليندا بوراخيلان 3-4 جيلدلر داها ماراقليدير. اورادا 80-دن چوخ شاعيرين 300-دن آرتيق شئعير و پوئماسي واردير. عومومييت‌له، کيتاب ميللي-دئموکراتيک حرکات ايللرينده گونئي آذربايجان پوئزيياسي حاققيندا تصوور ياراتماق باخيميندان چوخ ماراقليدير. مجليس عوضولري عئيني زاماندا تبريزده و آذربايجانين ديگر شهرلرينده، آنا ديلينده چيخان قزئت و مجموعه‌لرده ده فعال ايشتيراک ائديرديلر.
گونئي آذربايجانين بير چوخ شهرلرينده ياشايان شاعيرلر تبريزين «شاعيرلر مجليسي»نين فعالييتيندن روحلاناراق، اوز ادبي مجليس‌لريني ياراتميشديلار. اونلاردان زنگان شاعيرلرينين مجليسيني خوصوصي قئيد ائتمک يئرينه دوشر. بورادا حکيمه خانيم بيللوري، خوسروو دارايي، ظفري، مئهرووي، منوچوهر سئييد وزيري، نوايي، کامران، جاواد مفدم، ستتار، نووروزي، جاهانگير دارايي، احدي، عبداللطيف حکيمي، عزيز صنعتي و باشقالاري ايشتيراک ائديرديلر. اونلار هر هفته مونتظم صورتده مشغله‌لر آپاريرديلار. «آذربايجان» ژورناليندا اوخويوروق: «ساغلام، جاوان فيکيرلري، گنج قلم‌لري اوز اطرافيندا توپلاميش اولان زنگان شاعيرلر مجليسي‌نين ايشيني اهالي بويوک محببتله ايزله‌ميش و بورادا تشکيل ائديلميش «آذر» قزئتينده شئعيرلرينين درج ائديلمه‌سيني هميشه صبيرسيزليکله گوزله‌ميشدير» (10، ن. 6، 1946، ص. 6). لاکين اونلارين ياراديجيليغي تکجه بو قزئتله محدودلاشميردي. بئله کي، «وطن يولوندا» قزئتينده ده «زنگان شاعيرلري» صحيفه‌سي باشليغي آلتيندا اونلارين اثرلري چاپ اولونوردو. مثلن، قزئتين 1946-جي ايل 44-جو نومره‌سينده حکيمه بيللوري‌نين «صوبح آچيلدي، سحر عيان اولدو»، سئييد وزيري‌نين «اولکه‌م گولوستان اولموش»، عبداللطيف حکيمي‌نين «شادليق نغمه‌سي»، خوسروو دارايي‌نين «قيشدا باهار»، جاهانگير دارايي‌نين «آذربايجان» شئعيرلري چاپ اولونموشدور. ائله همين نومره‌ده عوض صاديق «جاوان شاعيره» آدلي يازيسيندا حکيمه بيللوري ياراديجيليغي حاققيندا معلومات وئرميشدير. مقاله‌ده اوخويوروق: «ميللي حوکومتين قورولماسي ميللي مدنييتين ترققيسينه سبب اولدوغو اوچون بو، مينلرله جاوان کيمي خانيم حکيمه‌ني ده روحلانديرميشدير. بو حوکومتين قووت‌لنمه‌سي و وطنين چيچک‌لنمه‌سي اوچون او، بير طرفدن بير موعلليمه اولاراق مکتبده و تحرير هئيتي عوضوو اولاراق زنگاندا چيخان «آذر» قزئتينده يورولمادان ايشله‌يير، ديگر طرفدن اوز جاوان قدمي ايله خالقين قلبينده آزادليغا اولان محببتي داها دا آليشديرماغا چاليشير» (8، ن. 44، 1946).
زنگانين تانينميش شاعيرلريندن بيري م.س. وزيري اولموشدور. نوصرت باغيروو اونون حاققيندا يازميشدير: «زنگان شاعيرلري ايچه‌ريسينده ايلک دفعه اولاراق آزاد مطبوعات صحيفه‌لرينده ايستئعدادلي شاعيرلردن م.س. وزيري‌نين شئعري درج ائديله‌رک، زنگان شاعيرلرينين ياراديجيليغينا يول آچميشدير» (30، ص. 6). اونون ياراديجيليغيندا وطن‌پرورليک مووضوسو خوصوصي يئر توتور. شاعيرين «وطن» شئعري زنگاندا هله «شاعيرلر مجليسي»نين تشکيلي عرفه‌سينده چاپ اولونموش و اوخوجولارين رغبتيني قازانميشدي. موألليف بو اثرده وطني‌نين آزادليغيني اورکدن تبريک ائده‌رک يازير:


ائي اولان ظولم ايله برباد، وطن،


گورورم ايندي سني شاد، وطن!


ياخشي ييخدين ائويني دوشمني‌نين،


اولدون آخير اوزون آباد، وطن!

(15، ص. 328).

شاعيرين «آذربايجان» شئعري ايسه وطنه موراجيعت‌له يازيلاراق باشدان-باشا موباريزه روحوندادير:


قويما بوغسون ظولم الي بو قهرمانلار يوردونو،


ديو-ي ايستيبدادي سال زيندانه، آذربايجان.


عالمه بيلديرگينن: تا بيزده وار بير قطره قان،


باج وئرمز روستم-ي دستانه آذربايجان

(15، 1945، ص. 329).

«اولکه‌م گولوستان اولموش» شئعرينده ايسه م.س. وزيري ميللي حوکومتين قورولماسيني ترننوم ائديردي.

اساسن قزل اوستاسي کيمي تانينميش خوسروو دارايي دئموکراتيک حرکات دوورونده موعاصير موو
ضولاردا شئعيرلر يازماغا باشلاميشدير. اولکه‌نين ايجتيماعي-سيياسي پروسئس‌لرينده ياخيندان ايشتيراک ائدن شاعير عئيني زاماندا سوويئت‌لر بيرلييي ايله ايران آراسيندا مدني رابيطه جمعييتي‌نين زنگان شوعبه‌سينين صدري وظيفه‌سينده ايشله‌ميشدير. «شاعيرلر مجليسي» مجموعه‌سينده اونون حاققيندا اوخويوروق: «دارايي اوز شئعيرلرينده مدنييت، عئلم و ترققيني ترننوم ائده‌رک، خالقي ايشيغا طرف چاغيرميشدير... شاعير هله جاوان ايکن آزادليق حرکاتيندا ايشتيراک ائتميشدير» (15، ص. 417). شاعير «قيشدا باهار» عصرينده ميللي حوکومتين قورولماسي ايله آذر اولکه‌سينه تازه بير باهارين گلديييني و بو باهارين اطرافيندا آزاد بولبوللرين نغمه‌لريني ترننوم ائده‌رک يازيردي:

گئتدي زاماني ظولم-و سيتم ايسته‌ينلرين،


ميللت اوزو اوزويچون اله آلدي ايختيار.


شاد اول، ساغ اول، ياشا، بيزيم ائي شانلي فيرقه‌ميز،


ياخشي شهامت ائيله، ظوهور ائتدين ايقتيدار

(8، ن. 44، 1946).

زنگان شاعيرلر مجليسي‌نين گنج قلم صاحيب‌لريندن بيري ده ابولفتح حکيمي اولموشدور. «آذربايجان» مجموعه‌سينده اونون حاققيندا اوخويوروق: «تواضوعکار جاوان شاعيرين قلبي‌نين ان درين‌ليک‌لريندن گلن شئعيرلري اونون گله‌جکده بويوک صنعتکار اولاجاغي موژده‌سيني وئرير» (8، ن. 44، 1946). «شادليق نغمه‌سي» شئعرينده موألليف يازيردي:


موژده وئرين ميللته، آزاد اولوب دوورانيميز،

فيرقه زحمت چکدي تا آسوده اولسون جانيميز.


ظولم الينده قالماييب تبريزيميز، زنگانيميز،


تاريخه دوشدو قيزيل خطله بيزيم اوتانيميز

(8، ن. 44، 1946).

زنگان شاعيرلريندن بيري ده جاهانگير دارايي ايدي. اونون شئعيرلري وطنه، خالقا اولان محببتدن يارانميشدير:


سنين سينه‌نده‌کي داغدان داشا جاري اولان چايلار،


محببت اشکينه بنزر کي، گوزلردن روان اولموش.


وطن عئشقينده لازيمدير کي، هر کس ايمتاحان وئرسين،


جاهانگير، ائتگينن هيممت کي، وقت-ي ايمتاحان اولموش

(8، ن. 44، 1946).

گونئي آذربايجان ادبي موحيطيندن دانيشارکن اردبيل شاعيرلرينين ياراديجيليغيني دا قئيد ائتمک واجيبدير. ايبراهيم ذاکير، علي توده، بالاش آذراوغلو، سئييد رضا جامالييان، مورتوضا پير، علي‌اکبر سيياه، اخلاقي و باشقالاري بوراداکي ادبي درنه‌يين مشغله‌لرينده فعال ايشتيراک ائديرديلر. اردبيل مجليسي‌نين صدري گنج شاعير ب. آذراوغلو ايدي. اونون حاققيندا «شاعيرلر مجليسي» مجموعه‌سينده اوخويوروق: «بو جاوان شاعيرين هر هانسي بير شئعريني آلارساق، اوندا موطلق ايجتيماعي بير مسله، يوردون و ائلين بير دردي، ياخود بشري بير دويغو ترننوم ائديلير» (15، ص. 407). دئموکراتيک حرکاتدا ياخيندان ايشتيراک ائدن ب. آذراوغلو «ضيدد-ي فاشيست» جمعييتي‌نين اردبيل شوعبه‌سينين صدري و «يومروق»، سونرالار ايسه «جوودت» قزئت‌لرينين رئداکتورو اولموشدور. شاعيرين ياراديجيليغيندا فاشيزمين تنقيدي ديققتي جلب ائدير. گنج شاعيرين ياراديجيليغيندا خالقين آغير حياتي، ووصال حسرتي، آزادليق آرزوسو اوز عکسيني تاپميشدير. کارخانالاردا ان آغير ايشلري گورمه‌يه مجبور اولان، ائحتيياج ايچينده ياشايان اينسانلارين طالئعينه بيگانه قالا بيلمه‌ين ب. آذراوغلو يازيردي:


بو قيز يولچوسودور توزلو يوللارين،


داليندا ان آغير کومور شله‌سي.


ائحتيياج الينده بوغولانلارين


کسيبدير چيينيني عومور شله‌سي

(15، ص. 408).

اردبيل مجليسي‌نين فعال ايشتيراکچي‌لاريندان بيري اولان اي. ذاکيرين ياراديجيليغينا «موللا نصرالدين» مجموعه‌سينين بويوک تأثيري اولموشدور. م.ع. صابير و م.ع. موعجوز مکتبي‌نين لاييقلي داوامچيسي اولان شاعير هموطن‌لرينين ديله‌نچي وضعييتده ياشاماسينا اورک آغريسي ايله ياناشميش، خالقين ماليني چاپيب-تالايان مشدي‌لري، کربلايي‌لاري، اربابلاري تنقيد ائتميشدير. «نووروز» شئعرينده موألليف بير طرفدن يازين گليشي ايله طبيعتين اويانماسيني، وارلي عاييله‌لرين هوسله بايراما حاضيرلاشمالاريني تصوير ائديرسه، ديگر طرفدن يوخسول اوشاقلارين آج-يالاواج، پالتارسيز کوچه‌لرده گزمه‌لريني، جاوانلارين ايشسيز قالمالاريني گوستره‌رک تضاد ياراتميشدير:

ائي مشدي، ائي کربلايي، ائي حاجي عططار،


باخ، خيردا اوشاقلار


ائي قيرميزي ساققاللي کيشي، ايسلاميده ديندار


عوريان هامي آغلار...


... ائي شيرني قويوب قهوه‌ني فينجانه سوزنلر


ائولرده گزنلر


ائي بويله گوزل عئيدي‌ده هم‌صوحبت اولانلار،


ايشسيزدي جاوانلار

(15، ص. 156).

اي. ذاکير «آنا وطن»، «وطن عئشقي» کيمي شئعيرلرينده اولکه‌نين طبيعي گوزلليک‌لريني تصوير ائتمکله ياناشي اونون اوغروندا اولومه حاضير اولدوغونو بيلديرير:


آذر اولکه‌سي، ائي آنا وطن،


يوخدو سن کيمي باصفا وطن.


گوللرين آچار هر صبا، وطن،


بولبولون ائدر خوش صدا، وطن،


ائيله‌ريک سنه جان فدا، وطن!

(15، ص. 152).

شاعيرين ياراديجيليغيندا نصيحت‌آميز مضمونلو اثرلر خوصوصي يئر توتور. او، «آتانين اوغولا نصيحتي» شئعرينده گنجلري صبيرلي اولماغا، مجليس‌لرده يئرسيز دانيشماماغا، سير ساخلاماغي باجارماغا چاغيرميشدير.
اردبيل درنه‌يينين فعال ايشتيراکچي‌لاريندان اولان ع. توده شئعيرلريني اساسن هئجا وزنينده يازميشدير. گنج ياشلاريندان بديعي ياراديجيليغا باشلايان شاعيرين اثرلري اوزونه‌مخصوص کئيفييت‌لري ايله ديققتي جلب ائدير. ع. توده‌نين فيکرينجه، اينسان دونيايا بير دفعه گلدييي اوچون گوزل آرزولار و عمللر صاحيبي اولماليدير؛ عکس حالدا اونون يئر اوزونده ياشاييشي بار وئرمه‌ين، کولک اسرکن يارپاقلاري داغيلان بير آغاجا بنزه‌يه‌جکدير. اودور کي، اينسانلار ياشاديقلاري حياتي قييمت‌لنديرمه‌لي، واختلاريني بوش کئچيرمه‌مه‌ليديرلر. شاعيرين «گنجليک» شئعرينده اوخويوروق:

شاعير! اوز واختي‌نين قدريني بيل سن،


بيرجه دقيقه‌ن ده گئتمه‌سين هدر!


شئعردن گولدسته يارادا بيلسن،


اللردن-اللره دولانيب-گزر

(42، ص. 218).

آذربايجان خالقي‌نين کئچميشيني و گله‌جه‌ييني دوشونن ع. توده وطنينه خيدمت ائتمک عظمي ايله جوشوردو:


من ايندي نه قوشام، نه ده نغمه‌کار،


صنعت اوردوسوندا بير گنج عسگرم!


نه قدر دويوش وار، موباريزه وار،


بايراغيم وطندير، سيلاحيم قلم!

(42، ص. 218).

ايجتيماعي-سيياسي پروسئس‌لرده فعالليغي ايله سئچيلن ع. توده شئعيرلرينده خالقينا آرزولاديغي صميمي حيس‌لري ترننوم ائتميشدير.

اردبيل درنه‌يينين عوضولريندن بيري ده ايختيصاصجا حکيم اولان مورتوضا پير ايدي. او، اثرلريني «جوودت» و «وطن يولوندا» قزئت‌لرينده چاپ ائتديرميشدير. «آذربايجان»، «قلميم»، «آزاد گونش» کيمي شئعيرلرينده موألليفين وطنه اولان سئوگيسي اوزونون بديعي ايفاده‌سيني تاپميشدير. «آذربايجان» شئعرينده شاعير بو يئرلرين عاليم‌لر، شاعيرلر ديياري اولماسي ايله فخر ائده‌رک يازميشدير:


بوردا بوي آتميشدير قطران، نيظامي،


اونلار سندن آلميش ذووقو، ايلهامي

(15، ص. 331).

ميللي حوکومتين قورولماسي مورتوضا پيرين ايلهام پريسينه قول-قاناد وئرميشدي. او يازيردي:


گونش سالير اوز نوروندان الوان رنگلي بير پرده،


باخ، گئيميشدير آل دونونو بيزيم خوشبخت ائللر ده.


يوخ گويلرده قارا بولود، نه توفان وار، نه ظولمت،


اينسان اوغلو باش ايمه‌يير، يوخدور آرتيق اسارت

(15، ص. 330).

«شاعيرلر مجليسي» مجموعه‌سينده سئييد رضا جامالييانين عاشيقانه مضمونلو بير قزلي، اخلاقي و علي‌اکبر سيياهين ايسه سوويئت ايدئولوگيياسينين تأثيري آلتيندا يازديقلاري شئعيرلري درج اولونموشدور.

بوتوولوکده تبريزين «شاعيرلر مجليسي» 10 آي مووجود اولموشدور. مجليسين اهمييتي حاققيندا هله او واخت رضا قولييئو يازيردي: «اوز دوغما آذربايجان ديلينده يازيب-يارادان ايران آذربايجاني شاعيرلرينين بير مجليسده بيرلشمه‌لري فرح‌لنديريجي حاديثه‌دير. ايندي قورورلا دئمک اولار کي، ايران آذربايجانيندا تازه بير ادبييات يارانير. بو ادبييات عومومن آذربايجان ادبيياتي تاريخينده اوزونه‌مخصوص يئر توتاجاقدير» (10، ن. 10، 1946، ص. 37). مجليس اوزونون گورکملي عوضولري ايله ع. فيطرت، م. ائعتيماد، م. بي‌رييا، م. چاووشي، ه‍. ناصيري، ي. شئيدا ايله بير سيرادا تزه شاعيرلر يئتيشديرميشدير کي، اونلارين ادبييات عالمينه چيخمالاري آنجاق بورادا ايشتيراک ائتمه‌لري ايله اولموشدور. م. ديرفشي، ح. صححاف، نجمي تبريزي، م. دوزدوزاني، ع. صابيري، م. نيکنام، ع. نباهت، س.ر. تاغي‌زاده و باشقالاري محض مجليسين يئتيشديرمه‌لري اولموشلار.

1946-جي ايلين اوولينده تبريزده معاريف ناظيرلييي نزدينده «شاعيرلر و يازيچي‌لار جمعييتي» ياراديلدي. سوزسوز کي، بو ادبي تشکيلاتين اساسيني «شاعيرلر مجليسي» عوضولري تشکيل ائديردي. هله جمعييت تشکيل اولونماميشدان قاباق ر. قولييئو يازيردي: «آذربايجان ميللي حرکاتي‌نين بايراقداري اولان آذربايجان دئموکراتيک فيرقه‌سينين رهبرلييي آلتيندا آنا ديلينده عئلمي، مدني موسسيسه‌لر يارانديغي کيمي، بير يازيچي‌لار تشکيلاتي‌نين يارانماسي دا نظرده توتولموشدور. هئچ شوبهه يوخدور کي، يازيچي‌لار تشکيلاتي اوچون شاعيرلر مجليسي گوزل بير زمينه حاضيرلاميشدير» (10، 1946، ن. 2، ص. 43). «شاعيرلر مجليسي» عوضولرينين همين جمعييتين ترکيبينه داخيل اولماسي حاققيندا معاريف ناظيرلييي‌نين مکتوبو مجليسين 11 يانوار ايجلاسيندا آلقيشلارلا قارشيلانميشدي. بو ائله بير دوور ايدي کي، «شاعيرلر مجليسي» عوضولرينين ياراديجيليغي مجليس تشکيل اولوندوغو ايلک آيلاردان چوخ-چوخ فرق‌لنيردي، تدريجن شاعيرلرين ياراديجيليق يولو آيدينلاشيردي. «وطن يولوندا» قزئتينده بو باره‌ده اوخويوروق: «شاعيرلر مجليسي» عوضولرينين ياراديجيليغي تئز بير زاماندا فرح‌لنديريجي اينکيشافا چاتميش، اونلارين شئعيرلرينده ديلين ساده‌لييي، فيکرين آيدينليغي، ميللي دويغولارين اوستونلويو خوصوصي نظره چارپماقدادير» (8، ن. 6، 1946). بئله‌ليکله، «شاعيرلر مجليسي» بو جمعييتين ياراديلماسي اوچون بير زمين اولموشدو. ع. توده اوز خاطيره‌لرينده يازيردي: «بو جمعييت ميللي حوکومتين سوز اوستالارينا تکجه قييمتلي هدييه‌سي دئييلدي، هم ده صنعته، صنعتکارا يئني ايجتيماعي قورولوشون قايغي‌سينين، ائحتيرامي‌نين، محببتي‌نين پارلاق ايفاده‌سي ايدي. تبريزين مشهور خييابان‌لاريندان بيرينده يئرلشن گوزل بير عيمارت هميشه‌ليک جمعييتين ايختييارينا وئريلدي» (159، ص. 58). خاطيرلاداق کي، آ.د.ف-نين پروقرامي‌نين 38-جي مادده‌سينده يازيلميشدي: «خالقين معنوي روحي قيداسي اولان ادبييات و صنايئع-ي ظريفه‌نين ترققيسي اوچون بير شراييط ياراتماق لازيمدي. بو مقصدله تبريزده آذربايجان يازيچي‌لاري و هونرورلري جمعييتي تشکيل اولونماليدير. بو جمعييتين آذربايجانين باشقا شهرلرينده و کندلرينده شوعبه‌لري اولماليدير» (1، ن. 24، 1945). بوندان باشقا، پروقرامدا موألليف‌لره ماددي کومک گوستريله‌جه‌يي و اونلارين اثرلرينين چاپ ائديلمه‌سينه حوکومتين بيلاواسيطه يارديمي دا نظرده توتولموشدو. ناصير ق. قهرمان‌زاده «آذربايجان شاعيرلري ايله فخر ائدک» آدلي مقاله‌سينده آ.د.ف پروقرامي‌نين بو مادده‌سينين اهمييتي حاققيندا يازيردي: «بو مادده آچيق-آشکار گوسترير کي، آذربايجان شاعيرلرينين قييمتي خالق آراسيندا نه قدر بويوکدور. هله 39-جو مادده‌ده شاعيرلرين يازديغي اثرلره ده دوولت طرفيندن کافي ميقداردا پول وئريله‌جه‌يي و اونلارين اثرلرينين چاپ ائديلمه‌سينه فيرقه‌نين بويوک يارديم ائده‌جه‌يي گوستريلميشدير. بو زامان بيزيم شاعيرلريميز اولدوقجا گوزل شئعيرلر و اثرلر يازاراق خالقين معنوي و روحي قيداسيني وئرمه‌يه مووففق اولاجاقلار. بو شاعيرلر آذربايجاندا ميللي-دئموکراتيک شئعيرلر يازاجاقلار. آذربايجان دا اوز شاعيرلري ايله فخر ائده‌جکدير» (98).
خاطيرلاداق کي، «شاعيرلر مجليسي» «وطن يولوندا» قزئتي‌نين رئداکسيياسيندا تشکيل اولونموشدو. موحاريبه بيتديکدن سونرا سوويئت‌لر بيرلييي ايله ايران حوکومتي آراسيندا باغلانميش موقاويله‌يه اساسن سوويئت قوشونلاري تبريزدن چيخمالي و دئمه‌لي، «وطن يولوندا» قزئتي رئداکسيياسي دا اوز فعالييتيني دايانديرمالي ايدي. اودور کي، ايستر شاعيرلرين، ايسترسه ده يازيچي‌لارين ادبي بيرليييه اولان ائحتيياجي‌نين تأمين ائديلمه‌سي باخيميندان ميللي حوکومتين بو تدبيري‌نين بويوک اهمييتي واردي.

شاعير ابولقاسيم کاميل جمعييتين صدري، محممدعلي فخرالديني محزون ايسه کاتيبي ايدي. بورادا شاعيرلر، يازيچي‌لار، گنج قلم صاحيب‌لري اوچون آيري-آيري شوعبه‌لر ياراديلميشدي. جمعييتين وظيفه‌لري باره‌ده «وطن يولوندا» قزئتينده يازيلميشدي: «جمعييتين عومده مرام-و مقصدي معلوم اولدوغو کيمي، آذربايجانين عظمتيني و شانلي تاريخيني، ديليني، قديم‌ليييني بوتون جاميعه‌يه تانيتديرماق، خالقين ميللي عادت و عنعنه‌لريني حيفظ ائتمک، آذربايجان خالقي‌نين قهرمان کئچميشيني و گله‌جک حياتيني تصوير ائتمک، ميلي حوکومتين گونده‌ليک ايشلرينده و ايجتيماعي مسله‌لرينده ياخيندان ايشتيراک ائتمک و بوتون آذربايجان خالقي‌نين ترققيسي يولوندا خيدمت ائتمکدن عيبارتدير. بو عالي وظيفه‌لري حياتا کئچيرمک اوچون «شاعيرلر و يازيچي‌لار» جمعييتي گله‌جکده نشرييات ايشلريني تشکيل ائده‌جک و مونتظم صورتده ادبي گئجه‌لر، کونفرانس‌لار کئچيره‌جکدير» (8، ن. 42، 1946). جمعييتين اورقاني «گونش» ژورنالي اولموشدور.
ايستر «شاعيرلر مجليسي»نين ايشتيراکچي‌لاري، ايسترسه ده سونرالار يارانميش «شاعيرلر و يازيچي‌لار جمعييتي»نين عوضولري آذربايجان خالقي‌نين وطن‌پرور اوولادلاري ايديلر. اونلار بويوک اوميدله ياشايير، خالقين خوشبخت گله‌جه‌يينه اينانيرديلار. لاکين ايرتيجا اونلارين موقددس آرزولاريني حياتا کئچيرمه‌يه ايمکان وئرمه‌دي. ع. توده همين گونلري کدرله خاطيرلاياراق يازيردي: «بو يئني يازان شاعيرلرين آرزولاري قديم شئعريميزين الوان اوفوق‌لري قدر گئنيش ايدي. اونلار ميللي-آزادليق حرکاتي سالنامه‌سينده اوز عوهده‌لرينه دوشن صحيفه‌لري يازيب تاماملاماق عظمينده ايديلر. لاکين خالقين قددار دوشمن‌لري بو سالنامه‌ني ياريمچيق قويدولار. او تاماملانمادي» (159، ص. 60).

1941-1946-جي ايللري ادبي موحيطيندن دانيشارکن بديعي ياراديجيليق‌لاري ايله ديققتي جلب ائدن گنج ناثيرلري تجريد ائتمک اولماز. بو بير حقيقتدير کي، گونئي‌ده يئني نسلين ياراديجيلاري اوچون «موللا نصرالدين» ادبي مکتبي‌نين بانيسي ج. مممدقولوزاده ياراديجيليغي و قوزئي‌دن گلميش قلم اوستالارينين اثرلري اورنک اولموشدور. م. ايبراهيمووون «آزاد»، «ناکام محببت»، ا. مممدخانلي‌نين «باش خيياباندا»، «اولدوز»، «قيزيل قونچالار»، «کاروان داياندي»، ع. صاديقين «زرقلم» و باشقا اثرلري گوجلو تأثير گوستريردي. گونئي آذربايجاندا گنج ناثيرلر – ب. حاييلي، م. هيلالي، ح.ف. خوشگينابي، ق. قهرمان‌زاده، م. طاهير، آيدين و باشقالاري يئني سبکده حئکايه يازماغا چاليشيرديلار. بو، هر شئي‌دن اوول حاديثه‌لري بديعي، داها تأثيرلي شکيلده اوخوجويا چاتديرماق اوچون حئکايه ژانري‌نين ال‌وئريشلي ايمکانلارا ماليک اولماسي ايله علاقه‌دار ايدي. اولکه‌نين ايجتيماعي حياتيندا بعضن ائله مسله‌لر اولوردو کي، اونلارا پوئزييانين ديلي ايله موراجيعت ائتمک بير او قدر ده اويغون گلميردي. رضا شاه دووروندن «ياديگار» قالميش عيياشليق، فاحيشه‌خانالار و جمعييتده اولان ديگر عئيبه‌جرليکلر، اونلاري يارادان سبب‌لري هئچ ده هر زامان پوئزييانين ديلي ايله وئرمک مومکون دئييلدي. بئله حاللاردا نثر کومه‌يه گليردي کي، محض اونون واسيطه‌سييله حيات حقيقت‌لريني، جمعييت‌ده اولان کوهنه‌ليکلري و يئني‌ليکلري خالقا رئال بديعي لووحه‌لرده چاتديرماق مومکون اولسون.

گونئي آذربايجاندا ميللي مطبوعاتين جانلانماسي پوبليسيستيکانين اينکيشافينا اهمييتلي درجه‌ده تأثير گوسترميشدير. م.ف. آخوندوو، ج. مممدقولوزاده، ع. حاجي‌بييوو، ش.م. خيياباني، م.ت. رأفتي، دوکتور ت. اراني‌نين پوبليسيست ياراديجيليقلاري، ائله‌جه ده «وطن يولوندا» قزئتي رئداکسيياسيندا چاليشان ناثيرلرين، خوصوصي‌يله، ع. صاديقين پوبليسيست اثرلري گونئي آذربايجان پوبليسيست‌لرينين ياراديجيليغينا فايدالي تأثير گوسترميشدير. س.ج. پيشه‌وري ايله ياناشي م. طاهير، ح.ف. خوشگينابي، حوسئين دادپرور، قهرمان قهرمان‌زاده و باشقالاري گونئي آذربايجان ادبيياتيندا يئني پوبليسيستيکانين اساسيني قويوردولار. قافار کندلي يازير کي، دئموکراتيک حرکات دوورونده بديعي-سيياسي پوبليسيستيکا تام بير اينکيشاف دوورونو کئچيرميشدير (45، ص. 6).
1941-1946-جي ايللرده دراماتورقلار، دئمک اولار کي، يوخ درجه‌سينده ايديلر. رضا شاه حاکيمييتي‌نين 20-جي ايللرين اورتالاريندان گونئي آذربايجاندا آذربايجان تورکجه‌سينده تئاتر تاماشالاريني قاداغان ائتمه‌سي درام اثرلرينين يارانماسينا منفي تأثيريني گوسترميشدي. لاکين بونا باخماياراق دئموکراتيک ادبي موحيط قلم صاحيب‌لرينين ديققتيني بو ژانرا جلب ائتميشدي. اودور کي، بو دوورده تبريز تئاتر صحنه‌سينده م. بي‌رييانين «چتيربازلار» کومئديياسي، ه‍. ناصيري‌نين «ميرزه تاغي خان امير-ي کبير»، «نژاد-ي بشر»، «آنا ديلي» پيئس‌لري اوينانيلميشدير.

گونئي آذربايجانين ادبي موحيطينه نظر سالارکن بئله نتيجه‌يه گلمک اولار کي، 1941-1946-جي ايللر قلم صاحيب‌لرينين ياراديجيليغيندا يئني و چيچک‌لنن بير دووردور. بو دوور ادبيياتا وطن‌پرورليک، خلقي‌ليک، ميللي‌ليک کيمي يئني مضمونلو مووضولار گتيردي. ادبيياتدا اولان بوشلوغون يئريني موباريز و نيکبين روحلو يئني-يئني اثرلر توتدو. سوزسوز کي، بو اثرلر ايجتيماعي-سيياسي حيات حاديثه‌لرينين طلبي نتيجه‌سينده ده مئيدانا گلميشدي. حياتلا سسله‌شن، وطني، خالقي، آزادليغي ترننوم ائدن اثرلر بديعي جهتدن قووتلي و يا ضعيف اولسا بئله هر بير گونئي‌لينين اورک سوزو ايدي.

ايکينجي فصيل

گونئي آذربايجان ادبيياتيندا دئموکراتيک مئييل‌لرين گوج‌لنمه‌سي

گونئي آذربايجاندا 1941-1946-جي ايللرين حاديثه‌لري هر بير قلم صاحيبي‌نين دونياگوروشو و ايستئعدادي سوييه‌سيندن آسيلي اولاراق بديعي ايفاده‌سيني تاپيردي. ميرزه ايبراهيموو «اوميد و کدر پوئزيياسي» آدلي مقاله‌سينده يازيردي: «بديعي ادبييات بوتون بو حاديثه‌لره (يعني 1941-1946-جي ايللرين حاديثه‌لرينه – گوزل آغايئوا) بيگانه قالمادي، بو و يا ديگر درجه‌ده اونلارين گوزگوسو اولدو... 40-جي ايللرين اووللريندن باشلاياراق بديعي ادبييات حيات حاديثه‌لري ايله آياقلاشماغا سعي ائديردي... (90، ص. 133).
همين ايللرين ادبيياتيني ايجتيماعي-سيياسي حاديثه‌لر باخيميندان شرطي اولاراق ايکي مرحله‌يه بولمک اولار: ميللي حوکومته قدرکي دوور و ميللي حوکومت دوورو.

ميللي-آزادليق حرکاتي دوورونده يازيلميش اثرلرله تانيش اولدوقدا گوروروک کي، گونئي آذربايجان ادبيياتيندا پوئزييا نثره نيسبتن داها گوجلو اولموشدور. علي توده اوز خاطيره‌لرينده بو ادبي حاديثه‌ني دوغرو سجييه‌لنديريردي: «او واخت ايران آذربايجاني ادبيياتيندا نثر، دراماتورگييا، تنقيد يوخ درجه‌سينده ايدي. شئعير خالقين شوعوروندا اينقيلابي فيکيرلري ايشيقلانديرماقدا سنعتين يئگانه چيراغي ايدي. شئعير دويوشده بايراقداردي، آرخادا مصلحتچي ايدي، عملده يارديمچي ايدي» (159، ص. 36). تصادوفي دئييل کي، «وطن يولوندا» قزئتي‌نين نزدينده يارانميش ادبي تشکيلاتين آدي دا «شاعيرلر مجليسي» اولموشدور. اودور کي، گونئي آذربايجان ادبيياتيندا دئموکراتيک مئييل‌لرين گوج‌لنمه‌سيندن دانيشارکن پوئزيياني تدقيقاتا جلب ائتمه‌ميز داها مقصده اويغوندور.

1941-1946-جي ايللري گونئي آذربايجان شاعيرلرينين ياراديجيليغيندا يئني مرحله کيمي قييمت‌لنديرمک لازيمدير. اولکه‌ده‌کي ايجتيماعي-سيياسي پروسئس‌لر اونلارين بديعي ياراديجيليغينا اهمييتلي درجه‌ده تأثير گوستريب، موراجيعت اوبيئکت‌لريني کونکرئت‌لشديريردي. تدريجن قلم صاحيب‌لري هدفي قئير-ي موعيين اولان شيکايت مضمونلو اثرلرين، گوزللري وصف ائدن قزللرين، اينتيم سجييه‌لي شئعيرلرين دووراني‌نين سونا چاتديغيني آنلاياراق زامانين طلبي ايله آياقلاشماغا چاليشيرديلار. ايستر شاعيرلر، ايسترسه ده اوخوجولار هر شئيدن اوول ياشاديقلاري اولکه‌نين وطنداشلاري، ميللي-دئموکراتيک حرکاتين فعال ايشتيراکچي‌لاري ايديلر. پروفئسسور صابير اميروو «جنوبي آذربايجان ميللي-دئموکراتيک ادبيياتي (1941-1990-جي ايللر)» کيتابيندا يازير کي، او دوورده يارانميش ادبييات «هم مووضو ائعتيباري‌يله» هم ده اوبيئکتيو عالمين تقديمينده ايستيفاده ائديلن بديعي واسيطه‌لر جهتدن اوزوندن اووولکي ادبيياتدان فرق‌لنيردي» (61، ص. 20). حقيقتن ده، حياتي بو و يا ديگر درجه‌ده درک ائدن قلم صاحيبي ايستر-ايسته‌مز موعاصير ايجتيماعي-سيياسي حاديثه‌لرين آخارينا دوشور و اونون قلمي‌نين نووبتي محصولو، طبيعي کي، ياشاديغي موحيطين بديعي اينعيکاسي اولوردو. ايلک شئعيرلري ايله اوخوجولارين رغبتيني قازانميش بالاش آذراوغلو هله 30-جو ايللرين سونوندا يازميشدي:


من نه شاه، من نه سولطان، نه ياراشيق، نه زينت،

نه افسانه، نه ملک، نه ساراي، نه سلطنت...


نه پئيمانه، نه ساقي، نه شراب شاعيرييم،


آزادليغين جارچيسي، اينقيلاب شاعيرييم

(23، ص. 18).
بو ميصرالار ادبي عالمده يئني آب-هاوانين يارانديغيني گوستريردي. آکادئميک بکير نبي‌يئو نومونه گتيريلن شئعري يارانماقدا اولان دئموکراتيک پوئزييانين «ائپيقرافي» (120، ص. 34-35)، ادبييات‌شوناس شاعير اميروو ايسه همين پوئزييانين «پروقرام سندي» (61، ص. 23) حئساب ائتمکده حاقلي ايديلر.
زامان کئچديکجه بوتون شاعيرلر آزادليق جبهه‌سينه قاتيليرديلار. زنگاندان خوسروو دارايي «زامان شاعيري» اثرينده يازيردي:


مني شاعير ياراديب اولکه‌ميزين فاجيعه‌سي،


نه گوزللر باخيشي، نه يارين شوخ يئريشي،


داها يئر يوخ اولارا سوز قوشاسان.


ايندي شاعير ده گرک قودرت-ي فرياد اولسون،


ايندي شاعير ديلي خالقين ديليدي...

(43، ص. 9).

گوروندويو کيمي، زامانين نبضيني توتماغي باجاران شاعير و يازيچي‌لار هميشه اولکه‌نين حياتينا، ميللتين طالئعينه بو و يا ديگر درجه‌ده موناسيبت‌لريني بيلديرميشلر. ياشاديقلاري موحيطدن آسيلي اولاراق اونلار فيکيرلريني هم اورتولو، هم ده آچيق شکيلده سويله‌ميشلر. رضا شاهين حاکيمييتدن گئتمه‌سيندن سونرا گونئي آذربايجانداکي پروسئس‌لرين تأثيري نتيجه‌سينده شاعيرلر ياراديجيليق‌لاريندا ايجتيماعي-سيياسي مووضولارا خوصوصي يئر آييرماغا باشلاديلار. ميرزه ايبراهيمووون «حيات و ادبييات» کيتابيندا اوخويوروق: «حاضيرکي جنوبي آذربايجان ادبيياتيني کئچن دوورون ادبيياتيندان آييران اساس خوصوصييت ده بو ايجتيماعي فعالليق، بو ايجتيماعي معنا دولغونلوغوندادير» (87، ص. 67).

1941-1946-جي ايللر پوئزيياسيندا وطن مووضوسو خوصوصي يئر توتوردو. شاعيرلرين بو مووضويا موراجيعت ائتمه‌لري طبيعي ايدي. چونکو اوزون ايللردن بري فارس ميللتچي‌لري آذربايجان خالقينا و اونون ياشاديغي اراضييه مخصوص اولان هر بير شئيي فارسلاشديرماقدان اوترو، نئجه دئيرلر، اللريندن گله‌ني اسيرگه‌مه‌ميش، رضا شاهين ديکتاتورلوق رئژيمي ايسه شووينيزمين کولميناسييا نوقطه‌سي اولموشدو. موتتفيق قوشونلارينين ايران و آذربايجان اراضي‌لرينه داخيل اولماسي و ديکتاتورون حاکيمييتدن گئتمه‌سي ايله اولکه‌ده يارانان نيسبتن دئموکراتيک شراييطده شاعيرلر نئچه واختدان بري اورک‌لرينده گزديرديکلري، معلوم سببلره گوره کاغيذ اوزه‌رينه کوچوره بيلمه‌ديکلري مووضولارا موراجيعت ائديرديلر. قئيد ائتمک لازيمدير کي، هم گنج، هم ده ياشلي نسيلدن اولان شاعيرلر وطن مووضوسونو اوز بديعي تفککورو، باجاريغي سوييه‌سينده قلمه آليردي. بئله اثرلرده دوغما يوردون رنگارنگ طبيعتين تصويري، وطنين کئشمه‌کئشلي تاريخي کئچميشي اوز بديعي ايفاده‌سيني تاپيردي. بعضن کونکرئت اولاراق آذربايجانا، تبريزه، زنگانا، اردبيله، بعضن ايسه عومومييت‌له، دوغما يوردا موراجيعت‌له يازيلميش شئعيرلري بيرلشديرن عومومي جهت اونلاردا عکسيني تاپان وطن سئوگي‌سيدير. گونئي آذربايجان شاعيرلرينين هامي‌سينين ياراديجيليغيندا بو مووضويا خوصوصي يئر آيريلميشدير. او واختا قدر کلاسسيک ژانردا اثرلر يازميش علي فيطرتين «وطن عئشقي» شئعرينده اوخويوروق:

منيم ياريم ديياريمدير، داخي بير اوزگه ياريم يوخ،


وطندن قئيري عالمده منيم مئهر-و نيگاريم يوخ.


وطن مفتونييام، ديلده اودور، صبر-و قراريم يوخ،


محببت جانيمي نوش ائتميشم پئيمانه-پئيمانه.


وطن اوغروندا جان وئرمک منه عئيني سعادتدير،


وطن مئهرين اورکده بسله‌مک فخر-و شرافتدير

(63، ص. 24).

1941-1946-جي ايللرده يارانميش اثرلري کلاسسيک آذربايجان پوئزيياسيندان تجريد اولونموش حالدا تصوور ائتمک دوزگون دئييلدير؛ بيرينجي فصيلده گوسترديييميز کيمي، او دوورون شاعيرلري کلاسسيک پوئزييا مکتبيني کئچه‌رک همين دووره چاتميشديلار. اونلارين قلمي موعاصير پوئزيياني يئني-يئني چالارلارلا زنگين‌لشديريردي. علي فيطرتين شئعريندن گوروندويو کيمي، شاعيرين مفتونو اولدوغو «ياري»، «مئهر-و نيگاري» گوزل بير قيز يوخ، محض وطندير. او، «عئشق جاميني» ايسه معشوقدان اوترو دئييل، وطندن اوترو «ايچير». دئمه‌لي، کلاسسيک فورمالارا، ايفاده‌لره يئني مضمون داخيل اولوردو.

گنج شاعيري علي توده‌يه گوره ايسه اينسانين وطنه اولان محببتي بوتون سئوگي‌لردن يوکسکدير. آنا تورپاغين هر قاريشيني اوز جاني، روحو، گوز ببه‌يي حئساب ائدن موألليف بئله فيکيرده‌دير کي، اينسان سعادتي‌نين و خوشبخت‌لييينين يولو دا ائله وطن محببتيندن باشلايير:


بوتون عئشق‌لردن اولودور بو عئشق،


شيرين دويغولارلا دولودور بو عئشق.


هئچ قووه بو عئشقي سوندوره بيلمز،


چونکو سعادتين يولودور بو عئشق

(15، ص. 230).

آذربايجان شاعيرلرينين وطنه اولان سئوگيسي توکنمزدير. حتتا تئهران حوکومتي‌نين اولکه‌نين ثروتلريني تالان ائتمه‌سي، باخيمسيزليق اوزوندن شهر و کندلرين گئتديکجه خارابازارا چئوريلمه‌سي قلم صاحيب‌لرينين ديققتيندن يايينميردي. اونلار وطني يانار بير اورکله سئوير، ايلهاملا ترننوم ائديرديلر. علي فيطرت


- منه بو آذريستان ايندي بيللاه باغ-ي ريضواندير،


اگرچي دونده‌ريب ظولم ايله ظاليم ايندي ويرانه

(63، ص. 25).

- دئييرديسه، گنج شاعير بالاش آذراوغلو يازيردي:

بو يئرلر منيم‌چون آنادير، آنا،


فقط ياد ائللرده دوندو زيندانا.


گولون شاختا ووردو، گولشنين بوران،


سئومه‌ين سئومه‌سين، بو آذربايجان


منيم‌چون عزيزدير، منه وطندير،


فقط شيکايتيم زامانه‌دندير

(15، ص. 81).

بو سئوگي بوتون آذربايجانلي‌لارين قلبينده کوک سالميش صميمي حيس‌لرين ترننومو ايدي.

خاطيرلاداق کي، رضا شاه ديکتاتوراسينين سوقوطوندان سونرا ايرانين ايجتيماعي-سيياسي حياتي‌نين بوتون ساحه‌لرينده بو و يا ديگر درجه‌ده دئموکراتيک احوال-روحييه، اويانيش حيس اولونوردو. ايرتيجا رئژيميندن جانا دويموش آذربايجان خالقي شهريور حاديثه‌لريندن سونرا اوز ميللي حاقلاريني الده ائتمک اوغروندا موباريزه‌يه قالخميشدي. تصادوفي دئييل کي، گنج شاعيره مدينه علي‌اکبرزاده يازيردي:


يئتر بيزه کئچن گونلر داها بير ده گلمه‌سين!


خالقيميزين فريادلاري اورکلري دلمه‌سين.


بسدير قارا زيندانلاردا اينيلده‌ديک بو قدر،


دورد ديوارين آراسيندا چکديک قوصصه، درد، کدر

(15، ص. 121).

1941-1946-جي ايللرده يازيلميش اکثر شئعيرلر وطنين آزادليغي نامينا ايران ايرتيجاسي ايله دويوشه گيرمه‌يه، بوتون دوشمن‌لري محو ائتمه‌يه چاغيران بير پوئزييا اولموشدور. «مرکز طرفيندن فيتنه‌کارليغين، ميللي تحقيرين، ظولمون، تالانچيليغين سون درجه گوج‌لندييي بير زاماندا آذربايجانين ميللي معنوي آزادليغينا، ايقتيصادي موستقيل‌لييينه و دئموکراتيک دوولت قورولوشونا چاغيريشلار هر جور سيمووليکاني، يايينديرما واسيطه‌لريني آتاراق، آچيق شکيلده سس‌لنمه‌يه باشلاميشدي» (112، ص. 79). مثلن، مير مئهدي چاووشي «آذربايجانا خيطاب» شئعرينده يازيردي:


هر امرين وار، سويله منه،


سوز وئرميشم، آنا، سنه!


بير قطره قاندان قورخمارام،


جاندان شيريندير خوش مرام

(15، ص. 117).

بو ميصرالار همچينين سئييد جعفر پيشه‌وري‌نين نيطق‌لريندن بيرينده ايشله‌تدييي «قوي بوتون دونيا بيلسين کي، آذربايجان ميللتي ياشاماق اوچون اولمه‌يه حاضيرلانميشدير» (127، ص. 369) کيمي چاغيريشين موعاصير پوئزييادا بديعي عکس-صداسي ايدي.

محممد بي‌رييانين فيکرينجه، گوزياشي، آه-ناله، فريادلا هئچ نه الده ائتمک مومکون دئييلدير. اودور کي، خالق بشر تاريخيندن عيبرت گوتورمه‌لي و ايرتيجا رئژيمي علئيهينه آياغا قالخاراق اوز حاققيني آلماغا چاليشماليدير:


ايللر بويو اسارته محکوم اولان بشر،


عوصيانلا چاتدي حاققينا، قيل تاريخه نظر

(15، 1945، ص. 46).

پوئتيک ياراديجيليغيندا نصيحت‌آميز مضمونلو اثرلره اوستونلوک وئرن مير مئهدي ائعتيماد شئعيرلرينين بيرينده کونکرئت اولاراق خالقا موراجيعت‌له دئييردي:


سيز ده، ائي آذري ائله، چاليشين،

حيس-و قئيرت اودوندا بير آليشين.


دووره‌نيزده اولان تيکان کولونو


ريشه‌سيندن قيرين! آچين يولونو.


قهرمانليق بيزه شوعار اولموش،


خالقيميزا چون ايفتيخار اولموش

(54، ص. 36).

شاعير ايبراهيم ذاکير وطن مووضوسونو قلمه آلارکن اوز موباريز ايدئيالارين بعضن عادي سوزلرله، هر بير زحمت آدامي‌نين آنلاياجاغي طرزده ايفاده ائديردي. اونون «قوجا و قوناق» اثرينده آلتي اوولادي اولان کيشي اوز آجيناجاقلي وضعييتده ياشاماسيني طالئعي ايله باغلاييرسا، قوناق بئله جاواب وئرير:


باعيث ايرتيجا، حوکومتدير،


سيزي آج ساخلايان بو دوولتدير.


ائي قوجا، اول بو سيردن آگاه،


سيزي آج قويمايير يقين الله.


سيزه اولماز يقين جهاندا علاج،


نه قدر اولسا ايسم-ي تخت ايله تاج.


اللـه‌شين ظولمدن اولاق آزاد،


وطنين مولکونو ائدک آباد

(172).

بو دوورده يارانان اثرلرده موباريز نوتلارلا ياناشي هم ده گوجلو اينام روحو عکسيني تاپيردي. شاعيرلر خالقين ايرتيجا ايله موباريزه‌دن قاليبييت‌له چيخاجاغينا اورکدن اينانيرديلار. محممد بي‌رييا «ايرتيجايا خيطاب» شئعرينده دئييردي:


دريا کيمي جوشموش، جوشاجاق قودرت-ي ميللي،


قورموش، قوراجاق خالق اوزونه دوولت-ي ميللي.


آزاد اولاجاق شانلي ائليم موحنت-و قمدن،


يوردومدا اثر قالماياجاق ظولم-و سيتمدن

(15، ص. 45).

1941-1946-جي ايللرده گونئي آذربايجان شاعيرلرينين قلمه آلديقلاري چاغيريش روحلو اثرلر خالقين ميللي-آزادليق حرکاتينا کومک ائدير، گئنيش زحمتکئش کوتله‌لري موباريزه‌يه روحلانديريردي.
بيلديييميز کيمي، ديکتاتورلوق رئژيمي‌نين سوقوطوندان سونرا ايراندا، خوصوصن، گونئي آذربايجاندا چوخلو ايجتيماعي-سيياسي تشکيلاتلار يارانميشدي. لاکين اکثر حاللاردا همين قوروملارين رهبرلرينين آنجاق اوز منافئع‌لريني گوده‌رک موعيين بير ايمتييازلا کيفايت‌لنمه‌لري خالقين حياتيندا نه‌اينکي موترققي دييشيک‌ليک ياراتمير، عکسينه، وضعييتي گئتديکجه مورککب‌لشديريردي. اونسوز دا سايسيز-حئسابسيز پروبلئم‌لر ايچينده ياشايان يئرلي اهالي بير طرفدن ده سيياسي چاشقينليق وضعييتينه دوشوردو.  اصلينده وطن و خالق يولوندا حقيقي خيدمت گوستره‌جک بير تشکيلات يوخ درجه‌سينده ايدي. سئييد جعفر پيشه‌وري مقاله‌لرينين بيرينده يازيردي: «يئردن گوبه‌لک کيمي چيخان بو دسته‌لر ترققي‌پرور و دئموکراتيک پارتييالارين اينکيشافي و ايره‌ليله‌مه‌سي يولوندا مانئعه چئوريليرديلر. بو پرينسيپ‌سيز و مقصدسيز دسته‌لر خالقي چاشديريردي. آداملار هانسي طرفه مئيل گوسترمه‌يي، هانسي دسته‌يه قوشولماغي آييرد ائله بيلميرديلر» (127، ص. 270). دئمه‌لي، آذربايجان خالقي‌نين آجيناجاقلي وضعييتي‌نين سبب‌لريندن بيري ده موختليف قروپلارين باشيندا دوران ايمکانلي شخص‌لرين اوز خئييرلري اوچون چاليشماسيندا ايدي. مممدعلي صفوت «ائيله‌رم» آدلي قزلينده اورک آغريسي ايله يازيردي:


گورمورم بير کس وطن‌چون آغلايا، قمگين اولا،


کونلومو بويله قم ايله زار-و ناشاد ائيله‌رم.


هر گلن بير نووع ايله ويران ائدر بو اولکه‌ني،


بير حيا ائتمز، دئير: من مولکو آباد ائيله‌رم

(144).

معلوم اولدوغو کيمي، 1943-جو ايلده اينگيليس‌لرين و بعضي يئرلي مورتجئع قووه‌لرين کومه‌يي نتيجه‌سينده دئموکراتيک حرکاتي ياتيرماق مقصدي‌يله سئييد ضييا ايرانا گتيريلميشدي. دئمکراتيک مطبوعات درحال اونون خايين و ايکي‌اوزلو اولدوغونو ايفشا ائدن يازيلار درج ائتدي. «آذربايجان» قزئتي يازيردي: «قاباقلار و حال-حاضيردا ميللتين ماليني، جانيني حراجا قويماغا مشغول اولان (سئييد ضيياالدين) و اونون هم‌قاتاري کيملردير؟

سيياست صحنه‌سينه آتيليب آدي چکيلن بو قوجا شئيطان سيياسي و ايجتيماعي جينايت‌لري گوز قاباغيندا اولا-اولا نه اوچون يالانچي وطن‌پرور پهليوانلار طرفيندن نظره آلينيب قانلي خيانت‌له بزه‌نميش ياخاسي عدالتين الينه وئريلمير؟» (1، ن. 50، 1324). دوورون قاباقجيل فيکيرلي، اولکه حياتي‌نين طالئع‌يوکلو مسله‌لرينده فعال ايشتيراک ائتمه‌يه چاليشان دئموکرات شاعيرلر ده همين مسله‌يه درحال اوز موناسيبت‌لريني بيلديرديلر. مير مئهدي ائعتيماد، جعفر کاشيف و باشقالاري اوز اثرلرينده خالقي آييق اولماغا، دوشمنين حيله‌لرينه اويماماغا چاغيريرديلار. جعفر کاشيف «ال چکين» شئعرينده يازيردي:


سويله‌يين سئييد ضييا خايين دييشسين جامه‌سين،


دست-ي ايستيبدادي‌ده اويناتماسين چوخ خامه‌سين،


هرزه-و هذيان ايله دولدورماسين روزنامه‌سين.


اولدونوز بيز ميللته تاريخ-ي دوشمن، ال چکين!

ائتدينيز زحمتکئشه دونياني زيندان، ال چکين!

(93، ص. 47).
شاعير مير مئهدي ائعتيماد ايسه «سئييد ضييايا» شئعرينده گوستريردي کي، ايرتيجا قووه‌لري نه قدر چاليشسالار دا خالقي توتدوغو يولدان دونده‌ره بيلمه‌يه‌جکلر. خالق آرتيق دوستو و دوشمنيني ياخشي تانييير:

بيلمير بو يالان سوزلرينه خالقيميز اويماز،


گئتسين اوزونون طايفا-تيفاقين اله سالسين.


بو آنلامازين ماسکيني عالم تانيييبدير،


ايستر اوزه ماسکين ائله سالسين، بئله سالسين

(42، ص. 57).

1941-1946-جي ايللرده يارانان پوئزييا فارس شووينيست‌لرينه قارشي خالقين اوزون ايللر بويو آپارديغي ايجتيماعي-سيياسي موباريزه‌نين بديعي عکس-صداسي ايدي، «خالقين سيياسي، ايجيتماعي موباريزه‌سينه تاريخده ميثلي گورونمه‌ميش درجه‌ده ياخينلاشديغيندان اوندا موباريز بير روح دوغورموشدور» (82، ص. 146). اگر دئموکراتيک مطبوعات «تئهران بيزي ايفليج و موعططل ائتميشدير. گوز آچماغا يول وئرمير، خيردا بير ايش گورمک ايسترسک نفسيميزي کسير، ال-قولوموزو باغلايير... اوغرولار، دوولت پولونو منيمسه‌ينلر باشيميزا حاکيم کسيليب هر قدمده قارشيميزا انگل چيخاريرلار» (127، ص. 300) – يازاراق خالقي اوز دوشمنيني تانيماغا چاغيريرديسا، شاعير مير مئهدي ائعتيماد ايسه «نئيله‌ييب بو قوزو ميللت سنه، تقصيري نه‌دير؟» آدلي شئعرينده تئهران ايرتيجاسينا اوزونو توتاراق دئييردي:


سني آواره قويان قورخولو تئهران اوزودور،


داغيديب اولکه‌لري، ايندي ندامتده قاليب.


نئيله‌ييب بو قوزو ميللت سنه، تقصيري نه‌دير


کي، حوقوقوندان اوزاق بير بئله موددتده قاليب؟

(42، ص. 67).

1941-1946-جي ايللر گونئي آذربايجانين حياتيندا ائله بير دوور ايدي کي، وطنين طالئعي خالقين بوتون طبقه‌لرينين بيرلشه‌رک ايرتيجايا قارشي موباريزه آپارماسيندان آسيلي ايدي. ميرزه ايبراهيمووون «سحر آچيلاجاق» مقاله‌سينده اوخويوروق: «صينفي وضعييتدن آسيلي اولماياراق بوتون ناموسلو آذربايجان اوغول و قيزلاري آزادليق و قورتولوشون آنجاق ايتتيفاق و ميللي بيرليکده اولدوغونو درک ائديرلر» (86، ص. 16). تدقيق اولونان دوورون پوئزيياسيندا اهالي‌نين آيري-آيري طبقه‌لرينين ايتتيفاقي‌نين اهمييتيندن بحث ائدن اثرلره سيخ-سيخ راست گلمک مومکوندور. علي فيطرتين «ايتتيحاد»، موظففر ديرفشي‌نين «بيرليک»، «ائل گوجو، سئل گوجو»، علي‌اکبر دئهخودانين «فقر هوممتي» و ساييره اثرلري خالق کوتله‌لريني دوشمنه قارشي واحيد جهتدن موباريزه آپارماغا چاغيريردي. شاعير علي فيطرتين فيکرينجه، مملکتين آبادليغي، ميللتين آزادليغي يالنيز ايتتيحاد نتيجه‌سينده مومکوندور. بو يولدا بوتون وطن اوولادلاري – ضييالي، فهله، کندلي، تاجير و باشقالاري ال-اله وئريب، لازيم گلرسه، کفن ده گئيه‌رک، ميللت خايين‌لري ايله آخيرادک ووروشماليديرلار:


ايتتيحاد ايله اولور ميللت هميشه کامران،


ايتتيحاد ائيله کي، اولسون عيزز-و شانين جاويدان،


پاک آدين ديللرده قالسين تا نه قدري وار جاهان،


ذيکر-ي خئير ايله هميشه نام-ي نيکين ياد اولور

(64).

علي‌اکبر دئهخودا «فقر هوممتي» اثرينده اهالي‌نين يوخسوللوق ايچه‌ريسينده ياشاماسي سببينه ايشاره ائده‌رک، چيخيش يولونو بيرليکده، ايتتيفاقدا گوروردو:

کاسيبين دردينه قالماز وارليلار،


گورموشم يوز دفعه، چوخ تجروبه‌م وار.


آچاردير بو ايشه فقر هوممتي،


بونونلا آختارديم من سعادتي

(51).

موظففر ديرفشي ده «بيرليک» شئعرينده ميللتين سعادتيني اونون بيرلييينده گوروردو. اونون فيکرينجه، «ظولم، سيتم مولکونو» آنجاق ايتتيفاق نتيجه‌سينده محو ائله‌مک مومکوندور. يالنيز بيرلييين قودرتي سايه‌سينده دوشمني مغلوب، ائللري مسعود ائتمک اولار. محض او زامان اونون قارشيسيندا هئچ بير ايرتيجا تاب گتيره بيلمز:


بيرليکدي قويان ظولم-و سيتم مولکونو ويران،


بيرليکدي وئرن دهرده آزادليغا ايمکان.


بيرليکدي بوتون اولکه‌لرين دردينه درمان،


اونلا قويور هر اولکه باشا تاج-ي شرافت

(52).

کوتله‌لرين سيياسي شوعورونون ضعيف‌لييي، اکثر اينسانلارين يالنيز گونده‌ليک ائحتيياجلاري ايله ياشاياراق اولکه حياتينداکي حاديثه‌لره قئير-ي فعال، ياخود بيگانه موناسيبت بسله‌مه‌لري، ضييالي طبقه‌سي ايله اهالي آراسيندا يارانان اوچوروم موترققي فيکيرلي سيياسي خاديم‌لري هميشه دوشوندورموشدور. سئييد جعفر پيشه‌وري «تبريز سفري‌نين يول قئيدلريندن» آدلي مقاله‌سينده يازيردي: «بيز رهبرلييي ايدديعاسيندا اولدوغوموز جمعييت و آداملارلا قايناييب-قاريشمالي، اونلارين خوشبخت‌لييي و محرومييت‌لرينه شريک اولماليييق» (127، ص. 246-247). البتته، بو طالئع‌يوکلو مسله شاعيرلري ده دوشوندوروردو. رضا شاه رئژيميندن سونرا گونئي آذربايجان پوئزيياسيندا تأخيره‌سالينماز مسله‌لردن بيري ده خالق حياتي‌نين بديعي بويالارلا عکس ائتديريلمه‌سي، مووجود شراييطده اهالي‌نين قارشيلاشديغي پروبلئم‌لرين سبب‌لرينين آچيقلانماسي و رئال وضعييتده اونا دوزگون چيخيش يولونون گوستريلمه‌سي ايدي. چونکو ايجتيماعي-سيياسي حياتي‌نين ايسته‌نيلن ساحه‌سينده اهالي‌نين وضعييتي قناعت‌بخش دئييلدي. ميرزه ايبراهيموو «حيات و ادبييات» کيتابيندا بئله بير شراييطده قارشيدا دوران وظيفه‌لردن دانيشيردي. او يازيردي: «حاضيردا جنوبي آذربايجاندا يارانان ادبيياتين اساس قايه‌سي خالق خيدمت ائتمک، وطنين خوشبخت‌ليک و سعادتي يولوندا چاليشماق، وطن‌پرورليک روحونو گوج‌لنديرمک، خالق و وطنين قئيدي ايله ياشايان ايدراکلي وطنداشلار يئتيشديرمکدير» (87، ص. 66). شاعيرلرين اکثرييتي‌نين (مير مئهدي ائعتيماد، علي فيطت، هيلال ناصيري، موظففر ديرفشي، يحيا شئيدا و باشقالاري) ياراديجيليغيندا خالق، ميللت مووضوسونا گئنيش يئر وئريلمه‌سي بو جهتدن تصادوفي دئييلدي. اونلارين اثرلريني بيرلشديرن عومومي بير جهت واردي: خالقا کومک ائتمک، اونون ائحتيياجلارينين آرادان قالديريلماسي اوغروندا چارپيشماق هر بير وطنداشين عومده بورجودور. مير مئهدي ائعتيماد «قالماز» قزلينده يازيردي:


اليندن توت بو خالقين، گور نه‌دير دردي، علاج ائيله،


آدي اينسان اولان اوز کوتله‌سيندن بي‌خبر قالماز.


باجارديقجا ائله بو اولکه‌ده اوز خالقينا خيدمت،


حقيقت قارشيسيندا چون بو خيدمت بي‌ثمر قالماز

(55).
ميللي حوکومته قدرکي دوور گونئي آذربايجان پوئزيياسيندا بو مووضونو احاطه ائدن شئعيرلرده بيز تئز-تئز خالقين ناراضيليغيني ايفاده ائدن اثرلرله راستلاشيريق. بو ناراضيليق نه‌دن دوغموشدو؟ خاطيرلاداق کي، رضا شاه رئژيمي اولکه‌ني، خوصوصن آذربايجاني برباد گونه قويموش، خالقين ياشاييش سوييه‌سيني دوزولمز بير حالا سالميشدي. رضا شاه حاکيمييتدن گئدندن سونرا دا اولکه‌ده کوهنه ايداره‌چيليک سيستئمي قاليردي: هر آدديمدا مأمورلارين اوزباشيناليغي، روشوت‌خورلوغو ايله قارشيلاشماق مومکون ايدي. اوز حاققيني طلب ائدن کندليني ان آغير فيزيکي ايشگنجه‌لر گوزله‌ييردي. بوتون بونلاردان حوکومت ايداره‌لرينه شيکايت ائتمک ده اهالييه «باها» باشا گليردي. خالق دوولت ايداره‌لرينده فارس مأمورلارينين سوروندورمه‌چي‌ليييندن، روشوت‌خورلوغوندان، تحقيرآميز موناسيبت‌لريندن جانا دويموشدو. اودور کي، شاعيرلرين ياراديجيليغيندا مظلوملارا طرفدار دورماق، اونلارين يوخسوللوق ايچينده ياشامالارينا، آغير معيشت شراييط‌لرينه بيگانه قالماماق، حوقوقلاريني مودافيعه ائتمک کيمي هومانيست موناسيبت‌لر ديققتي داها چوخ چکير. بولبول ايمضاسي ايله يازيلميش «اهر شهري‌نين تازه منظره‌سي» آدلي شئعيرده اوخويوروق:

آزادليق اوچون کندلي اگر ذووق ائدرسه


اوز فيکريني بو مقصد اوچون سووق ائدرسه


خايين‌ليييزي بوينوزا گر تووق ائدرسه


آل روشوتي، وور شاللاغي قوپسون دري‌دن ات،


طالئع سنه وئرميش يئني بير دادليغا فورصت

(40).

بو جور آجيناجاقلي وضعييت تکجه اهرده دئييل، گونئي آذربايجان اراضي‌سينين باشقا شهرلرينده ده مووجود ايدي.
شاعيرلر اوز اثرلرينده جمعييتده‌کي تضادلاري، عئيبه‌جرليک‌لري تنقيد ائدير، خالقين دوزولمز وضعييتده ياشاماسينين سبب‌لريني آچيب گوستريرديلر. محممد بي‌رييا شخصي موشاهيده‌لري اساسيندا يازديغي «حاجي و حاممال» (33) شئعرينده زحمتي موقابيلينده بير قيران علاوه ايسته‌ين حاممالين اوستونه آژان چاغيران حاجيني ايفشا ائديردي. او حاجيني کي، گئجه‌لر اوغلو مئهمان‌خانالاردا عئيش-عيشرتده اونلارلا تومن خرجله‌يير. شاعير اولکه‌ده فابريکا و زاوودلارين اولماماسيني يوخسوللوغون سببي کيمي گوسترير. حاممالين ديلي ايله دئيير:


کارخانا يوخدور اولکه‌ده، آي حاجي، قالميشام بيکار،


باشي بلالي يوخسولام، قملره اولموشام دوچار.


سن منه بير ترححوم ائت، اون شاهي وئر، چيخيم گئديم،


آخشام اولونجا چيخماييب قارشيما ياخشي بير شيکار

(33).

حتتا آژانين بئله حاممالا يازيغي گلير و اونو حبس ائله‌مير. ياخود ميرزه قميش تخللوصلو موألليف «آي ايستي لبودو» اثرينده يوخسوللارين حالينا قالمايان، آج‌گوز، طاماحکار تاجيرلري تنقيد ائده‌رک يازير:


بيلمم نييه تاجير يادا سالمير فوقراني؟


دونيا بئله‌دي، گرديش-ي دووران ائله بودو!


گل ايستي لبودو


گر يوخدو کومور خاکي کاسيبلاردا، داريخما،


تاجير کيشي، سن دوولتي ييغ، لوت‌لره باخما.


بيچاره کاسيب اولسه ده، سن قلبيني سيخما


اطرافي‌نين رسمي بئله، عيشوه‌سي بودو.


آي ايستي لبودو

(1، ن. 16، 1320).

فاجيعه اوندا ايدي کي، يوخسوللارا سويوق‌قانلي موناسيبت بسله‌ين بو قلبسيز اينسانلار اوولادلاريني دا اوزلري کيمي طوفئيلي، ميللتي حالينا لاقئيد تربييه ائدير، اونلاري ايجتيماعي حياتدا يارانميش موترققي دييشيک‌ليکلردن اوزاقلاشديرماغا چاليشيرديلار. عومومييت‌له، خالقين طالئعينه، جمعييته بيگانه ياناشان اينسانلار هميشه مووجود اولموشلار. واختي‌يلا شئيخ محممد خيياباني چيخيش‌لاريندان بيرينده دئميشدير: «ايجتيماعي و سيياسي حياتلا علاقه‌سي اولمايان آداملار اولو کيمي‌ديرلر. حيات اونلاردان اوز چئويرميش و قاچميشدير» (14، ن. 4، 1945، ص. 19). بئله اهل-ي کئيف، بيوئج آداملار شاعيرلرين تنقيد هدفينه چئوريلميشدي. محممد بي‌رييانين «آتا و اوغول» شئعريندن وئرديييميز آشاغيداکي پارچا بو جهتدن ماراقلي‌دير:

اوغول دئيير:


آلميشام آذربايجانين رسملي روزنامه‌سين


بسله‌يير اوز باغيندا بو ميللتين شامامه‌سين.


آي آتا، گور نه‌لر يازير، تنقيد ائدير قني‌لري


شرح وئريبدي يوخسولون کوهنه ياماقلي جامه‌سين.

آتا دئيير:


آي بالا، خالقا باخما سن، سالما مني ملامته،


پيس گورونور ايشين سونو، دوشمه گلن ضلالته.


دووران اولار عوض، بو گون بير يوخو تک کئچر گئدر،


اوندا جاوابي کيم وئرر محکمه-يي رذالته

(34).
گونئي آذربايجان شاعيرلري نه‌اينکي اطرافداکي چاتيشمازليقلاري تنقيد آتشينه توتور، هم ده بئله وضعييتي يارادانلارا قارشي آچيق موباريزه آپاريرديلار. ميللي حوکومته قدرکي پوئزييادا شاعيرلرين مووجود ايداره اوصولونو، دوولت مأمورلارينين اوزباشيناليغيني،‌اونلارين اهالي ايله وحشيجه‌سينه رفتاريني ساتيريک بير ديلله ايفشا ائتمه‌لريني گوروروک. قئيد ائدک کي، خالقين حوقوقونون پوزولماسينين، اونون پيس شراييطده، ائحتيياج ايچينده ياشاماسينين اساس سبب‌لريندن بيري ده «ميللت وکيلي» آديني داشييان اوزدن‌ايراق عونصورلرين اهالييه اولان نه‌اينکي لاقئيد، حتتا يئري گلديکده دوشمن موناسيب‌لري ايدي. سئييد جعفر پيشه‌وري نيطق‌لريندن بيرينده دئميشدي: «اکثرييت وکيل‌لرين خايينانه ايقدامي بيزي اوز قانون-ي اساسيميزي حيفظ ائتمه‌دن منع ائده بيلمز. اونلار کي، مشروعييتي تعطيل ائتمک فيکرينده‌ديرلر، وطنه، ميللته نيسبت خايين‌ديرلر. ميللت اوزو-اوز قانون-ي اساسيني حيفظ ائتمه‌يه مجبور قاليب و بونا گوره ده بيز اوز پارلئمان وکيل‌لريميزي سئچه‌جه‌ييک» (127، ص. 330-331). «آذربايجان» قزئتينده «شئيطان» ايمضاسي ايله وئريلميش شئعيرده موألليف اونلارين خالقين ماليني، ثروتيني سويماغيني، مجليسده پاسسيو اوتورمالاريني، تئهران حوکومتي‌نين ايسته‌يينه مووافيق اولاراق سندلري گوزوباغلي ايمضا ائتمه‌لريني، اهالي‌نين دوزولمز حيات شراييطي‌نين قيسمن يونگول‌لشديريلمه‌سي اوچون بئله تدبير گورمه‌مه‌لريني و هر آندا اوز منفعت‌لريني گوددوک‌لريني ايفشا ائدير. آشاغيدا وئرديييميز پارچالار بو باخيمدان ديققتي جلب ائدير:

آدينيزي قويدوز وکيل-ي خئييرخاه-ي مملکت،


ائيله‌ديز تصويب هر امري بئدون-ي مشورت...


قارت-و تاراج الين اوول سيز آچديز ميللته،


بينوا مخلوقو ائي تاراج ائدنلر ال چکين

(161).

گونئي آذربايجان پوئزيياسيندا خالقين ثروتيني قارت ائدن موفته‌خورلارين، اونون زحمتيني لاييقينجه قييمت‌لنديرمه‌ين مولکه‌دارلارين اولکه‌ده گئنيش‌لنن دئموکراتيک حرکاتدان ناراحات اولمالاري دا ساتيريک بير ديلله ايفشا اولونموشدور. خوصوصن، يئني ايجتيماعي-سيياسي شراييطده زحمتکئش کوتله‌لرين اوول-آخير آييلاراق اوز حوقوقلاريني طلب ائده‌جکلري اونلاري قورخويا ساليردي. محممد بي‌رييا يازيردي:


اونلار، بيليرم، وار-يوخوما داش آتاجاقلار،


هيم-جيم دئييب، آخيردا مينيب يوک چاتاجاقدير،


مئيدانا توکوب سوندا پالازسيز ساتاجاقدير،


ايستي آشيما بوردا سويوق سو قاتاجاقدير.


واه-واه، داها بو کندلي دئييل، بير دنه لوْودور،


دئهقان دئمه، ائي خان، ائله بيل اوددور، آلوودور

(8، ن. 41، 1941).

شاعيرلرين ياراديجيليغيندا خالقي جهالتده ساخلايان، جوربه‌جور يالان وعده‌لرله ثروت توپلايان زاهيدلرين، ايکي‌اوزلو روحاني‌لرين تنقيدي ده موهوم يئر توتوردو. ايبراهيم ذاکير اثرلريندن بيرينده دئييردي:


زاهيد، منه آز وعده وئرين جننت-ي ريضوان،


جننتده اگر وارسا گوزل حوري-و قيلمان،


وئرديم سنه اول جننتي، ال چک بو جاهاندان،


گئت اوردا اوتور، قصرين اولا لولو-يي مرجان

(42، ص. 40).

شاعير تکجه زاهيدين يالان وعده‌لريني ايفشا ائتمک‌له کيفايت‌لنمه‌ييب، فيريلداقچي روحاني‌لرين يئري دوشدوکده قددار اولمالاريني، رعييته فيزيکي ايشگنجه‌لر وئرمه‌ييني، سونرا ايسه ديندن-ايماندان دانيشماغيني اونلارين اوزونه چيرپيردي:

باغلاتديريرسان، ووردورورسان رعيته شاللاق،


آرواد-اوشاغي گئندن ائدير ناله-و افغان.


بو ظولمو ائدرسن يئنه ده ايسلام اولورسان،


حاق سوز دئييرم، تئز وئريرسن کوفرومه فرمان

(42، ص. 40).

موألليف اينانير کي، اوول-آخير بئله زاهيدلر اوز جزالارينا چاتاجاقلار. اودور کي، اوزونو اونلارا توتوب دئيير:


بسدير داخي، عالم اويانيب، سويله‌مه هذيان،


حاق اهلي آچيب گوز، توتاجاقدير بوغازيندان

(42، ص. 40).

1941-1946-جي ايللرده آذربايجانين اينکيشافينا، خالقين ترققي ائتمه‌سينه مانئع اولان عاميللردن بيري ده کور-کورانه تقليدچيليک ايدي. خاطيرلاداق کي، رضا شاه حاکيمييتده اولارکن، يئرلي شراييطي نظره آلمادان آوروپا اولکه‌لرينين ايداره‌چيليک و ايقتيصادي مئتودلاريني ايراندا تطبيق ائتميشدي. سئييد جعفر پيشه‌وري‌نين «نه‌دن يازاجاغيق» آدلي مقاله‌سينده اوخويوروق: «ايش باشينا گلميش ديکتاتور چوروموش اوصول-ي ايداره‌نين شيکست پايه‌لري اوزه‌رينده ظاهيرن خوشاگليم، لاکين باطينده تام معناسي ايله قورو بوروکراتيک و پوليسجه‌سينه دوزه‌لديلميش آريستوکراتيک سارايي برپا ائتدي. او، ظاهيرده آوروپا مدنييتيني تقليد ائده‌رک وئرگي‌لري آرتيرماغا، دبدبه‌لي ايداره‌لر ياراتماغا، سايسيز-حئسابسيز يوکسک روتبه‌لي مأمورلار دوزه‌لتمه‌يه باشلادي» (127، ص. 238). رضا شاه حاکيمييتدن گئتديکدن سونرا دا بو گوزوباغلي تقليدچيليک تئهران حوکومتي‌نين جانيندان چيخماميشدي. تأسسوف کي، بو جهت اوزدن‌ايراق ضيياليلار واسيطه‌سييله هر اون‌ايلليک‌ده، هر قرينه‌ده بير خسته‌ليک کيمي اولکه اهالي‌سينه ياييلاراق اونون حقيقي اينکيشافينا مانئع اولموشدور. اودور کي، آوروپا خالقلاريني، خوصوصن آلمانلاري تقليد ائدن حاکيم داييره‌لري گونئي آذربايجان شاعيرلرينين اساس تنقيد هدفي ايدي. بو ساحه‌ده خوصوصن «حدداد» تخللوصلو علي‌اکبر پاکزادين اثرلري («آخ نئيله‌ييم»، «بودور تمددون اگر»، «اولار» و سايير) ديققتي جلب ائدير. شاعيرين فيکرينجه، اينسانين دوشونجه‌سي، دونياگوروشو ايره‌لي گئتمه‌ليدير، ظاهيري يوخ:

قارغا ايستير يئرييه قاز کيمي، آمما کي يازيق،


يئرييه‌نمير، آتيلير، ياخشي قاچانمير يئنه ده.


گونده بير مود دييشير، اوزگه‌يه تقليد ائله‌يير،


ايستير آلمانلي اولار، لئيک اولانمير يئنه ده.


فيکري لازيمدي دييشمک، نه ليباسي، نه ديلي،


کج گئدير قافيله‌نيز، يولدا دايانمير يئنه ده

(42، ص. 91).

باشقا اولکه‌لرين خالقلارينين ترققيسيني گورن علي‌اکبر پاکزاد تأسسوف‌له يازيردي:


خاب-ي قفلتده ياتان ميللت اويانمير يئنه ده،


اوجا يئردن ييخيليب، سانکي دورانمير يئنه ده.


خامي زنجير-ي اسارتدن اوزون ائتدي خيلاص.

(42، ص. 90-91).

شاعير هموطن‌لرينين آغير ياشاييشيني، کسکين سوسيال فرقي، اوسته‌ليک کندلرده اهالي‌نين جهالت ايچينده عومور سورمه‌سيني، شهرلرده کوبار طبقه‌لرين جوربه‌جور ادالارلا اوزلريني اجنبي‌لره اوخشاتماسيني خالقين فاجيعه‌سي کيمي قييمت‌لنديرير. اينسانلارين داخيلن جيليزلاشماسيندان ناراحات اولان موألليف اونلارين موعاصير حياتيني «بربرييت» دوورو ايله موقاييسه ائده‌رک يازير:

خوشا او گونلره، ساقي کي، بربرييت ايدي،


او بربرييته قوربان اولوم کي، نئعمت ايدي...


نه اوندا پوللولارين فيکري قتل-و قارت ايدي،


نه اوندا هر دله‌دوز صاحيبان-ي ثروت ايدي،


نه خلق بير-بيرينه اوندا بي‌علاقه ايدي،


نه روزيگارين ايشي بيزلره اذييت ايدي

(42، ص. 94-95).

طبيعي کي، شاعير هموطن‌لري اوچون «بربرييت» دوورونو آرزو ائله‌مير. موألليفين فيکرينجه، ظاهيرن آوروپا مدنييتي پرده‌سي آلتيندا خالقين ثروتي‌نين قارت ائديلمه‌سينه، يئرلرده حوکومت مأمورلارينين سويغونچولوغونا، اهالي ايله وحشيجه‌سينه رفتارينا داياق دوران بير ايداره‌چيليک سيستئمي ايله بربرييت دوورو آراسيندا ماهييتجه بير او قدر ده فرق يوخدور.

رنگارنگ حياتي مووضولارلا زنگين اولان 1941-1946-جي ايللر گونئي آذربايجان پوئزيياسيندا اوز عکسيني تاپميش مسله‌لردن بيري ده ايکي‌يه بولونموش خالقين آيريليق حسرتي ايدي. ظاهيرن آراز چايي ايله ايکي‌يه بولونموش آذربايجان خالقي‌نين هر بير اوولادي‌نين قلبينده بو حسرت درين يئر سالميش و نسيلدن-نسيله کئچميشدير. علي‌اکبر صبانين «کوشگو بالابان» آدلي يازيسيندا اوخويوروق: «... تبريز اهاليسي اوز عزيز و سئويملي وطنداشلارينين آيريليغيندان قمگين و موتأثثير اولوب، اورک‌لرينين علاقه و محببتيني بير چوخ حرکتلر و نوماييش‌لر واسيطه‌سييله گوستريرديلر. حتتا بو حيس اونلارين اويناماقلاريندا دا بير درين ايز بوراخميشدي. بو اورکدن اولان تأثيرين نتيجه‌سينده خالق بير جور اويون ايجاد ائتدي کي، آدينا «کوشگو بالابان» دئييرديلر» (10، ن. 3، 1946، ص. 33). شيفاهي پوئزييادا اولان هيجران نوتلاري عئيني زاماندا يازيلي ادبيياتدا دا اوز عکسيني تاپميشدير. بو باخيمدان هيلال ناصيري‌نين خالق اويون نغمه‌سيندن ايستيفاده ائده‌رک يازديغي عئيني آدلي شئعري ماراقليدير. اثر باشدان-باشا ايکي‌يه بولونموش خالقين آيريليغي، آنا-بالا، قارداش، باجي حسرتي اوزه‌رينده قورولموشدور.

آنا چيغيرير: «واي، بالام هاني؟»


بالا چيغيرير: «واي، آنام هاني؟»


مه‌لر قويدون سن هر ايکي جاني!


کوشگو بالابان آرازا باخار،


آرازين سويو گوزلردن آخار

(117).

شاعير او تايدان اولان هموطن‌لري ايله گوروشمه‌سيندن روحلاناراق سئوينجيني بئله ايفاده ائدير:


ايللر دولاندي، آغلارکن ياتديق،


طالئع اوينادي، بير-بيرين تاپديق،


بير اورک، بير قان بير يئره چاتديق.


محببت گوزو بير يئره باخار،


آرازين سويو گوزلردن آخار

(117).

عومومييت‌له، تدقيقاتا جلب اولونموش شاعيرلرين اثرلرينده ائل-اوبا، قوهوم-قارداش نيسگيلينه تئز-تئز راست گلمک مومکوندور. بئله‌ليکله ده، ميللي-دئموکراتيک حرکات ايللرينده گونئي آذربايجان پوئزيياسيندا آيريليق حسرتي وطن مووضوسو ايله ياناشي خوصوصي يئر توتور. اکثرييتي آرازا موراجيعت‌له يازيلميش شئعيرلرده بير خالقين ايکي يئره پارچالانماسيندا سانکي بو چاي گوناهکاردير. اصلينده ايسه باعيثکارلار، يعني طاماحکار روسيا و ايران حاکيم داييره‌لريني، اونلارين يئرلرده اولان ال‌آلتيلاريني ياخشي تانييان شاعيرلر بئله خيطابدان بير ادبي پريوْم کيمي ايستيفاده ائتميش و خالقين ايللر بويو دانيشديغي، نسيلدن نسله کئچن حسرتي پوئزييانين ديلي ايله ايفاده ائتمه‌يه مووففق اولموشلار. بالاش آذراوغلو آرازا موراجيعت‌له يازيردي:


دئدين مي: آي آراز، بير دوشون سن ده.


بيزيم بو ائللره ياغيسان، ياغي؟


آنا يوردوموزون داشي، تورپاغي


سنين سولارين‌لا بولونموش ايکي.


دئدين مي ائللرين اوره‌يينده‌کي


او آهلار، آمانلار بير داغا دونموش،


آخان گوز ياشلاري ايرماغا دونموش.


ائللرين اوره‌يي دردليدير هله

(15، ص. 84).

ايکينجي دونيا موحاريبه‌سينين ايلک گونلريندن دونيا خالقلاريني و مدنييتيني تهلوکه آلتيندا قويان فاشيزمه نيفرت پوئزييادا باشليجا يئر توتوردو. البتته، بو تصادوفي دئييلدي. هله موحاريبه‌نين ايلک واختلاريندان شاعيرلر «ضييد-ي فاشيست»، «ادبييات صحيفه‌سي» کيمي ورق‌لرده فاشيزمه قارشي موباريزه‌يه قوشولموشدولار (82، ص. 146). اونلار باشا دوشوردولر کي، فارس شووينيست‌لري آلمان فاشيست‌لري ايله بيرله‌شرلرسه، خالقين وضعييتي داها دا آغيرلاشاجاقدير. دئمه‌لي، «... جنوبي آذربايجان خالقي‌نين بو موباريزه‌يه فعال صورتده قوشولماسي... ايران مورتجئع‌لرينه حدديني بيلديره‌رک، اوز ائوينين آغاسي اولماق اوچون ايدي» (82، ص. 147). بير طرفدن رضا شاهين فاشيست‌پرست سيياستي، سونرا ايسه آذربايجان خالقينا موناسيبتده و خاريجي سيياستده آتاسيندان بير او قدر ده فرق‌لنمه‌ين محممدرضانين مووقئعي، ديگر طرفدن سوويئت حربي حيصصه‌لرينين ترکيبينده گلميش ضيياليلارين گونئي آذربايجانداکي ميللي مطبوعاتي برپا ائتمک، يئرلي اهاليني ارزاق و ضروري ماللارلا تجهيز ائتمه‌لري و حياتا کئچيرديکلري ديگر تدبيرلر خالقين فاشيزمه نيفرتيني گئتديکجه آرتيريردي. «اونا گوره بوتون موترققي شاعيرلر هم جيددي، هم ده ساتيريک قلم‌له فاشيزمه قارشي باريشماز موباريزه روحو ايله يازيب-ياراديرديلار» (112، ص. 76). محممد بي‌رييانين («رويا»، «دولاشما»، «جللاد»، «هيتلئرين بيتدن شيکايتي»، «خانه‌سين خراب ائديب چرخ-ي زمانه هيتلئرين» و ساييره)، مير مئهدي چاووشي‌نين («منظوم حئکايه»، «هيتلئرين نووحه‌سي» و ساييره)، يحيا شئيدانين («هيتلئرين زبان حالي» و ساييره)، جعفر کاشيفين («هيتلئرين ائعتيرافي») ياراديجيليقلاريندا فاشيزمين تنقيدي خوصوصي يئر توتوردو. محممد بي‌رييا صابير ساتيراسيندان بهره‌لنه‌رک بير چوخ اثرلرينده فاشيزمين منفور سيماسيني و قارا مقصدلريني ايفشا ائتميش، اونون بشرييت اوچون نه قدر تهلوکه‌لي اولدوغونو، اونون گئج-تئز اولومه محکوم اولدوغونو سويله‌ييردي. او، دويوش مئيدانيندا مووققتي اوستونلوک‌لريندن «قودوروب» هاي-کوي سالان هيتلئرچي‌لرين مغلوب اولاجاغيني، دونيا ميللت‌لرينين موحاريبه‌دن قاليب چيخاجاغيني تبليغ ائديردي:
هيتلئر:


گوردوم او طرفده سنه ديوان قورولوبدور،

انگين ازيليب هئچ، هله بوينون وورولوبدور،


بورنون، قولاغين تيغ ايله ديبدن وورولوبدور،


آغلارسان اگر آغلا، اوتانما، گئده گئببئلس،


تعبير ائله روياني، دايانما، گئده گئببئلس.

گئببئلس:

من حاضيرام ائتمکله هر نووع-ي خيدمت،


تعبيرده فقط يوخدو اليم، ائتمه مذممت،


وار قورخوسو اولسون بو يوخو عئين-ي حقيقيت،


دونده‌رمه آماندير هله‌ليک قلبيمي قانه،


تعبير ائدر آنجاق بئله روياني زمانه

(37).
بيلديييميز کيمي، گونئي آذربايجاندا يارانميش دئموکراتيک احوال-روحييه‌نين گوج‌لنمه‌سي، ميللي-موختارييت حرکاتي آذربايجان دئموکرات فيرقه‌سينين يارانماسي ايله نتيجه‌لندي. بو فيرقه‌يه شاعيرلر ده داخيل اولدو. اونلار ايلک گوندن فيرقه‌نين «بيز وار قووه‌ميزله اوز ميللي وارليغيميزي ايثبات ائديب وطنيميزين طالئع و موقددراتيني اوز گوج و ايراده‌ميزله تعيين ائتمه‌ليييک» موراجيعتينه اوز شئعيرلري ايله جاواب وئرديلر. مير مئهدي ائعتيماد «دوغما آذربايجان» شئعرينده يازيردي:

يوردوم، يووام، ائللر گونو، دوغما وطنيمسن،


دونيا هاميسي بير طرفه، سن ده منيمسن.


هئچ قووه جاهاندا آييرانماز سني مندن،


مومکون مو آييرماق اولا بير روحو بدندن؟


اوغلانلارينين فيکري، مرامي بودور آنجاق،


داييم ياشا يا عيززتيميز، ائي آنا تورپاق

(42، ص. 57).
موباريز روحلو، آلوولو وطن‌پرور حکيمه بيللوري اوزونو ايران ايرتيجاسينا توتاراق آذربايجانسيز ايرانين هئچ بير معناسي اولماديغيني و اوز عومرونو سون نفسينه‌دک دوغما تورپاغين مودافيعه‌سينه حصر ائده‌جه‌ييني سويله‌ييردي:

نئيله‌ريک ايراني بيز، گر آذريستان اولماسا،


جان نه لازيمدير بيزه، آذر گولوستان اولماسا؟!


يا چيخا بو جان بدندن، يا سعادتمند اولاق،


يوخدور عومره بير ثمر، گر شانلي دووران اولماسا

(31).

بو او دوور ايدي کي، آذربايجانين موختليف يئرلرينده تئهران حوکومت نوماينده‌لري ايله دئموکراتيک قووه‌لر آراسيندا ضيددييت کسکين‌لشير و ايران ايرتيجاسي بو و يا ديگر شکيلده گونئي آذربايجان آزاديخاهلارينا موختليف بهانه‌لرله ديوان توتوردو. بئله بير شراييطده پوئزييانين موباريز روحو داها دا قووت‌لنيردي. «آذربايجان» قزئتي‌نين اگر بير صحيفه‌سينده ايران ايرتيجاسينين وحشي‌ليکلريني، تئهران حوکومتي‌نين ايچ اوزونو خالقا بيلديرن يازيلار، اولدورولموش و تانينماز حالا سالينميش گوناهسيز اينسانلارين شکيللري وئريليرديسه، او بيري صحيفه‌سينده شاعيرلرين دويوشکن روحلو، اودلو-آلوولو شئعيرلري چاپ اولونوردو. سرابدان فخرالدين نوري «موستبيدلره» آدلي اثرينده يازيردي:


ائليم خندان، اوزوم خندان، المدن نيفرتيم واردير،


دوغولدوم اودلو بير يورددا، آلوودان شوهرتيم واردير.


باسيب کسمه، ووروب قيرما، مني اولمک‌له قورخوتما


موقددس بير ايش اوغروندا اولرسم ميننتيم واردير


معلوموندور سنه، جللاد، مرامين قاندير، بوهتاندير


يوخدور ذرره‌جه باکيم سوزوم حاق قودرتيم واردير

(122).

بير الده قلم توتان فدايي شاعيرلر عئيني زاماندا، او بيري الده سيلاحلا وطنين، خالقين آزادليغي اوغروندا سون داملا قانينا قدر دوشمنله ووروشاجاق ايگيد قهرمانلار ايدي. دئمه‌لي، او ايللرين پوئزيياسي هم ده فدايي شاعيرلرين پوئزيياسي ايدي. جعفر خندانين «اوغور يولو» کيتابيندا اوخويوروق: «موعاصير، گوزوآچيق يازيچي، ميللي قورورو اولان صنعتکار خالقين موباريزه‌سينده ايشتيراک ائتمه‌يه بيلمير. چونکو بو موباريزه‌نين قايه‌سي ايندي هميشه‌کيندن داها چوخ صنعتکارلارا آيدين اولدوغو کيمي، بيلاواسيطه اونلارين ايشتيراکي ايله ياخيندان کومه‌يي ده قئيد ائديلمه‌ليدير. مثلن، دونن‌کي شاعيرلردن فرقلي اولاراق بو گونکو شاعير عئيني زاماندا فدايي، سيياسي و يا ايجتيماعي بير خاديمدير» (82، ص. 146). مير مئهدي ائعتيماد، ايبراهيم ذاکير، يحيا شئيدا، جعفر کاشيف، محممدعلي فخرالدين محزون، موظففر ديرفشي، قولوخان بورچالي، محممدعلي دوزدوزاني و باشقالارينين ياراديجيليغيندا وطن فدايي‌لرينين ترننومو گئنيش يئر توتوردو.

آذريستان يوردونون بيز قهرمان اوولاديييق،


بو موقددس مسکنين شير-ي ژيان اوولاديييق

(15، ص. 239).

- دئين يحيا شئيدا اينانيردي کي، اونون وطنينه پيس گوزله باخانلار محو ائديله‌جکدير:


هر کس اولسا رزمگاه-ي جنگده بيزله طرف،


بيلسين او، ويران اولار يوردو، جاني اولار تلف

(15، ص. 239).

بو باخيمدان آشيق حوسئين جاوانين «فدايي‌لره» قوشماسي ديققتي جلب ائدير. تبريز اطرافيندا ايرتيجا قوشونلاريني مغلوب ائدن فدايي‌لرين قهرمانليغيني آشيق بويوک بير ايلهاملا ترننوم ائديردي:


بير سوراق گتيردي کونول ترلاني،


تبريزين دووره‌سين آلدي فدايي.


سئل کيمي کندلي‌لر کسيب هر ياني،


شير کيمي مئيدانا گيردي فدايي.


شاد اولدو وطنين اوغول، قيزلاري،


سولدو خايين‌لرين قارا اوزلري.


آچيلدي ميللتين باغلي گوزلري،


تاريخده ياديگار قالدي فدايي

(72).

بولود قاراچورلونون (سهند) «فدايي‌لر مارشي» شئعرينين هر ميصراسي فدايي‌لرين موقددس آرزولاريني و پاک نييت‌لريني ايفاده ائدير. اثرده اونلارين حاققي طلب ائتمه‌سي و بو يولدا دونيانين ان شيرين نئعمتي اولان جانلاريني بئله اسيرگه‌مه‌يه‌جکلري ترننوم اولونور. عکس حالدا فدايي‌لر مظلوملارين اذييت چکمه‌لرينه، تعقيب‌لره معروض قالمالارينا دوزه بيلمه‌يه‌جکلر. گوز گوره-گوره بئله وضعييتده ياشاماق مومکون دئييلدير. يا وطني آزاد ائتمه‌لي، يا اولمه‌لي! بودور اونلارين مرامي؛ ايستک و آرزولاري!


حاق ايسته‌رم، حاق يولوندا جاندان کئچمک روادير،


بو اولومدن گئري دورماق مظلوملارا جفادير،


سنگرلرده قانا باتماق درديميزه شفادير،


قوي من اولوم، عيبرت اولسون بيزدن سونرا هر گلن،


چون آزادليق ايسته‌ييرم، بير ده آزاد بير وطن

(94).

فدايي شاعيرلرين پوئزيياسيندا هم ده مشروطه دوورنون آزاديخاه‌لارينين گوسترديکلري شوجاعت‌لر خاطيرلانيردي. بو تصادوفي دئييلدي. قئيد ائتديييميز کيمي، خالقين ميللي-آزادليق موباريزه‌سي عصرين اوولينده‌کي مشروطه حرکاتينا تاريخي تئللرله سيخ باغلي ايدي. دئمه‌لي، فدايي‌لر عئيني زاماندا مشروطه دوور آزاديخاه‌لارينين قهرمان واريث‌لري ايدي. اودور کي، پوئزييادا ستتارخان، باغيرخان کيمي قهرمانلارا حصر ائديلميش شرئعيرلره تئز-تئز راست گلمک مومکوندور. بئله اثرلر گنج‌لرين وطن‌پرورليک تربييه‌سينده ده موهوم رول اويناييردي. سئييد جعفر پيشه‌وري بويوک شخصييت‌لرين ياد ائديلمه‌سينين تربييه‌وي اهمييتيني نظره آلاراق تبريز راديوسونداکي چيخيشيندا دئميشدي: «بير زامان گلر کي، خالق مشروطه اينقيلابيندا شيرکت ائدن بير موجاهيد آختارار کي، اوزونون محببتيني اونا ايضاح ائتسين. بلکه بير موددتدن سونرا او دا تاپيلماياجاقدير. او واخت خالق فقط تاريخه موراجيعت ائده‌جک. اورادان بويوک حرکاتي اويرنمک ايسته‌يه‌جکدير. بو جهتدندير کي، تاريخه جيددي صورتده توججوه ائتمک، الده اولان اسناد و مداريکي توپلاييب گله‌جک نسيل اوچون ساخلاماق لوزومو مئيدانا چيخير» (127، ص. 405). خاطيرلاداق کي، آ.د.ف-نين تشببوثو ايله ستتارخان و شئيخ محممد خيياباني‌نين خاطيره‌لرينه حصر اولونموش تدبيرلر کئچيريلميشدي. آزادليق اوغروندا خالقي دوشمنله دويوشه چاغيران مير مئهدي ائعتيماد «ائليمه سالام» شئعرينده يازيردي:


يوردوموزدا ياتيبدي چوخ آسلان،


شئيخ محممد، اورکلي ستتارخان.


او طرفدن قاچاق نبي – حئيدر


بو طرفدن هونرلي بابکلر.


بذل ائديبلر بو يولدا جانلاريني،


وئريب هئشق ايله ايمتاحانلاريني

(54).

گونئي آذربايجان شاعيرلري تاريخي قهرمانلارين آدلاريني چکرکن خالق کوتله‌لريني اونلار کيمي موباريز اولماغا، وطنين دوشمن‌لري ايله موباريزه آپارماغا چاغيريرديلار. نومونه گوسترديييميز شئعير پارچاسيندا بيز تکجه 20-جي عصرين دئييل، اوولکي دوورلرين ده قهرمانلارينين آدلاري ايله راستلاشيريق. ايستر مشروطه حرکاتي دوورونون، ايسترسه ده آذربايجان خالقي‌نين اورتا عصرلرده يادائللي ايشغالچي‌لارا قارشي موباريزه‌لرينه رهبرليک ائتميش بابکي ترننوم ائدرکن شاعير عئيني بير مقصدي، يعني، هموطن‌لريني دوشمنه قارشي موباريزه‌يه قالخماغا چاغيرماغي ايزله‌ميشدير. مممد سعيد اوردوبادي‌نين «تبريزلي‌لرين موباريزه تاريخيندن» مقاله‌سينده يازيردي کي، بير خالقا اوزونون کيمليييني تانيتماق و اوز سيياسي کئچميشيني گوسترمک، اونا گله‌جکده اوز آغالارينا قارشي موباريزه آپارماق اوچون ايلهام وئرمک دئمکدير (123).
21 آذر نئهضتي عرفه‌سينده و ميللي حوکومت دوورونده يارانان بديعي ادبييات ايجتيماعي-سيياسي پروسئس‌لرله داها سيخ تماسدا اولماسي ايله ديققتي جلب ائدير. بئله باغليليق بعضن او درجه‌يه چاتميشدير کي، پوئزييا سفربرائديجي تأثير ائتمک ايمکانينا ماليک اولموشدور؛ خوصوصن، ميللي حوکومتين قورولماسي زاماني. آلماز علي قيزي‌نين «گونئي آذربايجان ادبيياتي» کيتابيندا اوخويوروق: «1945-جي ايلين 12 دئکابريندا (21 آذر 1324) آياغا قالخميش جنوبي آذربايجان خالقي سيلاحلي عوصيان يولو ايله تبريزده ميللي دئموکراتيک حوکومت قوردو. بو اينقيلابدا پوئزييانين دا رولو وار ايدي» (112، ص. 81). بو تاريخي پروسئسي موشاهيده ائدن رسول رضا يازيردي: «اوز ميللي حوکومتيني قوران آذربايجان خالقي اوز ميللي ادبيياتي ايله ده فخر ائده بيلر، چونکو بو ادبييات خالقين ميللي قوروروندان ايلهام آلير» (137، ص. 43). خالق آزادليغا چيخاندان سونرا شاعيرلر حيات حاديثه‌لرينه داها فعال موداخيله ائدير، يئني ايجتيماعي يئني‌ليکلري قلمه آليرديلار. علي فيطرتين «مجليس-ي ميللييه»، مير مئهدي ائعتيمادين «يئني حياتيميز»، «توتسون گرک اوز ميللتيميز بو ايشه خوش فال»، حوسئين صححافين «ميللي حوکومته»، «ميللي حوکومتين قورولماسي» و ديگر شاعيرلرين اثرلري بو جهتدن ديققتي جلب ائدير. اونلار مکتب‌لرين، خسته‌خانالارين آچيلماسي، تحصيلين آنا ديلينده اولماسي، کندلره سو چکيلمه‌سي، اولکه‌ده امنييتين برپاسي و ساييره تدبيرلري آلقيشلايير، خالقدا اينام ياراديرديلار. قافار کندلي بو باره‌ده يازميشدير: «آذربايجان پوئزيياسينين تاريخينده (سوزون گئنيش معناسيندا) ايلک دفعه اولاراق دئموکراتيک ادبيياتين قارشيسيندا خالق حوکومتيني مودافيعه و ترننوم ائتمک، اونون حياتا کئچيردييي مدني ايصلاحات تدبيرلريني تبليغ ائتمک وظيفه‌سي کيمي موهوم بير وظيفه دوروردو» (45، ص. 12). مير مئهدي ائعتيماد «توتسون گرک اوز ميللتيميز بو ايشي خوش فال» شئعرينده يازيردي:

تحصيل ائده‌جک مدرسه‌ده جاهيل اولانلار،


هر خيردا اوشاقلار، قوجالار، تازه جاوانلار


مکتبده هامي درس آلاجاق دوغما ديلينده،


خوشبخت ائده‌جکدير آناسين دا، هم ائلين ده.


تشکيل اولاجاق ميللي مريض‌خانه‌لر هر گون،


اولسون سارالان شخص‌لرين صورتي گولگون

(42، ص. 72).

ميللي حوکومتين موهوم تدبيرلريندن بيري خالق اوردوسونون تشکيلي و حربي خيدمته چاغيريش اولموشدور. اونون بو قراري اهالي طرفيندن رغبتله قارشيلانميشدي. خالق آرتيق بيليردي کي، اونون اوولادلاري فارس سربازلارينين تحقيرلرينه و فيزيکي ايشگنجه‌لرينه معروض قالماياجاق و يالنيز وطني مودافيعه ائتمک نامينا تعليم کئچه‌جکلر. بو باره‌ده س.ج. پيشه‌وري ده چيخيشلاريندان بيرينده دئميشدي: «ايندي شهرلر و کندلريميزده هامي اورکدن ميللي قوشونا گيرمک اوچون داوطلب اولوب، قوجا کيشي‌لر بئله نيظاما داخيل اولماق ايسته‌ييرلر» (127، ص. 369). سئييد هاشيم ميرحسن‌زاده‌نين «آنانين نصيحتي» شئعرينده اوخويوروق:

گئت، وطن عئشقينده سن ده عسگر اول،


ناموسلو، شرفلي، ايگيد سرور اول.


يوردا دومان گلسه، دونمز بير نر اول،


سئوينسين سنينله بو آنا، اوغول!

(8، ن. 42، 1946).

گونئي آذربايجاندا ميللي حوکومت قورولاندان سونرا سوزسوز کي، ادبي عالمده اهمييتلي دييشيک‌ليکلر باش وئردي. جعفر خندان يازيردي: «بير ايلليک فعالييتي دوورونده ميللي-دئموکراتيک حوکومت جنوبي آذربايجان خالقيني يوز ايلليک اينکيشاف يولونا چيخارتدي. آنا ديلينده مکتب‌لرين آچيلماسي، دوولت اونيوئرسيته‌سينين ايشه باشلاماسي و يازيچي‌لار جمعييتي‌نين يارانماسي، آنا ديلينده ژورنال، قزئت و کيتابلارين گئنيش ياييلماسي کيمي تدبيرلرين سايي-حئسابي يوخ ايدي.

بئله‌ليکله، جنوبي آذربايجان ادبيياتي‌نين يوکسه‌ليشي اوچون يئني-يئني اوفوقلر آچيلير، او اوز اينکيشافيندا يئني مرحله‌لره داخيل اولوردو» (81، ص. 105).

ميللي حوکومت قورولاندان سونرا پوئزيياداکي دئموکراتيک روح، موباريز خط داها دا يوکسلدي، موراجيعت اولونان مووضولار ساخلانيلماقلا ميللي مسله‌يه موناسيبت اون جرگه‌يه چيخدي. بو ائله بير دوور ايدي کي، آلينان آزادليغي قورويوب ساخلاماق اوچون ايسته‌نيلن موباريزه‌يه حاضير اولماق لازيم ايدي. صابير اميرووون «حقيقت نفسلي، ادبييات سوراقلي ميصرالار» مقاله‌سينده دئييلدييي کيمي، پوئزييا «خالقدا وطن‌پرورليک حيسسيني قووت‌لنديرمه‌لي، دويوشچو کيمي وطنين فداکار اوغوللاري ايله بير جبهه‌ده ووروشمالي ايدي» (59، ص. 37). اگر 21 آذر نئهضتي عرفه‌سينده جعفر کاشيف اوزونو ايران ايرتيجاسينا توتاراق «تازه دونيا قورماغا وار بيزده ايمکان، ال چکين!» دئييرديسه، ميللي حوکومت دوورونده آرتيق «تازه دونيا» قورموش فدايي شاعيرلر بو نئهضتي قوروماق نامينا هر شئيه حاضير اولدوقلاريني بيلديريرديلر. حوسئين صححاف «وطن قورباني‌ييق» آدلي اثرينده يازيردي:

قول وئريريک بيز بو ميللي دوولته ويجدان ايله،


حاضيريق موحکم ايراده، بير قوي ايمان ايله،


امريني ايجرا ائدک صيدق ايله، باش-و جان ايله،


فخريميزدي بو مرام اوستونده بويانساق قان ايله.


راه-ي ميهن‌ده موجاهيد اولماسا گولگون کفن،


آشکار اولماز جاهاندا معني-يي حوب-ول-وطن
(145).
علي فيطرت، مير مئهدي ائعتيماد، حوسئين صححاف، موظففر ديرفشي، مير مئهدي چاووشي، يحيا شئيدا و بالاش آذراوغلو ميللي حوکومته حصر ائتديکلري شئعيرلرينده وطنين قهرمانليق تاريخيني، ميللي حوکومتين قورولماسيني، ميللي مجليسين سئچيلمه‌سيني ترننوم ائتمه‌لري آچيق-آشکار دئموکراتيک روحلو قلم صاحيب‌لرينين مفکوره جبهه‌سينين موحکم‌لنديييني گوستريردي:

مجليس-ي ميللي نومايان اولدو گون تک اولکه‌ده،


گولدو ائللر، گولدو تاريخ، گولدو گون تک اولکه ده.


سئچدي ائللر خالق ايچيندن شووق ايله ناظيرلري،


بير ده قم گورمز وطن تورپاغي‌نين هئچ بير يئري.


... بيز سنين ويجدانينا آند ايچميشيک جاندان کئچک،


قويماياق سولسون قوجاغيندا بيتن هر گول، چيچک

(15، ص. 16-17).

ميللي حوکومت دوورونده هر بير شاعير 21 آذر نئهضتيني وصف ائتميش، بو حاديثه‌لرين خالقين آرزوسوندان دوغدوغونو ثوبوتا يئتيرميشدير. ميرزه ايبراهيموو يازيردي: «بئله بير گونده وطن اوولادلاري اوزلريني «زيميستاندان باهارا چيخميش بولبوللر» کيمي حيس ائديرلر. خوصوصن شاعيرلر!» (42، ص. 13). دوزدور، بعضي اثرلرده بديعي‌ليک باخيمدان ضعيفليک نظره چارپيرسا دا، اونلاري صميمي حيس‌لرين ترننومو ديققتي جلب ائديردي. موألليف‌لرين بير چوخو ميللي حوکومتين قورولماسيني، خالقين آزادليغا چيخماسيني قيشدان سونرا گلن باهارلا، گونشين چيخماسي ايله موقاييسه ائديرديلر. فدايي شاعير م. ائيمن شئعيرلريندن بيرينده دئييردي:


مني ديلشاد ائدن عالمده عئشقيمدير، شوعاريمدير،


نسيبيم اولدو حورييت، بو گون فصل-ي باهاريمدير.


گونش‌تک پارلادي ميللي حوکومت آذريستاندا،


ياراتميش ميللي بير دوولت، بو شانلي حوکمداريمدير

(42، ص. 252).

بو سبکده يازيلميش شئعيرلرين (مير مئهدي ائعتيماد «آزادليق باهاري»، «وطن باهاري»، يحيا شئيدا «لاله‌زار اولوب»، علي نيشاني «گلدي باهار»، آغاخوسروو دارايي «قيشدا باهار»، مدينه گولگون «آچيلدي سحر»، محممد باغير نيکنام «آل گونش»، م. ائيمن «آذربايجان ميللي مجليسينه»، کمالي «ائي وطن» و ساييره) ساييني ايسته‌نيلن قدر آرتيرماق مومکوندور. شاعير علي فيطرت «مجليس-ي ميللييه» شئعرينده اوز سئوينجيني بئله ايفاده ائديردي:


داها قم ائيله‌مز عالمده آذر اوولادي،


کي، آذري‌دن اولوب آذري‌لره رهبر

(42، ص. 28).

قافار کندلي‌نين مقاله‌لريندن بيرينده اوخويوروق: «ميللي حوکومتين تشکيليندن اوولکي دوورده قزل ژانريندا حاکيم مووقئع توتان کدرلي حيس و دويغولار اوز يئريني خالقين آزاد و شن حياتيندان دوغان سئوينج و شادليق حيس‌لرينين ترننومونه وئردي» (45، ص. 14).
قئيد ائتمک لازيمدير کي، تکجه خالقين الده ائتدييي آزادليغي وصف ائتمکله کيفايت‌لنمه‌ين شاعيرلر تئهران حوکومتي‌نين هله ده بو وضعييتله باريشماديغيني، جوربه‌جور حيله و تدبيرلره ال آتديغيني گوروردولر. سئييد جعفر پيشه‌وري‌نين «آذربايجان اوز تاريخي وظيفه‌سيني اونوتماز» آدلي مقاله‌سينده اوخويوروق: «آذربايجان تئهرانين اويونلارينا چوخ منفي و بدبينليک ايله باخير. بو ساده‌ليک ايله مشروطه و قانون-ي اساسيني اورتادان آپارماق اولماز. بئش-اون نفر موستبيد ايسته‌دييي کيمي خالقين قان و سيلاح گوجونه آلديغي آزادليغي پوزا بيلمز» «127، ص. 303). هر حالدا زامان سرواخت اولماغي طلب ائديردي. بو باخيمدان گونئي آذربايجان شاعيرلرينين اوز اثرلرينده تئهران ايرتيجاسيني ايفشا ائتمه‌لري و خالقي آييق اولماغا چاغيرمالاري طبيعي ايدي. مثلن، قولوخان بورچالي‌نين «قلم آزاد، ديل آزاد، بوتون اولکه آزاد» آدلي شئعرينده اوخويوروق:

ائشيديب نئهضت-ي آذريني تئهران-ي مخوف،


يوخودان قالخان آداملار کيمي سرسم اولدو.


تزه‌دن قافيل ائديب توولاماغا آذريني،


موختليف شکيلده مأمورلار ائعزام اولدو.


... ايرتيجا هر نه قدر جهد ائله‌دي، دوتمادي باش،


اوخو ديدي داشا، آخير اوزو بدنام اولدو

(39).

اگر دئموکراتيک حرکاتين ايلک ايللرينده وطن و خالق مووضوسوندا يازيلميش اثرلرده هارداسا بير آيريليق حسرتي، کوورک نوتلار اوستونلوک تشکيل ائديرسه، ميللي حوکومت دوورونده يازيلميش بئله اثرلره موباريزليک، قورخمازليق چالارلاري دا علاوه اولونموشدو. شاعيرلر اوز اثرلري واسيطه‌سييله ائللرينين، تورپاقلارينين دوشمنلري طرفيندن پارچالانماسيني بوتون دونيايا بيلديريرديلر. هيلال ناصيري «آذربايجان» شئعرينده يازيردي:


فلک بيزي آيري ساليب، چوخ بويوکدور ائليميز،


دونيا بيلير بيردير بيزيم نسبيميز، ديليميز،


قوي ياغي‌لار بيلسين بيزيم بوکولمزدير بئليميز


دويوشلرده قاليب چيخان جاوانلارين وار سنين،


مدنييت تاريخينده اينسانلارين وار سنين

(42، ص. 112).

ميللي حوکومت دوورونده گونئي آذربايجان پوئزيياسيندا صابيرانه گولوش، شاعيرلرين حاديثه‌لره صابيرانه باخيشلاري نه‌اينکي آزالماميش، عکسينه آرتميشدي. موظففر ديرفشي «سوزون آخيردا يئريتدي» شئعرينده ميللي حوکومتين قورولماسيندان، خالقين آزادليق حرکاتيندان قورخويا دوشن اربابلاري، مأمورلاري و موفته‌خور آداملاري ايفشا ائديردي:


بيلمير مي اولار، خالق اويانيب قيزديرير انگين


ظولم ائيله‌يه‌نين، موفته‌خورون، فيکري جفنگين.


قانمير مگر اونلار کي، رذالت سوزو بيتدي

(53).

يحيا شئيدا صابيره نظيره يازديغي «سن دئين اولدو، من دئين» شئعرينده ميللته تله قورانلارين محوي‌نين لابودلويونو قلمه آلير، خالقين بيرلييي سايه‌سينده الده ائتدييي آزادليغي ترننوم ائديردي:

من ده ياديندا وار، دئديم، باشيني سالما جنجله،


قلياني چک، اود حيرصيني، قورما بو ميللته تله.


حل اولونار بو گون-صاباح آخيري سر-ي مسه‌له،


ائتمه بو قدر سن تلاش، سن دئين اولدو، من دئين؟!


گور نئجه آذر اوولادي فخر ايله ايتتيحاد ائديب،


روحونو سردارين بو گون قبرده خئيلي شاد ائديب،


عيززت-و شاني جددينه بيزلري ايرثي ياد ائديب،


کس سسيني، سئييد داداش، سن دئين اولدو، من دئين

(15، ص. 241).

1941-1946-جي ايللرده گونئي آذربايجاندا يارانميش ادبييات دوغما آنا ديلينده يازيلميشدي. معلوم اولدوغو کيمي، دئموکراتيک حرکاتدا قارشييا قويولموش اساس مقصدلردن بيري ميللتين آنا ديلينده تحصيل آلماسي، يازيب-ياراتماسي حوقوقونون اوزونه قايتاريلماسي ايدي. تدقيقاتچي خورامان هوممتووا دوغرو اولاراق يازيردي: «آنا ديلينده يازيب-ياراتماق، بو ديلده مکتب‌لرين، مطبوعاتين اولماماسينا تأسسوف حيسسي – جنوبي آذربايجان شاعيرلرينين دئمک اولار کي، هامي‌سينين ياراديجيليغيندان قيرميزي خط ايله کئچيردي» (71). ديگر طرفدن، «يارانميش يئني ايجتيماعي-سيياسي موحيطده ديل ايله خالقين ميللي وارليغي آراسينداکي باغليليق باره‌ده خالق کوتله‌لرينده رأي ياراتماق وظيفه‌سيني اون پلانا چکمک زامانين گئرچک‌ليييندن دوغان بير ضرورت ايدي» (58، ص. 25). سئييد جعفر پيشه‌وري تئهران حوکومتي‌نين آذربايجان ديلي‌نين علئيهينه چيخماغينا جاواب اولاراق دئميشدير: «ديلين ريشه‌سي آنالارين سينه‌سيندن، خالقين آداب و روسومو اوجاقلار باشيندان قالخير. نه قدر آنالار ديري و اوجاقلار يانماقدادير – بير خالقين ديليني، آداب و روسومونو محو ائتمک مومکون اولان ايشلردن دئييلدير» (18، ن. 8، 2000، ص. 25).
دئمک اولار کي، اکثر شاعيرلرين ياراديجيليغيندا آذربايجان ديلي‌نين ترننومو، قديم‌لييي اون پلانا چکيله‌رک اوز بديعي عکسيني تاپميشدير. تبريزين تانينميش شاعيري علي فيطرت فرحله يازيردي:


ديليم آذر، ائليم آذر، وطنيم آذريستاندير،


اگر مين جانيم اولسا، هر بيري بو نامه قورباندير

(15، ص. 23).

محممد باغير نيکنام «دوغما ديليم» شئعرينده ايلک تعليميني آناسيندان آذربايجان ديلينده آلديغيني سويله‌يير. اونون فيکرينجه، هر بير خالقين ديلي اوزونه عزيزدير:


بير ميللتين يوردون خاراب ائله‌سن،


يئنه اوزون ييغيشديرار او ميللت.


ديلين آلسان، باغرين کاباب ائله‌سن،


او ميللتي محو ائله‌ير فلاکت


بو وطنين داغي، داش، تورپاغي


آشينادير آذربايجان ديلي‌يله.


صوحبت ائدير قيزيل‌گولون يارپاغي


بولبول ايله آذريستان ديلي‌يله

(121).

مير مئهدي چاووشي ياراديجيليغيندا دا ديل مسله‌سينه توخونولموشدور. «ديليمي» آدلي شئعرينده شاعير ديلي‌نين قديم‌ليييندن سوز آچير، عصرلرين توفانيندان قاليب چيخديغيني ايفتيخارلا سويله‌يير:


بير چيراقدير کي، اونو يانديريب اوولده زامان،


سوندوره‌نمز اولار، گر مين کره توفان ديليمي

(47).
سونرا شاعير هله اورتا عصرلرده ديلي‌نين شاه ايسماعيل طرفيندن دوولت ديلي کيمي ايشله‌ديلمه‌سيني خاطيرلادير.

شاه ايسماعيلا خالقيم نه اوچون حورمت ائديب،


چون رواج وئرميش ايدي عصره او سولطان ديليمي

(47).

ديلينه قارشي اولان هوجوملاري اورک آغريسي ايله يادا سالان مير مئهدي چاووشي ميللي حوکومت قورولاندان سونرا بوتون بونلارين آرخادا قالديغيني سويله‌يه‌رک شئعريني نيکبين روحلا تاماملايير:


قوي گول آچسين آنا يوردوم، اونا گولسون بو ائليم،


ائيله‌سين عئشق ايله قوي، ايندي گولوستان ديليمي

(47).

م. ائيمن ايسه «آنا ديليم» شئعرينده گوسترير کي، هر بير خالقين ديلي الله-تعالي طرفيندن اونا انعام ائديلميشدير. اودور کي، بو موقددس نئعمتي قوروماق هر کسين عومده بورجودور. هر بير اينسان اورک سوزونو بو ديلده دئمه‌لي و ميللتيني اوز دوغما ديلينده تمثيل ائتمه‌ليدير.

شاعير مير مئهدي ائعتيماد خالقيني دوغما آذربايجان ديلي‌نين دوشمن‌لريني محو ائتمه‌يه چاغيريردي:


سئومه‌يه هر کس آذري ديليني،


داغيدين، محو ائدين اونون ائليني.


اوزو پاک، روحو پاک، قاني پاکدير،


بو ائلي سئومه‌ين‌سه ناپاکدير.


ياشاسين آذري ائلي، ياشاسين،


ياشاسين آذري ديلي، ياشاسين

(15، ص. 36).

معلوم اولدوغو کيمي، ايکينجي دونيا موحاريبه‌سي فاشيزم اوزه‌رينده قلبه ايله باشا چاتديقدان سونرا موتتفيق قوشونلاري ايران اراضي‌سيندن چيخماغا باشلاييرلار. وضعييتدن ايستيفاده ائتمه‌يه چاليشان ايران ايرتيجاسي ميللي حوکومتي ييخماق اوچون ديپلوماتيک يوللاردان باشلاياراق وحشي تدبيرلره قدر بوتون واسيطه‌لره ال آتير. وطنين، خالقين بو چتين گونلرينده ده پوئزييا قيزيل‌باش عسگرلرينه معنوي داياق اولور. آشيق حوسئين جاوانين «بيزيم سسيميز» آدلي شئعريندن وئرديييميز ميصرالار فيکريميزه ثوبوتدور:


آزادليق يولوندا کئچه‌ريک جاندان،


کئچمه‌ريک يوردوموز آذربايجاندان!


بو ظولمو سيلمه‌يه بوتون ايراندان


حاضيردير اوغلوموز، قيزيميز بيزيم

(73).

1941-1946-جي ايللر گونئي آذربايجان پوئزيياسي يالنيز اينقيلابي روحلو شئعيرلردن عيبارت اولماميشدير. بو ايللرين پوئزيياسيندا گنج نسلين تربييه‌سي ده موهوم يئر توتوردو. شاعيرلردن علي‌اکبر دئهخودا، مير مئهدي ائعتيماد، مير مئهدي چاووشي، هيلال ناصيري، آشيقلاردان حوسئين جاوان گنج‌لرده وطن‌پرورليک، عاليجناب‌ليق، صميمي‌ليک و ساييره موثبت کئيفييت‌لر تربييه ائدن اثرلر يازيرديلار. مثلن، علي‌اکبر دئهخودا «عاريفين يولو» آدلي شئعرينده جاوانلارا خيطابن دئييردي:


بير عاريف منيم‌چون سويله‌دي بئله:


يارالي قلب‌لري سن گتير اله.


دئديم کي، نه‌لر وار دونيا باغيندا؟


دئدي، حقيقتدن بير چلنگ باغلا.


اولما سن کيمسه‌يه اصلا بدگومان،


قلبينه ديسه ده اگر بير نادان

(42، ص. 20).
مير مئهدي چاووشي‌نين «تنبل اوغولا آتانين نصيحتي» اثرينده آتا اوغلونو تنبل اولماماغا، زحمته، تحصيل آلماغا، عئلم اويرنمه‌يه، ادبلي اولماغا چاغيرير:

موفته بير لوغما چورک هئچ کسه وئرمزلر اينان،


گرک اينسان اوزونه ايش گوره کيم قئيرتي وار.


بيل کي، زينت دئييلن عئلم-و ادبدير بشره،


هر کسين وارسا، اونون خالقا بويوک ميننتي وار

(42، ص. 138).

گونئي آذربايجان پوئزيياسيندا دوستلوقدا صداقتلي اولماق، تميزليک، صافليق کيمي نجيب کئيفييت‌لر ده ترننوم ائديلميشدير. آشيق حوسئين جاوان يازيردي:


حقيقي دوست اولان دوستو اونوتماز،


او مرددن ال چکمز، نامردي توتماز،


گول لکه گوتورمز، قيزيل پاس توتماز،


منيم سوزلريمي دوست اونوتماسين

(42، ص. 166).

بو دوورون ادبي حاديثه‌لريندن بيري ده گونئي آذربايجان مطبوعاتيندا يئني مضمونلو حئکايه‌لرين و پوبليسيستيک مقاله‌لرين چاپي ايله باغلي اولموشدور. همين اثرلرين اکثرييتينده موعيين ناشيليق و تجروبه‌سيزليک حيس اولونسا دا خالق حياتيني، ايجتيماعي-سيياسي حاديثه‌لري عکس ائتديرمه‌سي باخيميندان ديققتي جلب ائديردي. کيچيک حجملي حئکايه‌لرده بير طرفدن شاهليق رئژيمين خالقي ماددي و معنوي سيخينتي‌يا دوچار ائتمه‌سي، کندلرده‌کي اوزباشيناليق، کندخودالارين اهالي ايله وحشيجه‌سينه رفتاري، ديگر طرفدن ايسه وطن اوغروندا گئدن موباريزه‌لرده خالقين قهرمان اوغوللاري‌نين تصويري موهوم يئر توتوردو. گونئي آذربايجان بديعي نثرينده شاهليق رئژيمي‌نين توره‌تدييي اوزباشيناليغين، ميللي آيري سئچکي‌لييين بديعي ايفاده‌سي اوستونلوک تشکيل ائتسه ده زامان کئچديکجه آذربايجان خالقي‌نين ميللي آزادليق موباريزه‌سينين تصويري گوج‌لنيردي. بئله‌ليکله، حجم‌جه کيچيک اولان بو ائپيک اثرلرده خالق، تورپاق، ديل اوغروندا ايرتيجايا قارشي موباريزه باشليجا يئر توتور.
دئموکراتيک نثرين يارانيب فورمالاشماسيندا حمزه فتحي خوشگينابي‌نين ياراديجيليغي‌نين خوصوصي يئري واردير. «آذربايجان» قزئتي‌نين صحيفه‌لرينده يازيچي‌نين «ايبراهيم»، «زولئيخا»، «معصوم معصومه»، «زئينب» کيمي حئکايه‌لري، «سوواريلميش پولادلار» آدلي پوْوئستي درج اولونموشدور. بو حئکايه‌لرده آذربايجان کندلي‌سينين دوزولمز حالي، مولکه‌دارلارين اوزباشيناليغي بديعي عکسيني تاپميشدير. «ايبراهيم» حئکايه‌سينده تصوير اولونان اوغلان مووجود رئژيمين تضييق‌لرينه معروض قالميش تيپيک بير اينساندير. قيشدا آياق‌يالين، پالتوسوز کندخودانين حئيوانلاريني اوتارماقلا مشغول اولان ايبراهيمي نه ماددي چتينليک، نه ده فيزيکي يورغونلوق روحدان سالمير. او، گله‌جه‌يه ايناملا ياشايير. آناسي ايبراهيمي ائولنديرير. بو اونون اوچون ايبراهيمين حياتدا قازانديغي يئگانه بير خوشبختليک اولور. لاکين کندين نووحه‌خاني حيله ايله اونون عاييله‌سيني داغيدير. بئله‌ليکله، بو زاواللي‌نين حياتدا قازانديغي يئگانه سعادتي اونون اليندن آلينير.
«زولئيخا» حئکايه‌سينده ايسه واختي‌يلا قوزئي آذربايجانا پناه آپارميش، رئپرئسسيا دوورونده گئري قايتاريلميش اينسانلارين طالئعي قلمه آلينميشدير. نه بو تايدا، نه او تايدا اونلارينکي گتيرمير. ايرانا قيزي ايله گلن قادين بورادا نه قدر آختارسا دا اريني تاپا بيلمير. نتيجه‌ده هئچ بير کومه‌يي اولمايان قادين فاحيشه‌لر موحيطينه دوشور. زولئيخا آتاسي ايله راستلاشير. لاکين او زامان آرتيق گئج ايدي. قيز اولوم ياتاغيندا ايدي. حئکايه چوخ تأثيرلي بير سونلوقلا بيتير: «آخشام‌چاغي گونش باتان مووقئع اوچ نفر داغين اته‌يينده بيرينين قبري باشيندا اوتوروب آغلاييرديلار... بورا بير فاحيشه‌نين قبري ايدي» (1، ن. 130، 1945).

آيدينين «بتول» آدلي حئکايه‌سينده ايسه حراجا قويولموش بير قيزين آجي طالئعيندن بحث اولونور. سوزسوز کي، ايران موحيطينده بئله قيزلار چوخ ايدي. تصادوفي دئييل کي، گيلاندا فعالييت گوسترن «تشکيلات-ي زنان»ين اورقاني اولان «بيدار-ما» مجموعه‌سي اولکه‌ده آرتماقدا اولان فاحيشه‌لييين سبب‌لريني اولکه‌ده‌کي ايقتيصادي وضعييت و قادين حوقوقسوزلوغو ايله علاقه‌لنديرميشدي (10، ن. 5، 1945، ص. 17). ميرزه ايبراهيمووون يول قئيدلري اساسيندا يازديغي «سحر آچيلاجاق» مقاله‌سينده بو باره‌ده اوخويوروق: «آغير حيات و ائحتيياج ايران قادينيني معنوي و فيزيکي سفالته اوغرادير. خوصوصي‌يله زحمتکئش قادينلار چوخ زامان عاييله‌سيني دولانديرماق و بير تيکه چورک قازانماق خاطيره‌سينه ناموسلاريني ساتماق مجبورييتي قارشيسيندا قاليرلار. ايراندا ايشسيزليک پيس بير درد ايسه، فاحيشه‌ليک اونون آچديغي عوفونت‌لي بير يارادير... حاکيم ايجتيماعي موناسيبت‌لر، قادين حوقوقسوزلوغو، قادين امه‌يينين اوجوزلوغو بو ياراني داها دا درين‌لشديرير» (86، ن. 5، 1945، ص. 17).

يوخسول اينسانلارين آجي طالئعي ناثير قهرمان قهرمان‌زاده‌نين ياراديجيليغيندا دا خوصوصي يئر توتوردو. اونون «ناکام جاوان» حئکايه‌سينده توي خرجي قازانماق اوچون شهره ايش دالينجا گئدن و اورادا خسته‌لنيب اولن ياسين آدلي بير اوغلانين آجي طالئعيندن بحث اولونور. کوچه‌ده قالميش مئييته هئچ کيم ياخين دوشمور. موألليف بونون سببيني بئله ايضاح ائدير: «چونکو اون مينلرجه بو جور اينسانلاري ديوار ديبينده گوروردولر و عادت ائله‌ميشديلر» (97). ائله بو بير جومله‌دن اولکه‌ده نئجه آجيناجاقلي، عاغلاسيغماز بير وضعييتين حوکم سوردويو گورونور. يئرده قالميش جسده يالنيز حوکومت مأمورلاري ياناشير کي، اونلارين دا مقصدي جيبلري آختارماقدان عيبارتدير. «بير آزدان دوولت مأمورلاري ياخينلاشديلار. يازيق ياسينين جيبيني آختارماغا باشلاديلار، پالتاريني جيريب داغيتديلار. آنجاق چيته موحکم سارينميش بير شئي تاپديلار. مأمورلار سئويندي. آتيليب-دوشدولر. آز قالديلار کي، دويونچه‌ني بير-بيرينين اليندن قاپسينلار» (97). بير شئي تاپماديقدان سونرا مأمورلار دا گئري چکيلير و ياسينين سويوموش بدني يئرده قالير. خالق ايله حوکومت آراسيندا اولان ضيددييت‌لرين سبب‌لريندن بيري محض ائعتيناسيز موناسيبتي ايدي. يازيچي حئکايه‌ده گوسترير کي، واخت‌آشيري خالقين املاکيني قارت ائدن دوولت مأمورلاري نه‌اينکي لاقئيدديرلر، عئيني زاماندا اينسان جسديني قارت ائتمکدن بئله خجالت چکميرلر.
قهرمان قهرمان‌زاده‌نين حئکايه‌لرينده شاهليق رئژيمي‌نين تضييق‌لرينه معروض قالميش اينسانلارين آغير محرومييت‌لره باخماياراق ياشاماق اوغروندا موباريزه‌لري تصوير اولونور. «درمانسيز درد» (99) اثرينين قهرماني فرانسادا مئعمارليق اينستيتوسونو بيتيرميش بير گنجدير. او، نه قدر کي، بو اولکه‌ده ياشايير، حيات يولداشي و قيزي ايله بيرگه فيراوان حيات سورور. وطنه قاييتديقدان سونرا ايسه وضعييتي تامام دييشير. فرانسيز قيزي ايله عاييله قوردوغو و خاريجده تحصيل آلديغي اوچون مووجود اوصول-ي ايداره و واليدئين‌لري اونو قبول ائتمير. ايش ائله گتيرير کي، حوکومت اورقانلاري اونو «ديوانه» کيمي حبس ائديرلر.

«آذربايجان» قزئتينده ارمغان ايمضاسي ايله درج اولونموش «حيات قوصصه‌سي» آدلي حئکايه‌ده تصوير اولونان رسسام دئرخشان رئاليست اوسلوبلو بير صنعتکاردير. لاکين، او، چکدييي ديله‌نچي قادين رسمينه موشتري تاپا بيلمير. اوز ياراديجيليق مئتودونا صاديق قالان رسسامين حياتدا گوردويو اينسانلارين اکثرييتي «ديوار ديبينده اينله‌ين يوزلرجه طيفيللر، خانيمانسيز آروادلار، بير قارين چورک اوچون عيصمتيني ساتميش قيزلار، مشققتله ياشايان اينسانلاردير» (62، ن. 57، 1945). شکله باخان موشتري‌لردن بيري حتتا بئله دئيير: «چکمه‌يه آدام تاپمادين؟ بابا، بونلارين گونده يوزونو گورورم» (62، ن. 55، 1945). رسسام پولا ائحتيياجي اولدوغوندان چکدييي اثري ساتماق ايسته‌يير. لاکين اونو موتأثثير ائدن مسله تکجه موشتري‌نين تاپيلماماسي دئييل، ياراتديغي پوْرتره‌نين اينسانلار طرفيندن باشا دوشولمه‌مه‌سيدير. رسسامين آروادي عاييشه اولوم ياتاغيندا ارينه معنن داياق اولور و دئيير: «او شکلي هئچ کس باشا دوشمز. نه ضرري وار. اونو منيم باشيمين اوستونه وور. قوي او منيم هم چوره‌ييم، هم ده درمانيم اولسون.
بو شکيلده ايسه من اوزومو گورورم. او ديله‌نچي قادينين گوزلرينده‌کي قوصصه منيم‌کيندن دئييل مي؟ ائله او قادينين اوزو من دئييلم مي؟ قوي او شکيل قلبيمين ترجوماني اولاراق ياديگار قالسين!...» (62، ن. 57، 1324).

گونئي نثرينده خالقين ايران ايرتيجاسينا قارشي موباريزه‌سي ده بديعي اينعيکاسيني تاپميشدير. بو مضموندا يازيلان نثر اثرلرينده اوخوجودا موباريزه حيسسيني آشيلاماق، اونو آزادليق اوغروندا اولوم-ديريم ساواشينا سفربر ائتمک باشليجا مقصد اولموشدور. گنج ناصير صمد صمدزاده «وطن و خالق سئوگيسي» آدلي حئکايه‌سينده مشروطه حرکاتي‌نين ايشتيراکچيسي اولموش قوجا موجاهيدين اولوم آياغيندا اوغلو اوميده وصييتي اثرين لئيتموْتيويني ايفاده ائدير: ««اوميد، قوجا آتانين موقددس آماليني داوام ائتديرمک کيمي شرفلي بير وظيفه سنه نصيب اولور... سيز بو بيچيم‌سيز قورولوشو کوکوندن قازمالي، خالقيميزي فلاکتدن خيلاص ائتمه‌ليسيز.» ... لاکين موباريزه‌دن چکينمه‌يين، دوشمن‌لرين حيله‌سينه، اونلارين ريياکار وعده‌لرينه آلدانمايين... سيز حاق ايشينيز اوغروندا موباريزه آپارين. او زامان قاليبييت سيزين، حيات سيزين، گله‌جک سعادتلي گونلر ده سيزين اولاجاقدير» (146، ن. 73، 1324). صمد صمدزاده اوميد صورتينده گنج آزاديخاه‌لارين مرد اوبرازيني ياراتميشدير. او، آتاسينين وصييتينه عمل ائده‌رک، دوشمنله آييق داورانير، حتتا ان چتين آنلاردا بئله اونون وعده‌لرينه، شيرنيک‌لنديريجي تکليف‌لرينه اينانمير و اولومو مردليکله قارشيلايير. اوميد قورخمادان موستنتيقه دئيير: «عومرونو خالقين شرفلي آزادليغي و گله‌جک سعادتي اوغروندا صرف ائدن من جللادلارين قارشيسيندا ديز چوکوب ظاليم‌لاردان مرحمت اوممارام...» (146، ن. 84، 1324).

گونئي آذربايجان ادبيياتيني زنگين‌لشديرن گنج ناثيرلر، گوروندويو کيمي، ايلک ايللردن خالق حياتينا فعال موداخيله ائدير، آيري-آيري آکتوال مووضولارا توخونماقلا، گونون طلبي سوييه‌سينده عوهده‌لرينه دوشن وظيفه‌ني يئرينه يئتيرمه‌يه سعي گوستريرديلر. بي‌لر حاييلي‌نين «لياقتلي بير هدييه»، قهرمان قهرمانزاده‌نين «چاغيريشا جاواب»، «اوغلوما نصيحت»، موسا طاهيرين «آتا و اوغول»، «پرويزين آرزوسو و سئوينجي»، آيدينين «حوسن-ي اينتيخاب» حئکايه‌لري بو جهتدن سجييه‌وي‌دير.

قافار کندلي يازيردي: «گنج ناثيرلر صيرف عاييه و محببت مسله‌لريني تصوير ائدرکن ده محدود اولماميشلار. اونلار عاييله و محببت مسله‌لريني مملکتين حياتي‌نين ان موهوم سيياسي، ايقتيصادي و ايجتيماعي مسله‌لري ايله باغلاميشلار» (45، ص. 7).

گونئي آذربايجان ناثيرلرينين توخوندوغو ان موهوم حياتي پروبلئم‌لردن بيري ده ديل مسله‌سي ايدي. سئييد جعفر پيشه‌وري يازيردي: «آذربايجان يازيچي‌لارينين قبول ائتديکلري بير چتين و آغير وظيفه‌ني ايمان و عقيده ايله ايفا ائتمکله ديليميزين گوزلليييني و اونون ترققي و تکامولونو تأمين ائده‌جکلرينه بيزيم جيددي ايمانيميز واردير» (42، ص. 325). موسا طاهيرين «آتا و اوغول»، «پرويزين آرزوسو و سئوينجي»، آيدينين «حوسن-ي اينتيخاب» حئکايه‌لري آذربايجان ديلي‌نين قديم‌لييي و زنگين‌لييي باره‌ده يازيلميش نثر اثرلرينين ماراقلي نومونه‌لريدير. موسا طاهيرين «آتا و اوغول» حئکايه‌سينده مدرسه‌لرده اوشاقلاري گوجله فارس ديلينده دانيشماغا مجبور ائدن موعلليم‌لره قارشي بالاجا ناديرين ديلينه بئله جاواب وئريلميشدير: «... بيز آذربايجانلي‌ييق و ديليميز ده آذربايجان ديلي‌دير، يعني بوتون آذربايجاندا ياشايان ميليونلارلا جاماعات اوشاقدان توتموش بويويونه قدر قديمدن دده-بابادان آنا ديلينده دانيشيرلار» (151). آتا ايله اوغولون موکاليمه‌سيندن معلوم اولور کي، مشروطه دوورونده آذربايجاندا آنا ديلينده مکتبلر اولموش، لاکين حاکيمييته گلميش ايرتيجا اونلاري باغلاميشدير. آتانين ديليندن دئييلميش آشاغيداکي سوزلر اثرين ايدئياسيني تشکيل ائدير: «قوي بيزيم حاققيميزي اينکار ائدنلر بيلسين کي، آنا ديليميزين ريشه‌سي اوره‌ييميزده‌دير... آذربايجانلي‌لارا دوشمن اولانلار بيلمه‌ليديرلر کي، بو ميللتين ثروتيني، وار يوخونو اليندن آلماق اولسا دا لاکين اونون دوغما آنا ديليني اليندن آلماق اولماز» (151).

موسا طاهيرين «پرويزين آرزوسو و سئوينجي» حئکايه‌سينده ديل مسله‌سي داها ماراقلي ايشيقلانديريلميشدير. اثرده تصوير اولونان حاديثه‌لر «آذربايجان» قزئتي‌نين ايلک نومره‌لرينين ايشيق اوزو گوردويو گونلره تصادوف ائدير. موألليف قزئتين اهالي طرفيندن نئجه بويوک محببت و اوميدله قارشيلانديغيني قلمه آلميش و پرويزين سوزلري ايله اونو بئله ايفاده ائتميشدير: «بودور قلبيميز – ايندييه قدر قاداغان ائديلميش دوغما آنا ديليميزده نشر اولونور، بودور خالقيميزين افکاري، ميللتيميزين آيناسي، گله‌جک سعادتيميز. دوشمنيميزين قاتيلي ده بودور، دوستلاريميزي و خالقيميزي اوز موباريزه‌سي ايله سئوينديرن ده بودور» (152). حقيقتن ده، قزئت نشره باشلاديقدان سونرا خالقين فارس شووينيست‌لري ايله موباريزه‌سي و قاليب گله‌جه‌يينه اينامي گوج‌لنميشدي. موسا طاهير بونو پرويزين ديلي ايله بئله وئرميشدير: «آناجان، چوخ چکمز کي، بو رنگي سولموش باغلاريميزين اوزو گولر. بو اوچورولموش، داغيلميش وطنيميزده آزادليق و دئموکراسي بايراغي دالغالانار. اوتوز بئش ميليونلوق عذاب ايشگنجه گورموش خالقيميز قانلي ايستيبداد زنجيريندن خيلاص اولار» (152). ناثير پرويزين سيماسيندا بوتون خالقين سئوينجيني و آرزوسونو وئرمه‌يه مووففق اولموشدور.
گوروندويو کيمي، نثر اثرلرينده ديل مسله‌سينه داها احاطه‌لي توخونولموش، يازيچي‌لار ماراقلي صورتلر واسيطه‌سييله اوز فيکيرلريني دولغون ايفاده ائتمه‌يه ناييل اولموشلار.

گونئي آذربايجاندا ميللي مطبوعاتين برپا اولماسي پوبليسيستيکانين اينکيشافينا دا اهمييتلي درجه‌ده تأثير گوسترميشدير. نتيجه‌ده هر گون مطبوعات صحيفه‌لرينده اولکه‌ده‌کي حاديثه‌لري ايشيقلانديران و اونلارا موناسيبتيني بيلديرن درين مضمونلو مقاله‌لر گورونمه‌يه باشلادي. بو ساحه‌ده سئييد جعفر پيشه‌وري ايله ياناشي موسا طاهير، حمزه فتحي خوشگينابي، حوسئين دادپرور، قهرمان قهرمان‌زاده و باشقالارينين مقاله و فئليئتونلاري ديققتي جلب ائدير. قافار کندلي دوغرو اولاراق يازير کي، دئموکراتيک حرکات دوورونده بديعي-سيياسي پوبليسيستيکا تام بير اينکيشاف دوورونو کئچيرميشدير (45، ص. 6). قئيد ائدک کي، سئييد جعفر پيشه‌وري‌نين پوبليسيست ياراديجيليغي آيريجا بير تدقيقاتين مووضوسودور. اودور کي، بو فاصيله‌ده گونئي آذربايجان پوبليسيست‌لرينين موراجيعت ائتديکلري مووضولاري عومومي شکيلده خاطيرلاتماغا چاليشاجاغيق. معلوم اولدوغو کيمي، گونئي آذربايجانين ايجتيماعي-سيياسي حياتينداکي دئموکراتيک احوال-روحييه پوبليسيستيکايا دا تأثير گوسترميشدي. خالقين ايران موستبيدلرينه قارشي موباريزه‌سي، حوکومت اورقانلاري‌نين اوزباشيناليغينا اولان ائعتيراض سسلري و آزادليق ايدئيالاري پوبليسيستيکادا دا اوز عکسيني تاپيردي. دئيه بيله‌ريک کي، بو موباريزه‌ده پوبليسيستيکا بديعي ادبيياتدان هئچ ده گئري قالماميشدير. «آذربايجان» جمعييتي‌نين اورقاني اولان عئيني آدلي قزئتين هله ايلک نومره‌لريندن بيرينده اوخويوروق: «نئجه اولار کي، ايراندا بو قدر آزادليق اوغروندا عمله گلن اينقيلابچي‌لاردان سونرا و مينلرجه بو يولدا جاوانلارين و کيشي‌لرين قاني توکولدوکدن سونرا يئنه ميللت آزادليق اوزونه حسرت قالا و اوز حاققينا ماليک اولا بيلمه‌يه؟» (1، ن. 10، 1320).
پوئزييا و حئکايه‌لرده اولدوغو کيمي، پوبليسيستيک اثرلرده ده آذربايجان خالقي‌نين تاريخي کئچميشينه، قديم مدنييتينه، وطنه اولان محببت اوزونو قاباريق شکيلده گوستريردي. «تبريز» آدلي مقاله‌ده اوخويوروق: «تبريز آذربايجانلي‌لارين يوردودور. يونانلار، هونلار، کيانلار، ساساني‌لر، عرب خليفه‌لري، سلجوقلار، موغوللار... ايران حوکومدارلاري بورادان گليب کئچديلر. بعضي وقتلر حاکيم اولدولار، لاکين اونلار اوتوب گئديبلر.

بو گونکو تبريز زامان کئچديکجه يئنه ده اوجالماقدادير. تبريزين بويوک کئچميشي و عظمتلي گله‌جه‌يي واردير» (1، ن. 12، 1320). بئله مقاله‌لرده قديم زامانلاردان تبريزين ايقتيصادي مرکز اولماسي، بير سيرا آوروپا و آسيا اولکه‌لري تاجيرلرينين بورادا تيجارتله مشغول اولماسي کيمي فيکيرلر ديققتيميزي جلب ائدير. مقاله‌ده اوخويوروق: «بوتون شرقين و حتتا آسيانين حريص تاجيرلريني اوزونه طرف گتيرن بويوک بازارلار تبريزين بويوک کئچميشيني ايندي ده آنديرماقدادير» (1، ن. 12، 1320).

مقاله و فئليئتونلاردا اولکه‌ده‌کي وضعييت، خالقين آجيناجاقلي حالي گوستريلير، بو وضعييتي يارادان داخيلي و خاريجي دوشمنلر ايفشا ائديليرديسه، قورتولوش يوللاري دا عکسيني تاپيردي. رضا شاه دوورونده تبريز واليسي اولموش موستوفي‌نين آذربايجاندان تاخيلين و ديگر ارزاق محصوللاريني داشيتديرماسي کيمي عمللري فئليئتوندا «جوٍوللاغي» ايمضاسي ايله ايفشا ائديلير: «الله موستوفي آغانين سايه‌سيني بوتون قارا چورک يئين‌لرين باشيندان اکسيک ائله‌مه‌سين.
موسلمان، هئچ بئله ده ايش اولار. بو يازيق آدام، باشي تيتره‌يه-تيتره‌يه، سيزه گورگان بوغداسي... داشيماقدان جانا گلدي...

دوغرودور کي، ايندي قلم آزاددي، آمما بو تبريزلي‌لره، مبريزلي‌لره ده قلم اله آليب مقاله يازماق ياراشماز، اونلار گرک هله ايندي بو کيمي حقيقي خيدمت‌گوزارلارا طاقه-طاقه شاللار يوللاسين... سن الله بير اوزه باخ! هله او کيشي‌نين سيزدن بير توققوعو اولماق يئرينه، سيز دورورسوز، باشلاييرسيز، نم تثبيت نه اولدو، بوغدا نئجه گئتدي؛ داها يوز مين دانا بيله-بيله مزخورافات!» (1، ن. 12، 1320).

کندلرده اهالي‌نين ياشاييش وضعييتي‌نين حددن آرتيق آشاغي سوييه‌ده اولماسي، اوسته‌ليک دوولت مأمورلارينين کندلي‌لرله وحشيجه‌سينه رفتاري پوبليسيستيکادا بوتون چيلپاقليغي ايله اوز عکسيني تاپميشدير. ح. دادپرورين «کندچي‌لرين حالينا نظر يئتيرمه‌لي» آدلي مقاله‌سينده اوخويوروق: «کندلرده و يا کيچيک شهرلرده کندچي‌لرين وضعييتي تامامي‌يلا پوزغون و فلاکت بير حالدادير... بير طرفدن دوولت مأمورلاري، «امنييه‌لر»، ديگر طرفدن کندين بير پارا ارباب‌لاري کندچي‌لري ايسته‌ديکلري کيمي سويوب تارمار ائديرلر» (75). حوسئين دادپرورين «تبريزين قيشي و ايشيقلاري» آدلي مقاله‌سينده اوخويوروق: «آيا تبريزين عزيز وارلي‌لاري و تاجيرلري بونو بيلمير کي: بو گون بو شهرده مينلرجه ايشسيز آداملار وار، دول آروادلار، يئتيم اوشاقلار باتماني 6 قيرانا کومور آلا بيلميرلر!» (74).
اگر پوئزييا و بديعي نثرده ديل مسله‌سي اوبرازلي شکيلده، موعيين ائموسييا ايله اوخوجويا چاتديريليرسا، پوبليسيستيکادا قديم، زنگين آذربايجان ديلي موعيين تاريخي سببلر نتيجه‌سينده باشقا ديللرين تأثيرينه معروض قالماسينا باخماياراق اوزونو قورويوب ساخلاماسي عئلمي شکيلده اساسلانديريليردي. مقاله‌لردن بيرينده يازيلميشدير: «بو ديل بيزيم ايفتيخاريميز، بابالاريميزدان، اجدادلاريميزدان قالان ياديگاردير. دامارلاريندا آذربايجانلي قاني آخان هر کس بو ديلي اوز ميللي وارليغي‌نين، ميللي شوعورونون بويوک نئعمتي کيمي حيفظ ائدير و اونا ائحتيرام بسله‌يير» (1، ن. 45، 1320). تصادوفي دئييل کي، «آذربايجان» قزئتي‌نين ايلک نومره‌سينده سئييد جعفر پيشه‌وري‌نين «روزنامه‌ميزين ديلي» آدلي مقاله‌سي چاپ اولونموشدو. «قيزيل صحيفه‌لر» کيتابينا يازديغي موقددمه‌ده ايسه او، فارسچيليق تبليغاتي آپارانلارا قارشي هوجوما کئچه‌رک آذربايجان ديلي‌نين قديم‌ليييني منطيقي جهتدن اساسلانديريب يازيردي: «فارسلار بعضي آذربايجان شاعيرلرينين فارسجا يازديقلاريني بيزيم فارس اولدوغوموزا دليل گوستريرلر. بو گولونج و کودکانه بير ايشدير. اگر بو ايدديعاني قبول ائتميش اولساق، بوتون ايرانلي‌لارين عرب اولدوغونو قبول ائتمه‌ليييک. چونکو عرب ايستيلاسيندان سونرا مينلرجه فارس اديب، شاعير و موتفککيري اوز اثرلريني عرب ديلينده يازيب اينتيشار وئرميشلر. حتتا عصريميزين باشلانغيجيندا بئله عربجه يايب-اوخويا بيلمه‌ين ايرانلي ساوادسيز حئساب اولوناردي و ايندي ده فارس ديلي عرب ادبيياتي‌نين و عرب نوفوذونون اسارتينده داوام ائتمکده‌دير. بو حقيقتي گوره-گوره بئش-اوچ آذربايجان شاعيرينين فارسجا شئعير يازماسيني دليل گوستريب، آذربايجانلي‌لارين فارس اولدوقلاريني ثوبوت ائتمه‌يه چاليشانلار حقيقتن موغريض و جاهيل آداملاردير» (42، ص. 351).
پوبليسيست مقاله‌لرده بير طرفدن رضا شاه دوورونون فارسلاشديرما سيياستي نتيجه‌سينده اهالي‌نين ساوادسيز و معلوماتسيز قالماسيندان دانيشيليرديسا، ديگر طرفدن بو حوکومتين جيددي جهدله قارشيسيندا قويدوغو «فارسلاشديرما» سيياستي ايله هئچ بير شئيه ناييل اولماديغي نظره چاتديريليردي. ايبراهيم خليل عططارين «دوز يئري بالا» مقاله‌سينده اوخويوروق: «گوزوموزو قاپييا ديکميشديک کي، موفتتيش آغا اوزونو ايچه‌ري سالدي ياريم ساعات بيزيم اوچون فارسجا دانيشدي. بيز حوري حورن گوزلريميزي اونون آغزينا زيلله‌ديک. آمما اينشاللاه و ماشاللاه کلمه‌سيندن ساواي بير شئي باشا دوشمه‌ديک. موعلليميميزدن صوحبتين نه اولدوغونو سوروشدوق معلوم اولدو کي، او دا بيزدن بئش‌بتر موفتتيشين تئز-تئز دانيشديغيني باشا دوشمه‌ييب» (83).

گونئي آذربايجان پوبليسيستيکاسيندا اولکه‌ده معاريفين اينکيشاف ائتمه‌مه‌سي، خالقين تحصيل سوييه‌سينين آشاغي اولماسي و اونلاري دوغوران سببلر هرطرفلي آراشديريلميشدير. بو باخيمدان فيرودين ايبراهيمي‌نين «حقيقي خالق معاريفي اوغروندا» (84) مقاله‌سي ديققتي خوصوصي‌يله جلب ائدير. اينکيشاف ائتميش اولکه‌لرده معاريفه اولان دوولت قايغي‌سيندان يازان موألليف ايراندا، خوصوصي‌يله، گونئي آذربايجاندا بو ساحه‌نين ترققيسي اوچون هئچ بير عملي ايش گورولمه‌ديييني قئيد ائدير. فيرودين ايبراهيمي‌نين فيکرينجه، ايراندا معاريف حوکومتين ايرتيجا سيياستي‌نين قورباني اولموشدور. مقاله‌ده اوخويوروق: «آذربايجان ميللتي معاريف ساحه‌سينده تئهرانين ظاليمانه سيياستي نتيجه‌سينده چوخ گئري‌ده قالميشدير. ميللتين وارليغيني موحافيظه ائدن ايسه آذربايجانين ميللي ماهييتي، خوصوصن عالي اخلاق‌لارينين نتيجه‌سيدير. جسارتله دئمک اولار کي، ايرانين باشچي‌لاري هميشه معاريفين اينکيشافي عوضينه معاريفي پوچ ائدن يوللارلا گئديرلر. بو باره‌ده ايران تورپاغيندا ايرانين باشقا يئرلرينه نيسبتن حوکومتين جينايتي آذربايجاندا داها چوخ اولموشدور» (84). عومومييت‌له، آذربايجان خالقيني ياخشي تانييان تئهران حاکيم داييره‌لري اونون معاريف‌لنمه‌سي، دونيا عئلم‌لرينه يييه‌لنمه‌سي يولوندا هميشه مانئع‌لر ياراتميشلار. موألليف بونون سببيني بئله ايضاح ائديردي: «اوجا سسله اگر بار-بار باغيرساق کي، تئهران حوکومتي آذربايجان اوولادي‌نين ترققي‌سينه موخاليفدير، تام حاققيميز وار، بوراسي آچيق و آشکاردير. آذربايجانلي‌لارين عئلم ايله سيلاح‌لانماسيني و اوز ميللي حاققيني مودافيعه ائتمه‌يه لاييق و موقتدير اولماسيني تئهران حوکومتي ايسته‌مير» (84). مقاله آذربايجان خالقي‌نين تاريخيني، مدنييتيني، ديليني آرادان گوتورمه‌يه چاليشان تئهران حوکومتي‌نين مورتجئع سيياستي‌نين ايفشاسي باخيمدان قييمتلي منبع‌دير.

1941-1946-جي ايللرده گونئي آذربايجاندا ايستر پوئزييا، ايسترسه ده نثر ميللي ادبيياتي زنگين‌لشديردييي کيمي، گئنيش کوتله‌لرين ميللي شوعورونون يوکسلمه‌سينه ده اهمييتلي درجه‌ده تأثير گوسترميشدير. آذربايجان شاعير و ناثيرلري ادبي عالمده بويوک ناييلييت‌لر الده ائتمکله خالقين ايجتيماعي-سيياسي فيکرينين اويانماسينا، اونلارين ميللي-آزادليق حرکاتي‌نين گوج‌لنمه‌سينه تاريخي خيدمت گوسترميشلر.
اوچونجو فصيل

دئموکراتيک ادبيياتين اينکيشافيندا مطبوعاتين رولو

«وطن يولوندا» قزئتينده ادبييات مسله‌لري

گونئي آذربايجاندا آنا ديلي مطبوعاتين نشري اوغروندا موباريزه‌نين کوکو 20-جي عصرين اوللرينه گئديب چيخير. آذربايجان دئموکرات فيرقه‌سينين اورقاني اولان «آذربايجان» قزئتينده بو حاقدا اوخويوروق: «ايييرمي ايل بوندان اوول مشروعييت اوغروندا فداکارجاسينا موباريزه آپارميش ميللي سردار ستتارخان ... آذربايجان ديلينده مطبوعات ياراديلماسيني ان ضروري بير مسله کيمي ايره‌لي سوروردو. گوزو ايله گورن شاهيدلرين روايتينه گوره او، آذربايجان ديلينده اوولينجي روزنامه‌ني گوردوکده گوزلري ياشارميشدي... «آذربايجان» قزئته‌سي خالقين اوز آنا ديلينده اولدوغونا گوره بويوک نوفوذ و سيياسي اهمييت قازانميشدي» (1، ن. 45، 1324). تاريخي حاديثه‌لردن معلوم اولدوغو کيمي، ايراندا رضا شاه حاکيمييته گلديکدن سونرا آذربايجان ميللي مطبوعاتي‌نين فعالييتي زور گوجو ايله دايانديريلميش، بو آزميش کيمي، اوسته‌ليک خالقين اوز آنا ديلينده دانيشماسي، عومومييت‌له، قاداغان ائديلميشدي. يالنيز سوويئت‌لر بيرلييي قوشونلاري ايرانا داخيل اولدوقدان و رضا شاه حاکيمييتي دئوريلديکدن سونرا مورتجئع فرمانلارين قووه‌ده قالماسينا باخماياراق، بورادا ميللي مطبوعات تدريجن ديرچه‌لميشدير. 1941-جي ايلين پاييزيندان تبريزده «وطن يولوندا»، «آذربايجان» قزئت‌لري و «ضيدد-ي فاشيست» تشکيلاتي‌نين آيري-آيري ورقه‌لري چاپ اولونموشدور.
1941-جي ايلده تبريزده ايسماعيل شمسين رئداکتورلوغو ايله چيخان «آذربايجان» قزئتي علي شبيستري‌نين صدرليک ائتدييي عئيني آدلي جمعييتين مطبوعات اورقاني ايدي. جمعييتين فعالييتي دايانديقدان سونرا طبيعي کي، قزئتين ده نشري دايانميشدي. اونون ايلک نومره‌لريندن بيرينده حوسئين دادپرور ايمضاسي ايله گئتميش يازي‌دا اوخويوروق: «آذربايجان جمعييتي‌نين و خالقي‌نين دئمه‌لي و يازمالي سوزلري چوخدور، اوميد ائديرم، آذري يازيچي‌لار و شاعيرلر بوندان سونرا اوز حيس‌لريني دئمکدن خوددارليق ائله‌مه‌يه‌جکلر... و چوخ شادام کي، اوولينجي دفعه اوز آنا ديليمده بيرينجي مقاله‌ني يازيرام» (1، ن. 16، 1320). قزئتين جمعي 6 آي چيخماسينا باخماياراق، اونون صحيفه‌لرينده ادبيياتلا باغلي زنگين ماتئريياللارا راست گلمک مومکوندور. جاواد خورشيدي، علي‌اکبر حاميد، مممدحوسئين توککول، محممد بي‌رييا و باشقالاري داييما قزئتده اوز شئعيرلري ايله چيخيش ائديرديلر. بعضي موألليف‌لرين اثرلري بديعي جهتدن ضعيف اولسالار دا، گونئي آذربايجان خالقي‌نين حياتيني رئال شکيلده عکس ائتديرمک جهتدن قييمتلي ايدي. قزئت قيسا بير واختدا پوبليسيست‌لري ده اطرافينا توپلايا بيلميشدي. حوسئين دادپرور، ايبراهيم‌خليل عططار، هيلال ناصيري، موسا طاهيري و باشقالاري قزئتين صحيفه‌لرينده اولکه‌ده حوکم سورن عئيبه‌جرليک‌لره قارشي موباريزه آپارميش و خالقين سيياسي شوعورونون اينکيشافيندا اهمييتلي رول اويناميشلار.

قزئتين هر نومره‌سينده آذربايجان فولکلوروندان نومونه‌لر وئريلميش، آتالار سوزلري و مثل‌لره خوصوصي يئر آيريلميشدير.

1942-1945-جي ايللرده تبريزده علي شبيستري‌نين رئداکتورلوغو ايله نشر اولونان «آذربايجان» قزئتي‌نين نوسخه‌لري الده ائديلمه‌ميشدير. اونون حاققيندا معلوماتي بيز جعفر خندانين «اوغور يولو» کيتابي واسيطه‌سييله الده ائديريک. بورادا اوخويوروق: «معلومدور کي، سونرالار ميللي حوکومت دوورونده ميللي مجليسين صدري اولان علي شبيستري آلمان-فاشيست ايشغالچي‌لاري علئيهينه آپاريلان بويوک وطن موحاريبه‌سي گونلرينده آذربايجان ديلينده بو قزئتي («آذربايجان» قزئتيني – گ. آغايئوا) نشر ائتميشدي. جنوبي آذربايجان مطبوعاتي تاريخينده بو بويوک بير حاديثه ايدي. بو، موحاريبه ايللرينده تبريزده نشر اولونان قيزيل عسگر قزئتي «وطن يولوندا»دان سونرا بيرينجي تشببوث ايدي» (82، ص. 172).
دئموکراتيک حرکات دوورونده گونئي آذربايجاندا چيخان و گئنيش اوخوجو داييره‌سينه ماليک قزئت‌لردن بيري آذربايجان دئموکرات فيرقه‌سينين اورقاني اولان «آذربايجان» قزئتي ايدي. بو باره‌ده قافار کندلي يازير: «آذربايجاندا نشر اولونان روزنامه و مجموعه‌لر ايچه‌ريسينده «آذربايجان» روزنامه‌سي داها کوتله‌وي بير مطبوعات نومونه‌سي ايدي. بو روزنامه‌نين موعاصير دئموکراتيک ادبيياتين اينکيشافيندا خيدمت‌لري چوخ بويوکدور. دئمک اولار کي، آذربايجان ادبيياتي‌نين گورکملي نوماينده‌لرينين اکثرييتي بو روزنامه ايله بيرليکده اينکيشاف ائتميشلر» (45، ص. 6). بير پارتييا اورقاني کيمي قزئتين فعالييتي 1945-ج يايل سئنتيابرين 5-دن باشلاميشدير. لاکين او واختا قدر، يعني 1942-1945-جي ايللرده، يوخاريدا يازديغيميز کيمي، تبريزده علي شبيستري طرفيندن دئموکراتيک روحلو «آذربايجان» قزئتي بوراخيلميشدي. 1945-جي ايل سئنتيابرين 5-دن چيخان قزئت علي شبيستري‌نين نشر ائتدييي «آذربايجان» قزئتي‌نين ايکينجي دووره‌سي آدلانديريلير. بو، تصادوفي دئييلدير. چونکو آذربايجان دئموکرات فيرقه‌سينين اورقاني اولان «آذربايجان» قزئتي 1942-1945-جي ايللرده چاپ اولونموش قزئتين اساس مووقئعيني داوام و اينکيشاف ائتديرميشدير. محممدلويي عابباسي‌نين «قيرخ ايل بوندان اوول نشر اولونموش «آذربايجان» مجموعه‌سي حاققيندا» مقاله‌سينده اوخويوروق: «... آذربايجان ميللتي‌نين آلوولو نفسيندن ايلهام آلان آذربايجان دئموکرات فيرقه‌سينين ناشير افکاري «آذربايجان» روزنامه‌سي قيرخ ايل بوندان قاباق نشر اولونان «آذربايجان» مجموعه‌سينين پارلاق و موباريز شوعارلاريني حياتا کئچيرير، ميرزه جليل موراجيعت‌نامه‌سيني حياتا تطبيق ائديب، ايران آذربايجاني‌نين موعاصير کلاسسيک شاعيري موعجوز شبيستري‌نين شيرين شئعيرلريني ترننوم ائله‌يير...» (111، ص. 33).

قزئتين صحيفه‌لرينده فيرقه‌نين توتدوغو يول، فعالييتي حاققيندا معلومات وئريلير، اولکه‌ده‌کي مووجود وضعييت اولدوغو کيمي اهالي‌يه چاتديريليردي. سئييد جعفر پيشه‌وري بو باره‌ده يازميشدير: «بئش آيدان آرتيق تاريخه ماليک اولمايان بو قزئته فيرقه حوکومتي ميللتيميزين قورولوشو تاريخي اوچون ان بويوک مدرک و ان رووشن آينا حئساب اولونا بيلر. اوخوجو اوندا فيرقه‌نين قدم‌به‌قدم ايره‌لي گئتديييني و دوشمن علئيهينه ايشله‌تدييي شديد سيلاحي آيدين و آچيق بير صورتده گوره بيلر» (42، ص. 355).

گونئي آذربايجاندا بديعي ادبيياتين اينکيشافيندا «آذربايجان» قزئتي‌نين تأثيري بويوکدور. اونون صحيفه‌لرينده علي فيطرت، هيلال ناصيري، مير مئهدي ائعتيماد کيمي آنا ديلينده يازانلارين سايي آرتير، مطبوعات عالمينه يئني قووه‌لر جلب ائديليردي. همين قزئتده تبريزه اوردو سيرالاريندا گئتميش سولئيمان روستمين ده شئعيرلري چيخميشدير. «تبريز شئعيرلري» باشليغي آلتينا سونرالار نشر ائتديردييي اثرلرينين چوخونو ايلک دفعه او، سولئيمان حيکمت ايمضاسي ايله چاپ ائله‌تديرميشدي.

قزئتين صحيفه‌لرينده آذربايجان ادبيياتي‌نين گورکملي سيمالاريندان نيظامي گنجوي، افضل‌الدين خاقاني، زئين‌العابيدين ماراغالي، ميرزه علي موعجوز، محممدعلي تربييت حاققيندا تدقيقاتلار، روس و دونيا کلاسسيک‌لري اثرلريندن نومونه‌لر وئريلميشدير. اوخوجولاردا آذربايجان خالقي‌نين قهرمانليق کئچميشي حاققيندا گئنيش تصوور اوياتماق اوچون 150-جي نومره‌دن باشلاياراق 30 نومره‌ده «کيتاب-ي دده قورقود» داستاني چاپ اولونموش، بو حاقدا عئلمي مقاله‌لر درج ائديلميشدير.
معلومدور کي، 1946-جي ايلين آخيرلاري گونئي آذربايجان خالقي‌نين حياتيندا ان آغير گونلر ايدي. اودور کي، ايرتيجانين هوجوموندان سونرا قزئت اوز فعالييتيني دايانديرماق مجبورييتينده قالدي.

«آذربايجان» قزئتي‌نين اوچونجو دووره‌سي 1947-جي ايل دئکابرين 2-دن نشر ائديلميشدير.

ميللي حوکومت دوورنده تبريزده اونون اورقاني کيمي «آزاد ميللت» قزئتي نشر اولونموشدور. اونون صحيفه‌لرينده آذربايجان ديلي‌نين دوولت ديلي کيمي تطبيقي، مکتب، تئاتر و سايير معاريف و مدنييت اوجاقلاري‌نين آچيلماسي، شهر و کندلرين آبادلاشديريلماسي حاققيندا هر گون يئني خبرلر درج اولونوردو. جمعي 114 نومره‌سي چيخان بو قزئت ده ايرتيجانين هوجوموندان سونرا فعالييتيني دايانديرميشدير.

1945-1946-جي ايللرده محممد بي‌رييانين رئداکتورلوغو ايله هفته‌ده بير دفعه «قلبه» قزئتي بوراخيلميشدير. قزئتين 29 سايي معلومدور. محممد بي‌رييانين رئداکتورلوغو ايله هله 1943-جو ايلده «ادبييات صحيفه‌سي» چاپ اولونوردو. قزئتده باشليجا اولاراق آنتي‌فاشيست کاراکتئرلي يازي‌لار درج ائديليردي.

ميللي حوکومت دوورونده چاپ اولونموش «آذربايجان اولدوزو» قزئتي ساتيريک کاراکتئرده ايدي. اونون نشري هيلال ناصيري‌نين خيدمت‌لري ايله باغلي‌دير.

همين دوورده ماحمود تورابي‌نين رهبرلييي ايله «يئني شرق» قزئتي چاپ اولونموشدور. قئيد ائدک کي، عئيني آدلي قزئت هله 1941-جي ايلده آدي چکيلن موألليف طرفيندن فارسجا («خاور-ي نو») بوراخيلميشدير. ميللي حوکومت قورولاندان سونرا ايسه او، «يئني شرق» آديني داشيميشدير. بوندان باشقا، او ايللرده تبريزده «معاريف»، «فلاحت»، «دئموکرات»، «فرياد» قزئت‌لري ده چيخميشدير.

تکجه تبريزده دئييل، گونئي آذربايجانين ديگر شهرلرينده ده قزئت‌لر بوراخيلميشدير. مثلن، اردبيلده ميللي مجليسين نوماينده‌سي حسن جوودتين رئداکتورلوغو ايله «جوودت»، زنگاندا سعيد وزيري‌نين ناشيرلييي ايله «آذر»، اورمييه‌ده محممد امينين رهبرلييي ايله «اورمييه» قزئت‌لري نشر اولونموشدور.
سوويئت ايتتيفاقي ايله مدني رابيطه جمعييتي‌نين تبريز شوعبه‌سي «شفق» مجموعه‌سي نشر ائتديريردي. مجموعه‌نين ايلک نومره‌سي 1945-جي ايلين اوکتابر آييندا نشر اولونموشدور. اونون نشرينده جمعييتين مقصدي تکجه تبريز شوعبه‌سينين دئييل، بوتون گونئي آذربايجاندا اولان مدني علاقه جمعييتي شوعبه‌لرينين ايشيني داها دا جانلانديرماق و اونون قارشيسيندا دوران وظيفه‌لرين حياتا کئچيريلمه‌سينه کومک ائتمک ايدي.

«شفق» مجموعه‌سينده ده بديعي ياراديجيليغين اينکيشافينا ايمکانلار وار ايدي. اورادا تکجه آذربايجان ادبيياتي‌نين دئييل، دونيا خالقلاري ادبيياتيندان دا نومونه‌لر اوخوجولارين نظرينه چاتديريليردي. بوندان باشقا، م. قورکي، آ.پ. چئخوو، ف.آ. دوستويئوسکي، و.ق. بئلينسکي حاققيندا مجموعه‌ده ماراقلي ادبي-تنقيدي مقاله‌لر وئريليردي.

ژورنالدا مونتظم اولاراق تبريزين مدني حياتيندا باش وئرن دييشيک‌ليکلر اوز عکسيني تاپيردي، او جومله‌دن، تئاتر تاماشالاري، آکتيورلارين قاسترول سفرلري و ساييره.

«شفق» مجموعه‌سي رئداکسييا هئيتي‌نين عوضولري م. صفوت، شريفوو، م. ميلاني و ا. ديباييان ايدي. س.ج. پيشه‌وري «شفق»ين نشر اولونماسينين بير ايللييي موناسيبتي‌يله رئداکسييايا گوندردييي تئلئقرامدا يازميشدي: «بو مجلله بير طرفدن مدني رابيطه جمعييتي‌نين ايشلرينين جانلانديريلماسينا کومک ائتميش، ديگر طرفدن ايسه ايران آذربايجاني‌نين اوزون ايللر بويو خالقا لازيمي صورتده تانيتديريلماميش محممدعلي تربييت، شئيخ محممد خيياباني، ميرزه علي موعجوز، شئيخ ماحمود شبيستري و بير چوخ بو کيمي تاريخي سيمالاري اوخوجولارا تقديم ائتميش و اونلارين خوصوصوندا مقاله‌لر چاپ ائتميشدير... «شفق»ين ديرلي خيدمتلري تک بونلارلا قورتارمير، بو مسله عئيني زاماندا ايران آذربايجاني‌نين گورکملي موعاصير يازيچي، شاعير و مطبوعات ايشچي‌لريني ده اوز اطرافينا توپلاميش، اونلارين ايشلرينه کومک ائتميشدير» (14، ن. 7، 1946، ص. 3).
«شفق» مجموعه‌سينين بيرينجي ايل‌دونومو موناسيبتي‌يله سوويئت‌لر بيرلييي‌نين ايراندا فووق‌العاده و صلاحييتلي سفيري اي.و. سادچيکوو و سوويئت‌لر بيرلييي‌نين تبريزده‌کي باش کونسولو رئداکسييايا تبريک تئلئقرامي گوندرميشدي.

مدني رابيطه جمعييتي‌نين خططي‌يله نشر اولونان درگي‌لردن بيري ده «آذربايجان»‌ ژورنالي ايدي. قئيد ائدک کي، بو مجموعه باکي‌دا، لاکين گونئي آذربايجانا گونده‌ريلمک اوچون نشر اولونوردو. اونون باش رئداکتورو رسول رضا، موعاويني مئهدي حوسئين اولموشدور. هر ايکي طرفين ضييالي‌لارينين بيرگه ايشتيراک ائتديکلري درگي‌نين ايلک نومره‌سينده اوخويوروق: «آذربايجان» مجموعه‌سي خالقيميزين قديم مدنييتي و ادبيياتي، تاريخي و آزادليق موباريزه‌سييله اوخوجولاريميزي مونتظم صورتده تانيش ائده‌جک، ايستر سوويئت آذربايجانيندا و ايسترسه ده گونئي آذربايجاندا ياشايان يازيچي و عاليم‌لريميزين عئلمي، ادبي مقاله‌لريني اوز صحيفه‌لرينده درج ائده‌جکدير.

بونونلا دا مجموعه‌ميز آذربايجان خالقي‌نين گله‌جک ترققي و يوکسه‌ليشينه کومک ائتمه‌يه چاليشاجاقدير» (10، ن. 1، ص. 7). 1945-جي ايلين آوقوستوندان باشلاياراق، 1946-جي ايلين منحوس دئکابر آيينا قدر «آذربايجان» ژورنالي‌نين 17 سايي نشر اولونوب (بئشي 45-جي ايلده، اون ايکيسي 46-دا) (9، ن. 94، 2002). ژورنالدا درج اولونموش مقاله‌لر «آذربايجان تاريخي‌نين، مدنييتي‌نين، ادبيياتي‌نين، صنعتي‌نين عصرلر بويو وحدت حاليندا اينکيشاف ائتمه‌سيني اعياني شکيلده ثوبوتا يئتيريردي» (9، ن. 94، 2002). جميل حسنلي يازير: «... ژورنال گونئي آذربايجان اوچون بوراخيلديغيندان سوويئت آذربايجانيندا حوکم سورن حاکيم بولشئويک ايدئولوگيياسينين طلب‌لريندن بير قدر يايينا، آذربايجان خالقي‌نين کوکلو منافئعي، طالئعي و تاريخي ايله باغلي اساس مسله‌لره توخونا بيليردي» (9، ن. 94، 2002). دئمک اولار کي، اونون هر ساييندا خالقين ديليني، مدنييتيني تحقير ائدنلره قارشي موباريز روحلو مقاله‌لر چاپ اولونوردو. مممد عاريف داداش‌زاده «آنا ديليميز» آدلي مقاله‌سينده آذربايجان ديلي‌نين قديم‌ليييندن، عصرلر بويو باشقا ديللرله قايناييب-قاريشماسينا باخماياراق اوز خوصوصييت‌لريني قورويوب ساخلاديغيندان دانيشير و تئهران حوکومتي‌نين يئريتدييي ايرتيجا سيياستينه قارشي يازيردي: «تأسسوف ائتمک لازيمدير کي، آذربايجان ميللتي‌نين بير حيصصه‌سي هله اوز آنا ديليندن لازيمي قدر آزاد بير صورتده ايستيفاده ائده بيلمه‌ييرلر. خالقين آنا ديليني شرطسيز و قئيدسيز اولاراق آزاد ائتمه‌دن، خالقا آنا ديلينده حورييت-ي کلام وئرمه‌دن اينسانييتدن و دئموکراسي‌دن دانيشماق بوش و معناسيز اولور» (49، ص. 42).
قئيد ائتمک لازيمدير کي، دئموکراتيک حرکات دوورونده گونئي آذربايجاندا آنا ديلينده مطبوعاتين اينکيشافي اوچون هر جور شراييط ياراديلميشدي. آذربايجان دئموکراتيک فيرقه‌سي اوز مرام‌نامه‌سينده ميللي مطبوعاتين اينکيشافي اوچون خوصوصي مادده‌لر قبول ائتميشدي. اورادا دئييليردي: «آذربايجان ديلينده کيتاب نشرينه مانئع اولان آداملار وطن خاييني و خالق دوشمني کيمي مسولييته آلينماليدير» (8، ن. 121، 1945).

ميللي حوکومت دوورونده تبريزده «آذربايجان شاعيرلري و يازيچي‌لاري جمعييتي»نين اورقاني کيمي نشر ائديلن «گونش» مجموعه‌سي ده اوخوجولارين درين رغبتيني قازانميشدي. قارشييا قويدوغو مقصدلر حاققيندا مجموعه‌ده اوخويوروق: «آذربايجانين عظمتلي و شانلي تاريخيني بوتون جاميعه‌يه تانيتديرماق و آذربايجان خالقي‌نين کئچميش مدني و قهرمانليق تاريخينه عاييد مقاله‌لر تووليد ائتمکله خالق کوتله‌لرينين ترققيسي و آزادليغي يولوندا صداقتله چاليشان قهرمانلارين ... کئچميش و حاضيردا يادائللي قصب‌کارلارا قارشي آپارديغي موباريزه‌لري، خالق و وطن حاققيندا ائله‌دييي خيدمت‌لري آيدينلاشديريب نظم و نثر واسيطه‌سييله تقدير و نشر ائده‌جکدير» (12، ن. 1، 1325). بوندان باشقا، آذربايجان ديلي‌نين قديم‌لييي و زنگين‌لييي حاققيندا عئلمي و تاريخي سندلرين، آذربايجان شيفاهي خالق ادبيياتي نومونه‌لرينين توپلانيلاراق اوخوجولارا چاتديريلماسي، آذربايجانين کئچميش و موعاصير عاليم، شاعير و ضييالي‌لارينين خالقين ادبي و ايجتيماعي فيکير تاريخينده اويناديقلاري رولون آراشديريلاراق ايجتيماعييته چاتديريلماسي، دونيادا باش وئرن آزادليق و تاريخي نئهضت‌لر باره‌سينده معلومات‌لارين درج اولونماسي، اوخوجولارين دونيا کلاسسيک‌لرينين اثرلري ايله تانيش ائتمک کيمي مسله‌لر ده قارشييا قويولموش اساس وظيفه‌لردن اولموشدور» (12، ن. 1، 1325). تأسسوف کي، 1946-جي ايلده مجموعه‌نين يالنيز بير نومره‌سي ايشيق اوزو گورموشدور.
ميللي حوکومت دوورونده مييانادا مدني رابيطه جمعييتي‌نين يئرلي اورقاني کيمي «وطن» مجموعه‌سي چاپ اولونموشدور. آيدا بير دفعه نشر اولونان بو درگي عئلمي، ادبي و بديعي ايستيقامت‌لرده فعالييت گوسترميشدير.

سوويئت قوشونلاري گونئي آذربايجانا داخيل اولدوقدان سونرا اوکتيابر آييندان ائعتيبارن تبريزده عرب اليفباسي ايله آذربايجان ديلينده قيزيل عسگر قزئتي «وطن يولوندا» نشر اولونماغا باشلادي. اونون رئداکتورو ميرزه ايبراهيموو، مسول کاتيبي ايسرافيل نظروو ايدي. بونونلا پارالئل اولاراق ورقه‌لر شکلينده اورمودا زولفعلي ايبراهيمووون رئداکتورلوغو ايله آذربايجان ديلينده «قيزيل عسگر»، رشتده ايسه خاساي وزيرووون رئداکتورلوغو ايله فارس ديلينده «سرباز-ي سورخ» قزئت‌لري بوراخيلميشدير. فارسلاشديرما سيياستي‌نين داوام ائتدييي بير اولکه‌ده آذربايجان ديلينده قزئت نشري، سوزسوز کي، ايران حاکيم داييره‌لرينين اوره‌ييندن اولماميش، حتتا اونلار بو باره‌ده اوز ائعتيراض‌لاريني سوويئت‌لر بيرلييي‌نين ايرانداکي سفيري سميرنووا دا بيلديرميشديلر (69، ص. 48). قزئت ايکي گوندن بير 4000 نوسخه تيراژلا چيخيردي. لاکين آز واخت عرضينده «وطن يولوندا» قزئتي دئموکراتيک فيکيرلي ضييالي‌لاري اوز اطرافينا توپلاييب و اوخوجولارين رغبتيني قازانا بيلميشدي. اونون نشري‌نين ايلک گونلريني قيلمان ايلکين خاطيرلاياراق يازميشدير: «آذربايجانلي‌لارين آنا ديلينده درج ائديلميش بو قزئت تبريزده بويوک سئوينجه سبب اولدو. قزئتين بوتون تيراژي دئمک اولار کي، ايکي ساعات ايچه‌ريسينده ساتيليب قورتاردي» (115، ص. 40). جمعي 406 نومره‌سي چيخان قزئت ايکي دوورده نشر اولونموشدور: 1) 1941-جي ايل 11 اوکتيابر – 1942-جي ايل 13 آپرئل؛ 2) 1944-جو ايل 10 آپرئل – 1946-جي ايل 1 ماي. 1942-جي ايلده قزئتين نشري‌نين دايانديريلماسي گونئي آذربايجاندا اولان سيياسي ايشچي‌لرين باکي‌يا گئري چاغيريلماسي ايله علاقه‌دار ايدي. خاطيرلاداق کي، تبريزده فعالييت گوسترن ايشچي قروبو ايله سوويئت حربي، ديپلوماتيک نوماينده‌لري آراسيندا موناسيبت‌لر ضيددييتلي ايدي. بئله کي، «گونئي آذربايجانداکي پروسئس‌لرين گئتديکجه ميللي موستوي‌يه کئچمه‌سي سوويئت‌لري او قدر ده تأمين ائتميردي» (69، ص. 64-65). حتتا قزئتين باغلانماسي حاققيندا آندرئي سميرنوو سوويئت‌لر بيرلييي خاريجي ايشلر کوميسسارليغينا موراجيعت ده ائتميش، (69، ص. 64) لاکين م.ج. باغيروو دا اوز نووبه‌سينده «وطن يولوندا» قزئتي‌نين باغلانماسينا ائعتيراضيني بيلديرميشدي (69، ص. 65). بيرينجي فصيلده يازديغيميز کيمي، 1944-جو ايلده گونئي آذربايجانا يئني‌دن ايشچي قروبو گونده‌ريلميشدي. بئله‌ليکله، همين ايلين آپرئليندن تبريزده «وطن يولوندا» قزئتي‌نين نشري برپا ائديلميشدير. ايکينجي دوورده اونون رئداکتورو ح. شاه‌گلدييئو اولموشدور. بو دفعه قزئت نه‌اينکي اورمييه، خوي، مرند، مييانا، زنگان، قزوين، سراب کيمي شهرلرده، حتتا تئهراندا بئله گئنيش ياييلميشدي. اونون نومره‌لريندن بيرينده اوخويوروق: «آذربايجان ديلينده نشر ائديلن «وطن يولوندا» قزئته‌سيني تئهراندا بيز تبريزلي‌لر و باشقا آذربايجانلي‌لار بويوک بير سئوينجله اوخويوروق. قزئتده يازيلان سوزلر بيزي چوخ سئوينديرير. بو قزئته‌ني آنالاريميزا، باجي‌لاريميزا و باشقا ساوادسيز قادين‌لاريميزا اوخودوقدا سئوينجدن گوزلري آز قالا ياشارير» (8، ن. 39، 1944). قزئتين ايشي ايله باغلي جعفر خندان و قولام مممدلي بو شهرلره ائعزام اولونموشدولار (69، ص. 103). تبريز ضييالي‌لاريندان محممد بي‌رييا، مير مئهدي ائعتيماد، لاله خانيم قزئتين ايشينده ياخيندان ايشتيراک ائديرديلر. «وطن يولوندا» قزئتي گئنيش اوخوجو کوتله‌سي اوچون نظرده توتولدوغوندان بورادا آذربايجانين اينجه‌صنعتي، قديم عابيده‌لري حاققيندا معلومات‌لارا، تئاتر و کينو ساحه‌سينده اولان يئني‌ليک‌لره، بئينلخالق مووضودا يازيلميش مقاله‌لره، حکيم مصلحت‌لرينه، اوخوجولارين ايستيراحتي و اه‌يله‌نمه‌سي اوچون لطيفه‌لره ده راست گلمک مومکوندور. بونونلا ياناشي، قزئت صحيفه‌لرينده بديعي اثرلره خوصوصي يئر آيريلميشدي. 1944-جو ايلين يازيندا تبريزده «وطن يولوندا» قزئتي‌نين يئني‌دن نشري گونئي آذربايجاندا دئموکراتيک فيکيرلي ضييالي‌لارين فعالييت‌لرينين آرتماسينا، شاعيرلرين يوکسک احوال-روحييه‌ده يازيب-ياراتماسينا، ميللي مطبوعاتين گئنيش‌لنمه‌سينه سبب اولدو. محممد بي‌رييا قزئتين 10 آپرئل تاريخلي بيرينجي نومره‌سينين چاپ اولونماسي موناسيبتي‌يله يازيردي:

قوجا تبريز، آرتيق بورما بوينونو،


وفالي دوستلارين سفردن گلير.


سويله سالام، دايانما، آچ قوينونو،


بو کاريوان قيزيل خزردن گلير

(8، ن. 2، 1944)

سوويئت آذربايجاني شاعيرلري ده اوز نووبه‌سينده يئني بير ايلهاملا بورادا ياراديجيليق‌لاريني داوام ائتديريرديلر. مممد راحيم تبريزه موراجيعت‌له يازيردي:

تبريز! عزيز دييار، موحتشم دييار!


سنه دريا قدر محببتيم وار.


بوش اللـه قاپيندان دئمه گيرميشم.


سوروشان اولسا کي، نه گتيرميشم:


سويله، ايلهام آليب ائل عادتيندن


محببت، صداقت گتيرميشم من

(129).

سوويئت آذربايجاني ضييالي‌لارينين نشر ائتدييي قزئتين آذربايجان تورکجه‌سينده اولماسي بوتون آذربايجانلي‌لارين اوره‌ييندن ايدي. هر گون قزئت رئداکسيياسينا داخيل اولان مکتوبلاردا کيمي سوزله، کيمي شئعيرله اوز سئوينجيني بيلديريردي. بئله يازيلار رئداکسييانين ايمکاني داخيلينده «وطن يولوندا» قزئتي‌نين صحيفه‌لرينده درج اولونوردو. اونلاردان بيرينده اوخويوروق: «البتته، سيز بيليرسينيز کي، بيزيم تامام کيتابلاريميز و شئعيرلريميز فارسجا يازيليردي. اونا گوره ده منيم بو بير نئچه ميصرا يازديغيم تورکجه شئعير سيزين «وطن يولوندا» روزنامه‌سينده چاپ اولونماغا لاييق دئييل، آمما اوميدوارام کي، سيز اونون معناسيني نظره آليب، اونو روزنامه‌يه يازماقلا مني سرافراز ائده‌جکسينيز...

بير زامان بورادا نه گونه دوشدوک،


دوشور ياواش-ياواش بئليميزدن يوک.


نهايت گلدينيز، سيزله گوروشدوک،


گوزوم يولونوزدا قالمادي، شادام،


قضا بيزي آيري سالمادي، شادام»

(8، ن. 29، 1941).

سئوينج دولو مکتوبلارين سايي يوزلرله ايدي.

«وطن يولوندا» قزئتي گونئي آذربايجاندا آنا ديلينده ادبيياتين اينکيشافي اوچون گئنيش ايمکانلار ياراديردي. عومومييت‌له، گونئي آذربايجاندا ميللي ادبيياتين اينکيشافيندا بو قزئتين اهمييتلي رولو اولموشدور.
تئزليکله گونئي‌لي شاعيرلري و يازيچي‌لاري اوز اطرافينا توپلايا بيلميش قزئتده سوويئت اوردوسو حيصصه‌لرينين ترکيبينده تبريزه گلميش جعفر خندان، سولئيمان روستم، انور مممدخانلي، ميرزه ايبراهيموو، عوثمان ساري‌وللي، رسول رضا، مممد راحيم ايله ياناشي علي فيطرت، مير مئهدي ائعتيماد، هيلال ناصيري، محممد بي‌رييا، آشيق حوسئين جاوان دا اثرلريني چاپ ائتديرمه‌يه باشلاديلار. انور مممدخانلي خاطيره‌لريندن بيرينده يازميشدير: «تبريز ضييالي‌لارينين رئداکسيياميز اطرافيندا توپلاشماسي قارشيليقلي اولاراق، هر ايکي طرفه چوخ خئيير وئردي. بيز جنوبي آذربايجاني اونلارين واسيطه‌سييله داها دريندن اويره‌نيرديک. اونلار دا «وطن يولوندا» قزئتي‌نين آذربايجاندا يئرينه يئتيردييي بير چوخ خيدمتلري سيراسيندا موعاصير آذربايجان ديلي‌نين اينکيشافي سوييه‌سيني منيمسه‌يير، ديلين ياد ترکيبدن تميزلنمه‌سي پروسئس‌لرينين نه قدر اوغورلو و واجيب اولدوغونو گوروردولر» (104). خاطيرلاداق کي، قوزئي آذربايجاندا يازي قرافيکاسي دييشديييندن اورادا چاپ اولونموش اثرلري گونئي‌ليلر موطاليعه ائده بيلمه‌يه‌جکديلر. اودور کي، «وطن يولوندا» قزئتي‌نين عرب اليفباسيندا نشري گونئي آذربايجان شاعير و يازيچي‌لارينا قوزئي قلم يولداشلارينين ادبي-بديعي ياراديجيليغي ايله ياخيندان تانيش اولماق ايمکاني ياراتميشدي. اونون صحيفه‌لرينده ادبيياتلا باغلي «ادبييات صحيفه‌سي»، «آذربايجان» ادبيياتي تاريخيندن»، «گونئي آذربايجان شاعيرلري»، «تبريزين گنج قلم‌لري»، «مشروطه دوورونون شاعيرلري»، «آذربايجان شاعيرلري وطن حاققيندا» و ساييره روبريکالار واردي.

«وطن يولوندا» قزئتي‌نين نومره‌لريني نظردن کئچيررکن گوروروک کي، اورادا يارانان ادبييات هم بديعي و نظري، هم ده تنقيدي و تاريخليک باخيميندان يئني اولموشدور. بو ساحه‌ده طبيعي کي، سوويئت آذربايجانيندان گئتميش ميرزه ايبراهيموو، سولئيمان روستم، سولئيمان رحيموو، عوثمان ساري‌وللي، حوسئين شاه‌گلدييئو، رضا قولييئو، ايسرافيل نظرلي کيمي شاعير، يازيچي، ادبييات‌شوناس و ژورناليست‌لرين رولو بويوک اولموش، محض اونلار طرفيندن آتيلميش ايلک آدديملار گونئي‌لي همکارلاري طرفيندن داوام و اينکيشاف ائتديريلميشدير. اگر قزئتين بيرينجي دووره‌سينده داها چوخ قوزئي‌دن گئتميش موألليف‌لرين ايمضالارينا راست گليريک‌سه، ايکينجي دووره‌سينين دئمک اولار کي، هر نومره‌سينده گونئي‌لي همکارلارين جوشقون ياراديجيليغي ايله قارشيلاشيريق. انور مممدخانلي اوز خاطيره‌لرينده يازيردي: ««وطن يولوندا» قزئتي يئرلي ادبي قووه‌لرين يئتيشمه‌سينده بويوک رول اوينادي. قزئت تئز-تئز اوز صحيفه‌لريني گنج شاعيرلرين ايختييارينا وئريردي» (104).
«وطن يولوندا» قزئتينده چاپ ائديلميش بديعي اثرلرين مووضولاري يئني ايدي. گونئي آذربايجانداکي ايجتيماعي-سيياسي پروسئس‌لر، اولکه‌ده يارانان دئموکراتيک احوال-روحييه، خالقين ميللي آزادليق حرکاتي‌نين اهالي‌نين بوتون طبقه‌لريني احاطه ائتمه‌سي و يوکسه‌لن خط اوزره اينکيشاف ائده‌رک ميللي حوکومتين قورولماسي ايله نتيجه‌لنمه‌سي هم قوزئي، هم ده گونئي‌لي موألليف‌لرين بهره‌لندييي اساس منبع‌لردن ايدي. بوندان باشقا، موستملکه سيياستي، ايکينجي دونيا موحاريبه‌سي، دينج خالق‌لارين ايشغالچي‌ليق مقصدي داشييان حربي هوجوملارا معروض قالمالاري، اولکه‌لرده اهالي‌نين کسکين سوسيال طبقه‌لره آيريلماسي و ساييره حاديثه‌لر ده همين ايللرده گونئي آذربايجاندا يارانان يئني ادبيياتا اوز تأثيريني گوسترميش و بديعي اثرلرده موعيين درجه‌ده عکسيني تاپميشدير.

قزئتده چاپ اولونموش بديعي اثرلره ديققت يئتيرديکده تکجه گونئي شاعيرلرينين دئييل، قوزئي‌دن گئتميش موألليف‌لرين ده ياراديجيليغيندا ماراقلي بير مرحله‌نين يارانديغي‌نين شاهيدي اولوروق. بئله کي، بير طرفدن 1937-جي ايلين رئپرئسسيا توفانيندان، ديگر طرفدن ايسه پارتييا، لئنين، اوکتيابر اينقيلابينا مدحييه کاراکتئرلي اثرلر يازماقدان يورولموش شاعير و يازيچي‌لار يئني بير موحيطه دوشموشدولر. دئمه‌لي، گونئي آذربايجانداکي سيياسي پروسئس‌لر، گوندن-گونه گئنيش‌لنن دئموکراتيک احوال-روحييه اونلار اوچون ده اورکدن اولان بير مووضو ايدي. اودور کي، «وطن يولوندا» قزئتينده چاپ اولونان اثرلرين موعيين بير حيصصه‌سي مضمون جهتدن گونئي‌لي قلم صاحيب‌لري ايله ياناشي سوويئت آذربايجانيندان گئتميش شاعير و يازيچي‌لارين ياراديجيليغيندا دا بير يئني‌ليک ايدي.
«وطن يولوندا» قزئتينده يارانان ادبييات عومومن آذربايجان خالقي‌نين معنن قوووشدوغو بير ادبييات ايدي. اوبرازلي ديل ايله دئسک، بو ادبييات او تايلي-بو تايلي هر ايکي طرفين «نغمه‌کار بولبوللرينين اوخودوغو گوزل ماهني‌لاردان» يارانميشدي. دئيه بيله‌ريک کي، 1941-1946-جي ايللرده گونئي آذربايجان ادبيياتيندا ميللي روحون اويانماسي، ميللت اوزونودرکين بديعي عکس-صداسي، بير سوزله، يئني ادبيياتين يارانماسي بيلاواسيطه «وطن يولوندا» قزئتي ايله باغلي اولموشدور.

ايکينجي فصيلده يازميشديق کي، 1941-1946-جي ايللرده گونئي آذربايجان ادبيياتيندا وطن و خالق مووضولاري موهوم يئر توتوردو. طبيعي کي، قزئتده چيخان اثرلرين بويوک بير حيصصه‌سي محض همين مووضولارا حصر اولونموشدو. سولئيمان روستمين «قالاجاق»، «ياندي» (8، ن. 33، 1941)، «وطنيم» (8، ن. 1، 1941) شئعيرلري، رسول رضانين «وطن نغمه‌سي» (8، ن. 44، 1942)، مممد راحيمين «وطن نغمه‌سي» (8، ن. 9، 1944)، «وطن حسرتي» (8، ن. 7، 1944)، مير مئهدي ائعتيمادين «ياشاماز» (8، ن. 28، 1941)، علي فيطرتين «آذربايجان» (8، ن. 16، 1945)، پروانه‌نين «نصيحت» (8، ن. 27، 1942)، مير مئهدي چاووشي‌نين «آذربايجانا خيطاب» (8، ن. 66، 1945)، محممد باغير نيکنامين «شانلي وطنه» (8، ن. 116، 1945)، علي نيشاني‌نين «تبريزيمه» (8، ن. 122، 1945)، محممدعلي فخرالديني محزونون، يحيا شئيدانين قزللري و ساييره وطن و خالق مووضولاريندا يازيلميش اثرلره نومونه اولا بيلر. اونلارا علاوه اولاراق دئمک لازيمدير کي، ايستر قوزئي، ايسترسه ده گونئي شاعيرلرينين اثرلرينده «وطن» مفهومو آلتيندا او تايلي-بو تايلي آذربايجان نظرده توتولور و ايکي‌يه بولونموش خالقين آيريليق حسرتي ايفاده اولونوردو. بئله اثرلرده تکجه آيريليغا قارشي دئييل، گونئي آذربايجاندا حوکم سورن فارس شووينيست‌لرينين زوراکيليغينا، بويوک بير خالقين حوقوقونون پوزولماسينا، حاققي‌نين تاپدالانماسينا قارشي جوشقون ائعتيراض روحونو گوروروک (سولئيمان روستمين «آرازين دردي»، «قارداشيمين دردي»، «آراز قيراغيندا»، هيلال ناصيري‌نين «کوشگو بالابان» و ساييره شئعيرلرده اولدوغو کيمي). مثلن، سولئيمان روستم «آرازين دردي» شئعرينده دئييردي:

آياقلانيب حاققي بويوک ائللرين


حوکوم سورور نانکور، بايقوش، ياراسا.


گوزو ياشلي دسته-دسته قيز-گلين


بوغولماق‌چون آتيليرلار آرازا.


حاق سويله‌ين ديللر باغلي، سوز دوستاق،


باخماق اولمور جينايته، گوز دوستاق

(8، ن. 17، 1941).

دئمه‌لي، آرازين دردي، ايکي‌يه بولونموش وطنين، خالقين دردي‌دير. او جومله‌دن گونئي‌لي شاعيرلرين اثرلرينده ده عئيني حال موشاهيده اولونور. خالقين ايکي يئره بولونمه‌سينه ائعتيراض و آذربايجانين بيرلشه‌جه‌يينه اينام روحو «وطن يولوندا» قزئتينده چاپ اولونموش اثرلرين اساس موتيولريندندير. محممد بي‌رييا «خزر» شئعرينده يازيردي:


ثابيت ائتميش بونو تاريخ هامي‌يا،


شرقدن دوشموش ازل قربه ضييا،


دربه‌در سالدي بيزي مکر-و رييا،


قوي پنجه‌ن او فنا ظولمو ازر،


آزاجيق لوطفه گل، ائي شانلي خزر!

(35).

قئيد ائدک کي، قزئتين نشري‌نين ايکينجي دووره‌سينده ده پوئزييادا اولان وطن، تورپاق حسرتي آپاريجي موتيولردن اولموشدور. بعضن شاعيرلر عادي بير حاديثه‌نين تصويري فونوندا بئله بو آغريلي-آجيلي مسله‌نين تقديمينه ناييل اولموشلار. مثلن، بالاجا بير قارا داشين اوز تورپاغيندان آيري دوشه‌رک قم-قوصصه‌يه باتماسي (مممد راحيمين «وطن حسرتي» شئعري (8، ن. 7، 1944)، سورودن آيري دوشموش قوزونون يانيقلي مله‌مه‌سي (عوثمان ساري‌وللي‌نين «کورپه قوزو» شئعري (8، ن. 35، 1942)) و ساييره کيمي ميثاللارين ساييني آرتيرماق اولار.
ماراقلي اودور کي، سولئيمان روستمه، عوثمان ساري‌وللي‌يه و قوزئي‌دن گئتميش باشقا شاعيرلره تبريز اوزونون برباد حالا دوشموش وضعييتي ايله نه قدر دوغما، عزيز ايديسه، محممد بي‌رييايا، علي فيطرته، ايبراهيم ذاکيره، قولوخان بورچالي‌يا باکي، خزرين قوملو ساحيل‌لري بير او قدر ياخين ايدي. م.آ. تبريزي «گوزل بير موسافيرت» اثرينده يازيردي:


چون بو ائللر باکي‌دان دوشدو کنار


آيريليق داييره‌سين چکدي حصار،


آيري دوشدو آنا نازلي بالادان،


باجي قارداشدان، اوغوللار آتادان،


قويماديلار دئيه بير کس سوزونو،


گورسون آخير باجي قارداش اوزونو

(155).

دئيه بيله‌ريک کي، باکي و تبريزين سيياسي باخيمدان موختليف دوولت‌لرين ترکيبينده اولماسي همين شهرلري شاعيرلره هئچ واخت يادلاشديرماميشدي. مممدلي صفوتين «باکي‌دان آيريلارکن» شئعرينده اوخويوروق:


گلدي سني زييارته، ائي خاک، اوولادين،


ايللر بويونجا جانيما قووت وئريب آدين

(143).

قولوخان بورچالي «باکي» شئعرينده شهره گليشي ايله ايللر بويو اوره‌يينده بسله‌دييي آرزوسونا چاتديغيني بيلديرير. شاعير آيريلارکن يئني‌دن کدرلنير و بورادا  کئچيردييي گونلري شيرين يوخويا بنزه‌دير:


شيرين رويا ايدي وصلين، تأسسوف کي، تئز آيريلديم،


هاني طاقت ووجودومدا چکم يار فراغيني من.


کونول هر لحظه‌ده ياد ائيلر او شيرين خاطيراتيمدان،


آلامام بورچالي، هرگيز بو ائحساسين قاباغين من

(8، ن. 59، 1945).

خاطيرلاداق کي، بئله اثرلرين يارانماسيندا گونئي آذربايجان ضييالي‌لارينين 1941 و 1945-جي ايللرده سوويئت آذربايجانينا سفري‌نين ده بويوک رولو اولموشدور. آلماز علي‌قيزي يازير: «باشدا س.ج. پيشه‌وري اولماقلا جنوب شاعيرلرينين باکي‌يا سفريندن سونرا جوشقونلوق بير داها آرتميشدي» (112، ص. 202-203). س. روستم، ع. ساري‌وللي، ج. خندان و باشقا يازيچي‌لارين ياراديجيليق‌لارينا گونئي آذربايجان تأثير ائتدييي کيمي، سوويئت آذربايجاني دا گونئي شاعيرلرينه تأثير ائتميش، اونلارا ماراقلي مووضولار وئرميشدي. م. بي‌رييانين «گلديم»، «خزر»، م.آ. تبريزي‌نين «گوزل بير موسافيرت» اثري، ق. بورچالي‌نين «باکي»، م. صفوتين «باکي‌دان آيريلارکن»، ع. فيطرتين «باکي موسافيرتي»، «باکي تأثثوراتي»، اي. ذاکيرين «باکي» شئعيرلري، ب. آذراوغلونون «باکي سفري» پوئماسي و ساييره اثرلر قوزئي آذربايجانا سفرين ادبي محصوللاري ايدي. بيرينجي تأثثوراتلا قاييتمالاري باره‌ده دانيشميشديق. طبيعي کي، سفرده اولان شاعيرلر بئله تاريخي مقام‌لاردا يالنيز دوورو مطبوعاتدا مقاله‌لرله چيخيش ائتمکله کيفايت‌لنه بيلمزديلر. اونلارين قلمه آلديقلاري شئعيرلري اوخويارکن بوتون سفر بويو اونلارين کئچيرديکلري حيس و هيجان‌لاري، سئوينجلي و کدرلي آنلاريني دويماق مومکوندور. ب. آذراوغلو «باکي سفري» پوئماسيندا يازيردي:


قاتار گئديرسه ده، گئتمه‌يير اورک،


نه پيسدير دونيادا واختسيز سئويشمک.


سونرا دا آيريليب دوشمک هيجرانا،


طبيعت ظولم ائدير بعضن اينسانا.


بلکه بير آيريليق! ساده آيريليق،


اولومدن، اجلدن مين دفعه آرتيق...

(8، ن. 109، 1945).

پوئمادا موألليف تکجه باکي سفريندن آلديغي تأثثوراتي ترننوم ائتمه‌ميشدير. اثردن معلوم اولور کي، يول بويو کئچدييي گونئي آذربايجان کندلريني گورن شاعير اونلاري سونسوز محببتله سئير ائتميشدير. نه‌اينکي باکي‌نين هوندور بينالاري، آباد کوچه و مئيدانلاري، عئيني زاماندا گونئي آذربايجانين دا کيچيک داخمالي کندلري، داريسقال يوللاري شاعير اوچون عئيني درجه‌ده دوغما و عزيزدير. بيرينجيني گوررکن او، نه قدر سئوينيرسه، ايکينجي ايله راستلاشاندا بير او قدر کدرلنير. ب. آذراوغلو پوئمانين «آراز کناريندا» آدلي بولمه‌سينده بو دويغولاري بئله ايفاده ائدير:

آرابير گورونور کيچيک داخمالار،


قم يئمه، شاعيريم، سنيندير اونلار.


اوز آنا يوردونون قودرتي‌دير او،


سنين هر شئعري‌نين زينتي‌دير او.


اونلار اولماسايدي، سن آغلامازدين


قلبي‌نين دفترين واراقلامازدين.


يازمادين بو قدر قملي داستاني،


سني دينله‌نديرن اونلاردير، تاني

(8، ن. 109، 1945).

«وطن يولوندا» قزئتي‌نين ايلک نومره‌لريندن باشلاياراق، آذربايجان خالقي‌نين ماددي و معنوي ثروت‌لرينين يادائللي ايشغالچي‌لار طرفيندن تالانيب آپاريلماسيني، اهالي‌نين حوقوقسوز وضعييتيني، آجيناجاقلي ياشاييش شراييطيني رئال بويالارلا تصوير ائدن شئعيرلر چاپ اولونوردو. سوويئت آذربايجاني ضييالي‌لارينين قلمه خوصوصي‌يله سئچيليردي. عوثمان ساري‌وللي‌نين «دوه کارواني»، «پانامالي ديله‌نچي»، «تبريز گوزه‌لينه» شئعيرلري بو جهتدن ديققتي جلب ائدير. شاعير «دوه کارواني» شئعرينده قوجا ساربانين تيمثاليندا مين بير عذاب-اذييت چکن زحمتکئش خالقين اوبرازيني مهارتله ياراتميشدير:


مين بير عذاب چکير اودلو گونلري


سو دئيه آليشيب ياندي جيگري،


ائودن اوزاقلارا دوشوبدور يونو،


آج-چيلپاق گوزله‌يير کورپه‌لر اونو.


بلکه خارا، قوماش، ايپکدير يوکو،


بلکه ده آناشا، تيريک‌دير يوکو؟...


بلکه داشيديغي بو آغير تايلار،


اوزونون دئييلدي، اوزگه‌لريندي.


اونو دينديرمه‌يين، دردي دريندير

(141).

موألليفين ياراتديغي کاروان اوبرازي گونئي آذربايجاندا کوهنه، اوسانديريجي، عنعنه‌وي شرق حيات طرزي‌نين مووجودلوغونا، عذاب-اذييت ايچينده ياشايان اينسانلارين سوستلوک و عطالت حاليندا اولماسينا بير ايشاره‌دير. بئله بير موحيطده آرا-سيرا قولاغا ده‌ين زينقيروو سسلري ايسه هر جور عذاب-اذييت و محرومييت‌لر ايچه‌ريسينده ياشايان خالقين اينيلتي‌لري حاققيندا تصوور يارادير. سانکي رويا عالمينده اولان موحيطي – کارواني يالنيز قاتارين کومه‌يي ايله سيلکه‌له‌مک و يوخودان اوياتماق مومکوندور. بو قاتار ايسه ازيلميش و تاپدالانميش اينسانلارين قضب‌لرينين سون حدده وورماسي و بئله‌ليکله ده موباريزه‌يه قالخمالارينين رمزي‌دير:


قاتارلار قيشقيريب کئچمه‌سه اينان


يوز مين قافيله ده چکيلسه بوردان،


شهر مست اولاجاق بو توزدا آنجاق،


ياتانلار يوخودان آييلماياجاق.


لاکين حياتين اوز قانونلاري وار:


آييلير يوخودان آياقلانانلار

(141).

عوثمان ساري‌وللي‌نين «پانامالي ديله‌نچي» شئعري ده خالقين حياتي‌نين بديعي اينعيکاسي باخيميندان ماراقلي اثردير. شاعير بورادا تکجه اينسانلارين دوزولمز ياشاييش شراييطيني، ديله‌نچي وضعييتينده ياشاماسيني تصوير ائتمکله کيفايت‌لنمه‌ييب، اونلاري بو گونه سالان شاهليق رئژيميني، اونون «مدنييت» پرده‌سي آلتيندا خالقي باتي‌دان آسيلي وضعييته سالماق سيياستيني ايفشا ائدير:


سن چورک ايسته‌دين حوکومداريندان


او پاناما قويدو سنين باشينا...


سني بو حالته سالان دئ، کيمدير؟


«مدنييت» - دئيه سيزه آغالار،


بير توربا بخش ائتدي، بير ده سيليندر

(8، ن. 27، 1942).

بو اثرلر رضا شاه ايستيبداديندان سونرا خالقين حياتيني اولدوغو کيمي تصوير ائله‌مک اوچون گوستريلن ايلک ادبي-بديعي تشببوث‌لر ايدي. زامان کئچديکجه اونلارين سايي چوخاليردي. اگر عوثمان ساري‌وللي خالقين اينيلتي‌لريني، مشققتلي حياتيني، عذاب-اذييت ايچه‌ريسينده ياشاماسيني صحرادا آرا-سيرا ائشيديلن زينقيروو سسلري ايله موقاييسه ائديرديسه، سولئيمان روستم آچيق شکيلده يازيردي:

ايسترسن هر کسي دانيشدير بوردا،


گوز ياشي ائله بيل ياغيشدير بوردا،


هر آدديم‌باشيندا تانيشدير بوردا،


ناله‌لر، فغان‌لار، فريادلار منه

(8، ن. 9، 1941).

وطن و خالقين رئال وضعييتيني تصوير ائدن شئعيرلرده بيز ايستر سوويئت، ايسترسه ده گونئي آذربايجان شاعيرلرينين جوشقون وطن‌پرورلييي ايله راستلاشيريق. سولئيمان روستم «ياندي» قزلينده ايستيبداد رئژيمي‌نين اولکه‌ده ياراتديغي مودهيش وضعييتي يانيقلي و رومانتيک بير ديلله تصوير ائده‌رک:

آلوو تک ديل چيخارتدي قان اوچون ظاليم‌لره آهيم،


بوتون يئر، گوي، گونش، آي آتشيمدن، باخ، همن ياندي.


اورکده مين يارام واردير، يازيق ميللت، يازيق ميللت!


سنه هر لحظه‌ده اوز جانيني قوربان ائدن ياندي

(132)

- دئييرديسه، شاعيره خانيم پروانه يازيردي:

وطن... وطن... دئيه‌رم تا نه قدر جانيم وار،


وفالي عاشيقي‌يم، عاشيقه وفا قالاجاق.


اگر اولسم، قويالار قبره، قبريمي آچاسان


سوموک‌لريمده يقين نئي کيمي نوا قالاجاق

(125).

طبيعي کي، اولکه‌ده‌کي وضعييت، خالقين حياتي، ميللتين طالئعي گونئي‌لي شاعيرلرين ده موراجيعت ائتدييي مووضو ايدي و بو ساحه‌ني قلمه آلارکن اونلار داها چوخ ساتيريک اوصولدان ايستيفاده ائديرديلر. بو باخيمدان محممد بي‌رييانين «آل، سات، داداش»، «تازه، شيرين لبلبي»، مير مئهدي ائعتيمادين «روشوت جانيمدير» کيمي شئعيرلري ديققتي جلب ائدير. محممد بي‌رييا خالقين ماليني، ثروتيني چاپيب-تالايان يئرلي تاجيرلري، گونلريني عئيش-عيشرتده کئچيرن، طوفئيلي حيات سورن موفته‌خورلاري ايفشا ائده‌رک يازيردي:


سور قانيني مخلوقون، توپلاگينان ثروتين،


کئيف ائله آفاقدا، ذووقله چک لذذتين،


اولسه آجيندان کاسيب، يوخ سنه بير زحمتي،


حاققيني قصب ائت‌گينن، دينسه کوتک وور، ساواش،


ميللته سن باخما هئچ، قند-شکر آل-سات داداش

(8، ن. 8، 1941).

«تازه، شيرين لبلبي» شئعرينده ايسه موألليف بير طرفدن خالقين گله‌جه‌يي اولان کورپه اوشاقلارين تحصيل آلماق عوضينه گئجه-گوندوز کارخانالاردا ايشله‌مه‌سينه، ديگر طرفدن ايسه ساوادسيز اهالي‌نين نادانليغينا ايشاره ائده‌رک يازير:


کارخانالاردان چيخار چيخسا ليباس-و تعليم،


قويما اوشاقلاريوي درس اوخوسونلار، آتام.


درس اوخوماقدان کيمه حاصيل اولوبدور مرام؟


تازه، شيرين لبلبي، آي سرين ايسگنجبي

(8، ن. 15، 1941).

مير مئهدي ائعتيماد «روشوت جانيمدير» شئعرينده ساتيريک بير ديلله اولکه‌ده اهالي‌نين حوقوقونو پوزان حوکومت مأمورلارينين روشوت آلا بيلمه‌ديکلري تقديرده اوز حاققيني طلب ائتمه‌يه ايسته‌مه‌يه جهد گوسترن اينسانلارا بوهتان آتمالاريني، اونلارا وحشيجه‌سينه ايشگنجه‌لر وئرمه‌لريني ايفشا ائده‌رک يازير:


روحوم بئله‌دير، من بئله عونوانلارا ضيددم،


شن فيکري اولان صاحيب-ي ويجدانلارا ضيددم،

اوولدن حوقوقون بيلن اينسانلارا ضيددم،


فيکريم بئله‌دير، سويله، بو ظننيم، گومانيمدير،


ائي مش‌ممي، واللاهي منيم روشوت جانيمدير

(8، ن. 38، 1942).
بير طرفدن تئهران حوکومتي‌نين ايستيبداد رئژيميني، يئرلرده دوولت مأمورلارينين اوزباشيناليغيني، ديگر طرفدن ازيلن، حوقوقو تاپدالانان خالقين اينيلتي‌لريني، بعضن‌سه فريادلاريني ائشيدن «وطن يولوندا» قزئتي‌نين اطرافينا توپلاشميش قلم صاحيب‌لري وضعييتدن چيخيش يولونو خالقين مووجود حوکومته، ايستيبدادا قارشي سونادک موباريزه آپارماسيندا گوروردولر. چونکو اولکه‌ده‌کي اوزباشيناليغين، هرج‌مرج‌لييين و خالقين آغير گوذراني‌نين، دوزولمز ياشاييشي‌نين باعيثکاري محض تئهران ايستيبدادي ايدي. اودور کي، «وطن يولوندا» قزئتينده ايدئيا-مضمون باخيمدان خالقي آزادليغي اوغروندا دوشمنه قارشي موباريزه‌يه سسله‌ين اثرلر چاپ اولونوردو. «ايسته‌رم» قزلينده سولئيمان روستم اوزونو گونئي‌لي قارداشلارينا توتوب دئييردي:

ائي منيم قان قارداشيم، بسدير، ازيلدين، اينله‌دين،


من کي سندن پول دئييل، قئيرت، متانت ايسته‌رم

(134).

دئمک اولار کي، قزئتين هر نومره‌سينده گوندن-گونه داها کسکين، موباريز روحلو شئعيرلر چاپ اولونور کي، بو شئعيرلرده آذربايجان خالقي‌نين قهرمان تاريخي کئچميشي خاطيرلانير، اونون ميللي وارليغي، گله‌جک طالئعي اون پلانا چکيليردي. سولئيمان روستمين «اييلمه» رديفلي قوشماسي بو جهتدن سجييه‌ويدير:


بويوک اجداديني گتيريب يادا،


اوينات قيلينجيني گويده، هاوادا...


آزادليق اوغروندا گئدن داعوادا


قانا بويانسا دا داغ، داش، اييلمه!

(8، ن. 12، 1941).

گونئي‌لي قارداشلارا اولان بو موراجيعت هئچ ده جاوابسيز قالماميشدي. بير نئچه گوندن سونرا قزئتده شاعير ابولقاسيم کاميل «تبريزلي ع.ک.» ايمضاسي ايله «اورک دوستوما» آدلي شئعرينده يازيردي:


سونمز قلبيمده‌کي سونمز بو اودلار


نفسيم دوشمنين قلبيني اودلار.


سنين‌تک دوستوم وار، قوي بيلسين يادلار


اييلمک بيلمه‌ين قارداش اييلمز

(8، ن. 19، 1941).

1942-جي ايلده «وطن يولوندا» قزئتينده آزادليق ايدئيالاري داها دا گوج‌لنير. آذربايجاني بير زيندانا، خالقي ايسه اونون محبوسلارينا چئويرن تئهران رئژيمينه قارشي آداملاري موباريزه آپارماغا چاغيرماق پوئزييانين اساس وظيفه‌سينه چئوريلير. م. بي‌رييا يازيردي:


آل حاققيني زمانه‌ده، يالوارما ظاليمه،


دونيادا هر موصيبته باشين قاتان بشر.


دوشمه آياقلار آلتينا، چکينمه، دور، ووروش،


ائي حالينا يئر ايله گويو آغلادان بشر.

(8، ن. 5، 1942).
اينسانلارين دوزولمز حياتي، جمعييتده‌کي اوزباشيناليق، جهالت «وطن يولوندا» قزئتي صحيفه‌لرينده عکس-صداسيني تاپير و بو وضعييتدن چيخيش يولو گوستريليردي. سولئيمان روستم آچيقجا يازيردي:

هئيهات! نئجه دوزسون بونا اينسان،


وور، وور کي، ييخيلسين تمليندن،


آيسيز و گونشسيز قارا زيندان

(8، ن. 11، 1942).

سوزسوز کي، چاغيريش روحوندا يازيلان موباريز شئعيرلر گونئي آذربايجان خالقيني اوز ميللي ايستيقلالييتي اوغروندا موباريزه‌يه روحلانديريردي.

قزئتين نشري‌نين ايکينجي دوورونده آزادليق و اسارتين بشر حياتيندا نه کيمي رول اويناماسيندان، عئيني زاماندا اينسانلارين بو پروسئس‌لره موناسيبتيندن بحث ائدن اثرلر چاپ اولونماغا باشلايير. اگر مممد راحيم «آزادليق عئشقي‌يله آليشيب يانير» اثرينده اسارتده اولان اينساني قانادي سينميش قوشلا موقاييسه ائديرسه (130)، محممد بي‌رييا بوتون طبيعتين آزادليقدان ايلهام آلماسيندان، مظلوم بشريييتين آزادليق نتيجه‌سينده ايستک‌لرينه قوووشماسيندان دانيشير. بو يولدا ايسه موباريزه آپارماقدان هئچ نه‌يه چاتماق اولماز. اودور کي، شاعير «آزادليق و اسارت» شئعرينده آزادليغين ديلي ايله دئيير:


هر بير قان اوچون موستبيدين باغريني يارديم،


مغرور، ياراماز باشلاري پنجه‌مله قوپارديم.


گولدوکجه اوزوم خلق-ي جاهان شاد اولاجاقدير


زنجير-ي سيتمدن بشر آزاد اولاجاقدير

(8، ن. 7، 1944).

بو ائله بير دوور ايدي کي، ايران ايرتيجاسي گئتديکجه شيددت‌لنير و وار قووه‌سييله آذربايجان خالقي‌نين ميللي-آزادليق حرکاتيني بوغماغا چاليشيردي. لاکين ايرتيجا ظولمونو آرتيرديقجا، خالقين ميللي منليک شوعورو دا يوکسلير و داها ايناملا آزادليغا دوغرو جان آتيردي. عوثمان ساري‌وللي «سون قار» شئعرينده بو جهتي بديعي شکيلده وئرمه‌يه مووففق اولموشدور. اثرده تصوير ائديلن سون قار محض مورتجئع حاکيم داييره‌لرين، ايران حوکومتي‌نين دئموکراتيک حرکاتي بوغماق اوچون ائتديکلري سون جهدلرين سيموولو، ياخينلاشان باهار و آييلان تورپاق ايسه خالقين ميللي-آزادليق موباريزه‌سينين بديعي رمزي‌دير. شاعير يازيردي:

نه قدر گوجون وار، اوچورت، داغيت، قير!!!


بو سنين سون قارين، سون بورانيندير.


... تورپاق آييلديقجا عومرون اوزولر،


نه قدر چيرپينسان، بو سون گونوندور

(8، ن. 27، 1942).

قزئتده چاپ اولونان شئعيرلر يالنيز خالقي موباريزه‌يه سسله‌مکله محدودلاشميردي. خاطيرلاداق کي، رضا شاهين حاکيمييتدن گئتمه‌سينه باخماياراق، اولکه‌ده اونون آنتي‌دئموکراتيک قانونلاري قووه‌ده قاليردي و فارس شووينيست‌لري آذربايجان خالقينا قارشي بو قانونلاردان باجارديقجا ايستيفاده ائتمه‌يه چاليشيرديلار. او جومله‌دن آذربايجان ديلينده اولان «وطن يولوندا» قزئتي‌نين نشري ده، يوخاريدا يازديغيميز کيمي، اصلينده اونلارين اوره‌ييندن دئييلدي. محممد بي‌رييا «يولدان آزيرسان» شئعرينده ميللتچي فارس مأمورلاريني اونلارين اوز سوزلري ايله ايفشا ائده‌رک يازميشدي:


مين دفعه دئديم، آي بالا، نادانليغي بوشلا،


چک شئعردن ال، يازما، قزلخانليغي بوشلا،


چوخدور بو ايشين سوندا پئشيمانليغي، بوشلا،


بيل کي، اوزووون قبريني سورعتله قازيرسان،


رسمي ديليوي ترک ائله‌ييب، تورکي يازيرسان؟

(8، ن. 18، 1941).

موألليف‌لر بئله اثرلر واسيطه‌سييله عئيني زاماندا آذربايجان خالقي‌نين ميللي وارليغيني اينکار ائدن شووينيست‌لره قارشي موباريزه آپاريرديلار. سولئيمان روستمين «ده‌يمه» قوشماسي بو باخيمدان ماراقليدير. شاعيرين فيکرينجه، ميللتچي شووينيست‌لر اوز خالق‌لارينين دا دوشمنلري‌دير. اونلارين ميللتلر آراسيندا سپديکلري نيفاق توخومو هئچ واخت جوجرمه‌يه‌جک و بير گون اونلاري ائله اوز هموطن‌لري جزالانديراجاقدير. شاعير گوسترير کي، آذربايجان خالقي باشقا خالقلارين، او جومله‌دن، فارسلارين مدنييتينه چوخ حورمتله ياناشير، اونون فيردووسي، خييام کيمي شاعيرلريني ائحتيراملا ياد ائدير. بونونلار ياناشي، خالق فوضولي‌لر يئتيرميش آذربايجان دييارينا قارشي دا بئله موناسيبتين اولماسيني ايسته‌يير. شئعيرده اوخويوروق:


من سنين ديلينه ده‌يميرم، جللاد،


گل سن ده بو آنا ديليمه ده‌يمه!


سنين ده باغين وار، گولون وار، چکين،


باغيمدا اکديييم گولومه ده‌يمه!

(135).

اگر سولئيمان روستم بو شئعيرده شووينيست‌لره «ده‌يمه» دئيه موراجيعت ائديرسه، «بوراخ بوغازيمي» شئعرينده حيله‌گر دوشمنين مقصديني اونون اوزونه دئيير و عمللرينين حياتا کئچمه‌يه‌جه‌ييني قطعييت‌له بيلديرير:


سن کسه بيلمزسن منيم ديليمي،


ديليمين ريشه‌سي اوره‌ييمده‌دير.


دوستونام سويله‌ييب سيخما اليمي،


گوزون منده دئييل، چوره‌ييمده‌دير

(136).

«وطن يولوندا» قزئتينده چاپ اولونان وطن، خالق مووضولو شئعيرلرده محببتله ياناشي نيکبين بير روح وار ايدي. شاعيرلر ميللي آزادليق موباريزه‌سيندن خالقين قاليبييت‌له چيخاجاغينا، بو يولدا ايستر خاريجي، ايسترسه ده داخيلي دوشمن‌لرين مغلوب اولاجاقلارينا امين ايديلر. اگر سولئيمان روستم «قالاجاق» آدلي قزلينده:

ساتيب پولا وطني، ميللتي بئش-اون خايين،


دوشونمور کي، اونا سوندا مين بلا قالاجاق.


بشر بيلير کي، بو عالمده بير حقيقت وار:


بيزه صفا قالاجاق، دوشمنه جفا قالاجاق

(131).

- يازيرديسا، مير مئهدي ائعتيماد دئييردي:


خالقي‌نين فيکريني ائيله، بوشلا بو خان-خانليغي،


داها بوندان سونرا بو اولکه‌ده بي، خان ياشاماز.


بئله‌دير قاعيده‌سي، ظولم ايله آباد اولونان،


گلر اوْل گون کي، اولار عدل ايله ويران، ياشاماز

(8، ن. 28، 1942).

تبريزده «وطن يولوندا» قزئتي رئداکسيياسيندا سوويئت آذربايجانيندان گئتميش شاعيرلر هموطن‌لرينين حياتي، معيشتي ايله ياخيندان تانيش اولدوقجا اونلارين موراجيعت اوبيئکت‌لري ده کونکرئت‌لشيردي. اونلارين تنقيد هدفي اولکه‌ده قادين‌لارين حوقوقسوز وضعييتي، سفالت، ايچه‌ريسينده ياشامالاري، بعضن اوز عيصمتيني قوروماق يولوندا بي‌شرف کيشي‌لري اولدوره‌رک تورمه‌لرده چورومه‌لري، بعضن ايسه رئژيمين چيرکابلاريندا باتاراق فاحيشه‌يه چئوريلمه‌لري ايدي. سولئيمان روستم «دردلي قادين» آدلي شئعرينده يازيردي:


بير اوووج دويغوسوز، ويجدانسيز جللاد


منيم عيصمتيمي ازدي، تاپدادي...


بير قارين چوره‌يه ساتديم اوزومو،


او منه توپوروب دئدي: «فاحيشه».


حاقلي‌يام، قايتارام اونا بو سوزو،


اوندان ياديگاردير منه بو پئشه...


منيم گونوم بودور، طالئعيم بودور،


ايسته‌ييرسن آغلا، ايسته‌ييرسن گول

(133).

قئيد ائدک کي، طبيعتين ظريف مخلوقو اولان قادين‌لارين حياتينا بو جور بديعي و حسساس ياناشما «وطن يولوندا» قزئتي‌نين اوخوجولاري طرفيندن حسساسليق‌لا قارشيلانيردي. قزئت رئداکسيياسينا «تبريزلي قيز» ايمضاسي ايله داخيل اولموش مکتوبدا دئييليردي: «بيز بو شئعيرلري اوخويارکن قلبدن سئوينيريک، چونکو بيز سولئيمان روستمين سيماسيندا تبريزده بيرينجي دفعه اولاراق بيزه اورکدن يانان، بيزيم يارالاريميزا ملهم قويماغا چاليشان، دوغما و صميمي قارداشلاريميزي گوروروک. بيز صداقتلي قارداشلاريميز اولان سولئيمان روستم کيمي آذربايجان شاعيرلري ايله فخر ائديريک» (8، ن. 29، 1942).

عومومييت‌له، «وطن يولوندا» قزئتينده آذربايجان قادين‌لارينا حصر ائديلميش اثرلر چوخدور. عوثمان ساري‌وللي «تبريز گوزه‌لينه» آدلي شئعرينده کارخانالاردا گئجه-گوندوز اللـه‌شن، گوزلرينين نورو ايله خالي‌لارا ناخيشلار ووراراق قييمتلي صنعت اثرلري يارادان قادينلارين امه‌يينين قييمت‌لنديريلمه‌مه‌سينه، اونلارين مين بير سفالت ايچه‌ريسينده ياشاماسينا ايشاره ائده‌رک يازميشدير:


قلمدن، کاغيذدان کومک ايسته‌ديم،


من سنين شکليني چکمک ايسته‌ديم...


گوردوم آياقلارين تامام ياليندير،


دونون، آرخاليغين، دوشلويون جيندير...


گورونور بوسبوتون اتين-اندامين،


داش دئييل، يانمايا قلبي اينسانين

(142).

شاعير تومريس آنا، برده حوکومداري نوشابه، مهستي گنجوي، خورشيدبانو ناتوان، هجر کيمي قهرمان، مودريک قادينلارين آدلاريني چکه‌رک تبريز قادينيني موباريز اولماغا و ايرتيجايا بويون اه‌يمه‌مه‌يه چاغيرير:


آي گوزل، قلبيمي دويدون مو باري،


بوش يئره چکمه‌ديم بو ميثاللاري...


بيل کي قوللاريندا آسلان گوجو وار،


توخونسان زيندانلار اوچار، داغيلار...

(142).

بونونلا ياناشي، شئعيرده همچينين آجي بير حقيقت: روحن و معنن يوکسک اولان آذربايجان خالقي‌نين ماددي و معنوي ثروت‌لرينين ايران و آوروپا حاکيم‌لري طرفيندن آج‌گوزلوکله منيمسه‌نيلمه‌سي ايفاده اولونموشدور:

لاکين آلين ترين، کونول عملين


اولدو ساتيش مالي آلوئرچي‌لرين.


باشقا پالازلارا قاتيلدي خالين،


بير پوللو تاجيره ساتيلدي خالين.


گئتدي ايشين بابا، امه‌يين بادا،


تاپداندي بئرلينين سالونلاريندا

(142).

گونئي آذربايجان شاعيرلري ده ياراديجيليقلاريندا قادين مووضوسونا يئر وئريرديلر. مير مئهدي ائعتيمادين «آنالار حياتي» پوئماسي، محممد بي‌رييانين «آزاد سوويئت قادينينا» شئعري بو جهتدن ديققتي جلب ائدير. لاکين «وطن يولوندا» قزئتينده بو مووضويا حصر ائديلميش شئعيرلرين اکثرييتي بديعي جهتدن قوصورلو، ضعيف اولموشدور. بونونلا بئله شئعيرلرده اسارتده ياشايان قادينين آرزولاري، گله‌جه‌يه اينامي، آزادليق عئشقي، آنايا حورمت و ائحتيرام ايفاده‌سي او دوورده موعيين تأثيره ماليک ايدي.
«وطن يولوندا» قزئتينده موحاريبه مووضوسونا دا گئنيش يئر وئريليردي. اونون صحيفه‌لرينده سوويئت آذربايجاني شاعيرلرينين فاشيزمه نيفرت و سوويئت اوردوسونون قهرمانليق دويوشلري حاققيندا شئعيرلري چيخيردي. بو دا بويوک رغبتله قارشيلانيردي. عوثمان ساري‌وللي «دون چايي»، سولئيمان روستم «هوجوم»، «روس اوردوسو» و ساييره شئعيرلرينده جبهه بولگه‌لرينده دويوشن آذربايجانلي‌لارين قهرمانليغي، اونلارين آرزولاري ترننوم اولونوردو. بو مضموندا يازيلان شئعيرلر گونئي آذربايجان شاعيرلرينين ياراديجيليغينا تأثيرسيز قالميردي. اونلارين شئعيرلرينده فاشيزمين ايفشاسي موهوم يئر توتوردو. گونئي آذربايجان شاعيرلري فاشيزمه اولان نيفرتلريني داها چوخ ساتيريک اوصولدان ايستيفاده ائتمکله بيلديريرديلر. بو تصادوفي دئييلدي. معلومدور کي، 1941-جي ايلده خاريجي سيياستينده ايران آلمانياني دستکله‌ييردي. حاکيم داييره‌لرده آلمان‌پرست، فاشيست‌پرست قووه‌لر چوخ ايدي و حتتا اونلار طرفيندن آذربايجان اهاليسي آراسيندا چاشقينليق ياراتماق، خالقين باشيني قاتماق مقصدي‌يله آلمانلارين گلمه‌سي باره‌ده شاييعه‌لر ده ياييليردي. محممد بي‌رييا «اوغلان، بير اوتان» شئعرينده بئله‌لريني ايفشا ائده‌رک يازيردي:


اوردا-بوردا دئمه کي، «تبريزه آلمان گله‌جک»،


بو يالان حوققالاري بير گون اهالي بيله‌جک،


هيتلئرين باغريني خالق اوردوسو آخير دله‌جک،


اوزووو گوزله، تلاش ائيله‌مه، اوغلان، بير اوتان!


گل يالان شاييعه فاش ائيله‌مه، اوغلان، بير اوتان!

(8، ن. 30، 1941).

ياخود شاعير «وطن خاييني کسروي‌يه» (8، ن.40، 1942) يازديغي شئعيرده اونون فاشيست سيماسيني آچيق شکيلده ايفشا ائتميشدير.

گونئي آذربايجان شاعيرلري موحاريبه مووضوسوندا يازديقلاري اثرلرينده قوزئي قارداشلارينين جبهه‌لرده گوسترديکلري قهرمانليقلاري دا ترننوم ائديرديلر. علي فيطرت طيياره‌چي عاديل قولييئوه حصر ائتدييي «آذربايجان ترلاني» (8، ن. 34، 1945) شئعري، هيلال ناصيري «قهرمانلار»، محممد بي‌رييا «آذربايجان قهرماني» (8، ن. 47-50، 1945) و ساييره اثرلرينده آذربايجان اوغوللارينين دويوشلرده گوسترديکلري شوجاعتلر، اونلارين روسيادان بئرلينه‌دک کئچديکلري دويوش يوللاري بويوک بير ايلهاملا تصوير ائديلميشدير.

بو دوورده شاعيرلرين موحاريبه مووضوسوندا قلمه آلديقلاري شئعيرلرده آلمان فاشيست قووه‌لرينين مغلوب اولاجاغي، بشري فلاکته سوروکله‌مه‌يه جهد ائدن فلاکتين تئزليکله يوخا چيخاجاغي فيکري تبليغ اولونوردو.
مير مئهدي چاووشي «ظفر نغمه‌سي» شئعرينده يازيردي:


اويما، ائي ديل، جاهاندا قفلته سن،


جهله سون قوي، يول آچ سعادته سن.


سال نظر کاييناتا ديققت‌له


صحنه-يي عصره باخ بصيرتله.


ظولموکارلار چاتير جزالارينا،


اينتيقام اود وورور بينالارينا

(46).

ايکينجي دونيا موحاريبه‌سينده فاشيزمين مغلوبييتي «شاعيرلر مجليسي» عوضولري طرفيندن بويوک رغبتله قارشيلاندي. اونلار اوز شئعيرلرينده بشرييتين فلاکتدن خيلاص اولماسيني آلقيشلاييرديلار.
«وطن يولوندا» قزئتي‌نين صحيفه‌لرينده صمد وورغونون «ظفر بايرامي»، يحيا شئيدانين «قاليب‌لره عئشق اولسون»، «شانلي قووه» (8، ن. 56، 1945) و ساييره شئعيرلري چاپ اولونموشدو.

گوروندويو کيمي، گونئي پوئزيياسيندا خالقين صاباحينا درين اينامين، ميللي حوکومت اطرافيندا سيخ بيرلشمک احوال-روحييه‌سينين آرتماسي قلبه ايله باغلي ايدي.

م. ائيمن «آزادليق»، «وطن» محممد باغير نيکنام «شانلي وطنه»، علي نيشاني «تبريزيمه»، «گورر»، آشيق حوسئين جاوان «گوزوم تبريز»، «منده‌دير»، خويلو کمالي «آذربايجان»، عابباس صابيري «يوردوم»، موظففر ديرفشي «تبريز»، علي فيطرت «تازه ايل گلدي»، محممدعلي دوزدوزاني «تازه ايل» و باشقا شئعيرلرينده ميللي حوکومت تدبيرلريني سئوينجله قارشيلايان اهالي‌نين اورک سوزلري عکسيني تاپميشدير. موحاريبه‌ده قلبه قازانان سوويئت‌لر بيرلييي خالقلارينا اوز گله‌جک آرزولارينين خيلاصکاري کيمي باخان گونئي‌لي قارداشلاريميز سولئيمان روستمين سوويئت ايدئولوگيياسيني تبليغ ائدن شئعيرلرينه ده اينانير، اوندان ايلهام آليرديلار.
سولئيمان روستم «آرازين دردي» شئعرينده خالقين ايکي يئره پارچالانماسينا، گونئي‌ده فارسلارين حوکومرانليغينا ائعتيراض ائدير، اوخوجولارينا چيخيش يولونو «استالينين بايراغي»ندا گوردويونو سويله‌ييردي:


گل قارداشيم، دردي، قمي اونوداق


استالينين بايراغيندان برک دوتاق

(8، ن. 17، 1941).

آذربايجان او دوورده آزاد دئييلدي. بير طرف سوويئت‌لر بيرلييي ايمپئريياسينين، ديگر طرف ايران حوکومتي‌نين ترکيبينده ايدي. لاکين فارس شووينيست‌لرينين خالقا ائتدييي معنوي و جيسماني ظولم داها دوزولمز ايدي. اودور کي، گونئي شاعيرلرينده معنن سوويئت‌لره آرخالانماق مئيلي گوج‌لنيردي. محممد بي‌رييا «يولداش استالينين عکسي قارشيسيندا» آدلي شئعرينده يازيردي:


باخيشيندان آليرام عظم-و ثبات،


مني قورخوتماياجاق قهر-و ملات.


ايستيرم يوردوما بير راه-ي نيجات،


اونو محو ائتدي اسارتلي حيات

(8، ن. 27، 1941).

تأسسوف‌ائديجي حال اوندادير کي، بو روحدا يازيلميش شئعيرلر حدديندن آرتيق چوخالاراق سوويئت‌لرين ايدئاليزه ائديلمه‌سينه، مدحييه کاراکتئرلي اثرلرين يارانماسينا سبب اولموشدور. سوويئت آذربايجاني شاعيرلرينده اولان عنعنه‌نين تبريزده - «وطن يولوندا» قزئتينده داوام ائتديريلمه‌سي اونلارين گونئي‌لي همکارلارينا دا سيرايت ائتميشدي. «وطن يولوندا» قزئتينده چاپ اولونموش «سانجيلاجاق بايراغيميز»، «اوردوموز» (8، ن. 26، 1942)، «سوويئت‌لر» (8، ن. 29، 1942) (سولئيمان روستم)، «اولومدن حياتا» (8، ن. 13، 1941)، «قيزيل عسگر» (8، ن. 7، 1941)، «قيزيل اوردو» (8، ن. 26، 1942) (محممد بي‌رييا)، «قيزيل اوردو» (8، ن. 25، 1942) (م. هيلالي)، «ائللرين گوجو» (8، ن. 26، 1941) (عوثمان ساري‌وللي)، «ايشيق دوشدو» (8، ن. 26، 1941) (آشيق ميرزه)، «استالين» (8، ن. 21، 1944) (علي فيطرت)، «استالين يولداشا» (8، ن. 23، 1944) (رضا علي‌يارزاده) و ساييره شئعيرلر بو جهتدن سجييه‌وي‌دير. محممد بي‌رييا «يولداش استالينين عکسي قارشيسيندا» شئعرينده يازيردي:


قهرمان دوغدو سني اوول آنان،


گون کيمي اولدون اوفوق‌لرده عيان.


سنه استالين آدي وئردي جاهان،


بو بويوک عالمه گوستردي نيشان

(8، ن. 7، 1941).

گونئي آذربايجان شاعيرلرينين ياراديجيليغيني اينکيشاف ائتديرمک مقصدي‌يله «وطن يولوندا» قزئتينده ادبي موسابيقه‌لر کئچيريليردي. اونلاردان بيري ده 1945-جي ايلين دئکابريندا کئچيريلميش ستتارخان حاققيندا موسابيقه‌دير. اونون نتيجه‌سي باره‌ده قزئتده وئريلن معلوماتدا دئييلير: «1946-جي ايل فئورال آيي‌نين 15-ده موسابيقه موددتي قورتارميشدير. بو موددت عرضينده موسابيقه کوميسيونونا آلتميشدان آرتيق اثر گونده‌ريلميشدير. سردار-ي ميللي حاققيندا تبريز، خوي، اردبيل، مييانا، سراب، اهر، اورمييه، مرند، زنگان و باشقا يئرلرده ياشايان شاعيرلر شئعيرلر، داستان و خاطيره‌لر يازميشلار. سون آي عرضينده موسابيقه کوميسيونو 5 دفعه ايجلاس ائده‌رک اثرلري موذاکيره ائتميشدير» (8، ن. 47، 1946). کوميسسييانين قرارينا اساسن علي فيطرتين اثري بيرينجي، بالاش آذراوغلونونکو ايکينجي، موسا طاهيرينکي اوچونجو يئري توتموشدو. سوزسوز کي، بئله موسابيقه‌لر شاعيرلرين بديعي ياراديجيليغينا چوخ ياخشي تأثير گوسترير، اونلاري داها ياخشي اثرلر يازماغا يونه‌لديردي. سئييد جعفر پيشه‌وري‌نين «ايران مشروطه اينقيلابي و فيرقه‌ميزين بو گونکو سيياستي حاققيندا» ائله‌دييي نيطقينده اوخويوروق: «مخصوصن بيزيم اوچون، بيز آذربايجان دئموکراتلاري اوچون قهرمان موجاهيدلري خاطيرلاماق، اونلارين آدلاريني ابدي‌لشديرمک، اونلارين موجسسمه‌لريني ووجودا گتيرمک، اونلارين فداکارليقلاريني سايماق، اونلارين شهامت‌لريني تصوير ائدن داستانلار ووجودا گتيرمک ان جيددي، ان موهوم، ان واجيب مسله‌لردندير» (127، ص. 404-405).
«وطن يولوندا» قزئتينده ديققتي جلب ائدن جهتلردن بيري ده قوزئي و گونئي شاعيرلرينين آراسيندا اولان سيخ ادبي علاقه‌لردير. بو باره‌ده آلماز علي‌قيزي يازير: «سيياستدن، ديپلوماسي‌دن کوکلو شکيلده فرق‌لنن، دوولت موناسيبت‌لريندن قات-قات يوکسکده دوران بو علوي رابيطه دوغما قارداشلارين صميمييتيندن سو ايچيردي» (112، ص. 204). گونئي و قوزئي شاعيرلرينين بير-بيرلرينه حصر ائتديکلري شئعيرلر، داها دوغروسو، بو دوور گونئي آذربايجانداکي ادبي حرکات ائله اونلارين معنوي بيرلييي‌نين، ادبي علاقه‌لرينين تصديقي‌دير. شاعيرلرين ادبي علاقه‌سي اساسن «وطن يولوندا» قزئتي‌نين نشري ايله باشلاميشدي. خوصوصن، قزئتين ايکينجي دووره‌سينين نشريندن ائعتيبارن بو علاقه داها دا گوج‌لنميشدي. تصادوفي دئييلدي کي، محممد بي‌رييا «موحترم شاعير سولئيمان روستمه»، جعفر خندان محممد بي‌رييايا («گورورم»)، مير مئهدي ائعتيماد «صمد وورغونا» شئعيرلر حصر ائتميشديلر. محممد بي‌رييا سولئيمان روستمه ايتحاف ائتدييي شئعرينده يازيردي:

جوشقون اديبي‌سن شرقين، شيمالين،


حئيرتده بوراخميش خلقي کامالين،


پوزولماز ايراده‌ن، دييشمز حالين،


اوزوندن اوخونور دالغين خيالين...


حقيقت شاعيري، عزيز سولئيمان،


سئوير اشعاريني تبريز، سولئيمان

(8، ن. 21، 1942).

سولئيمان روستم ايسه «قالاجاق» قزلينده محممد بي‌رييايا موراجيعت‌له يازيردي:

بشر بيلير کي، بو عالمده بير حقيقت وار:


بيزه صفا قالاجاق، دوشمنه جفا قالاجاق.


باخيب دا هر طرفه قلبيمين گوزويله دئديم:


منه وفالي بو تبريزده بي‌رييا قالاجاق

(131).

جعفر خندان محممد بي‌رييانين آزادليق‌سئورليييني، وطن‌پرورليييني يوکسک قييمت‌لنديريردي. او، «گورورم» شئعرينده گونئي‌لي همکارينا موراجيعت‌له يازيردي:


بيليرم کي، مرد اوغلوسان وطنين،


کونلوم کيمي عاشيقي‌سن چمنين،


اودلو-اودلو سوزلريندن من سنين


شيمشک‌لرين توفانيني گورورم

(8، ن. 3، 1944).

«وطن يولوندا» قزئتينده تکجه رئداکسييادا فعالييت گوسترن سوويئت آذربايجاني شاعيرلرينين اثرلري چاپ اولونموردو. بورادا اوره‌يي گونئي‌لي قارداشلارينين اوره‌يي ايله بير دويونن قوزئي آذربايجان يازيچي‌لارينين اثرلري ده درج اولونوردو. صمد وورغونون («شفقت باجيسي» (8، ن. 32، 1942)، «ياز ايله قيشين دئييشمه‌سي» (8، ن. 35، 1945)، «آتاميز – سرکرده‌ميز» (8، ن. 7، 1942)، «اوکراينا پارتيزان‌لارينا» (8، ن. 34، 1942) «نصيبيميز سعادتله ايلک باهاردير» (8، ن. 16، 1944)، ميرواري ديلبازي‌نين «بويوک قادين، بويوک آنا» (8، ن. 32، 1945)، نيگار رفيع‌بي‌لي‌نين «وطن قيزلاري» (8، ن. 124، 1945)، ايلياس افندييئوين «آپاردي سئللر ساراني» (8، ن. 123، 1945)، اثرلري او دوورون ايجتيماعي-سيياسي حاديثه‌لري ايله سسله‌شيردي. اوخوجولار بو اثرلري بويوک رغبتله قارشيلاييرديلار.

«وطن يولوندا» قزئتينده خاريجي اولکه خالق‌لارينين بديعي ادبيياتيندان ترجومه‌لر ده وئريليردي. جعفر خندانين گورجو شاعيري ايراکلي آباشيدزه‌دن «کاپيتان بوکاييدزه» شئعري (8، ن. 19، 1944)، واردان ژورولي‌دن «گورجوستان» شئعري (8، ن. 19، 1944)، بئلوروس شاعيري آنتون بئليايئويچ‌دن «عادت» شئعري (8، ن. 39، 1944)، فارس شاعيري يزدابخش قهرماني‌دن «بئرلينين فتحي» شئعري (8، ن. 46، 1945)، مليک-وش شوعرا محممدتاغي باهاردان «باکي‌دا باهار» شئعري (8، ن. 94، 1945)، حوسئين صححافين، موظففر ديرفشي‌نين فارس شاعيري حافيظ‌دن ائتديکلري ترجومه‌لر بو جهتدن ديققتي جلب ائدير.
سوويئت‌لر بيرلييي ايله ايران آراسيندا باغلانميش مقاويله‌يه اساسن سوويئت قوشونلاري گونئي آذربايجاندان چيخديغي اوچون قيزيل عسگر قزئتي اولان «وطن يولوندا» قزئتي ده اوز فعالييتيني دايانديرمالي اولدو. بو آيريليق هر ايکي طرفين ضييالي‌لارينا تأثير ائده‌رک اونلاري کووره‌لتسه ده، گونئي‌ده پوخته‌لشن پوئتيک فيکرين نيکبين و اوميدوئريجي روحونو ضعيف‌لتمه‌دي. جعفر خندانين «وطن يولوندا» قزئتي‌نين 1 ماي 1946-جي ايل تاريخلي 52-جي نومره‌سينده «کونولدن کونوله يوللار گورونور» شئعرينده يازيردي:


بيزي آييرسا دا اگرچي هيجران


روح آيري اولماميش جاندان هئچ زامان.


هيجراندان يازسا دا جعفر خندان


شئعرينده ووصالدان شوعار گورونور

(8، ن. 52، 1946).

«وطن يولوندا» قزئتينده نثر اثرلري و بديعي پوبليسيستيک يازيلارا دا سيخ-سيخ تصادوف اولونور کي، بونلار گونئي آذربايجان ادبي عالمينده يئني‌ليک ايدي. گونئي يازيچي‌لاري «وطن يولوندا» قزئتينده چاپ اولونان ميرزه ايبراهيمووون «ناکام محببت»، قيلمان موسايئوين «لکه‌لي خالچا»، «لاله»، قولام مممدلي‌نين «خورامان»، سئيف‌الدين عابباسووون «حاجي حسن‌آغا عنتيق‌فوروش»، «مممد عمي‌نين سرگوذشتي» اثرلريندن تأثيرلنه‌رک فورما و مضمونجا يئني حئکايه‌لر يازيرديلار. بو اثرلر گونئي آذربايجان ادبيياتيني زنگين‌لشديريردي.

«وطن يولوندا» قزئتي‌نين 2-جي نومره‌سيندن باشلاياراق ص. سنگرلي ايمضاسي ايله «ننه‌نين اولومو» (147) حئکايه‌سي درج اولونوردو. اثرده آغير گوذران ايچينده ياشايان گوللو ننه و اونون نوه‌سي جميل تصوير اولونور. جميل ده شن‌لنمک، اويناماق، اه‌يله‌نمک، بير سوزله، ياشيدلاري کيمي ياشاماق ايسته‌يير. لاکين بو بالاجا اوغلانين ياشاديغي موحيط اونو ايستر اه‌يلنجه‌لردن، ايسترسه ده تحصيل آلماقدان محروم ائتميشدير. جميل بالاجا اولماسينا باخماياراق وضعييتي درک ائده بيلير. بو، طاهير موعلليم‌له صوحبتينده جميلين «يوخسول اوشاغينا اوخوماق نه ياراشير» دئمه‌سيندن آيدين اولور. او، بير پارچا چورک پولو قازانماق و خسته ننه‌سينه يئمک اوچون نه‌سه گتيرمکدن اوترو هر گون سحر سو ساتماغا گئدير. زاواللي خسته قادين عومرونون آخير گونلرينده نوه‌سينه دئيير: «چاليش کي، تئز گله‌سن، بير پارچا قورو چورک ده اولسا گتيره‌سن، بلکه بير موللا دا چاغيراسان، قولاغيم قوران ائشيتسين.» اصلينده نوه‌سيني سو ساتماغا گوندرمک گوللو ننه‌نين کونلونو آچمير. لاکين بو زاواللي قادينين باشقا علاجي دا يوخدور؛ اوزو خسته، دولانيشاجاق اوچون هئچ بير ماددي کومک‌ليک يوخ. بوتون بونلارا باخماياراق، گوللو ننه «سو ساتماق ديله‌نچيليکدن ياخشي‌دير»، «آدام اوچون ال آچماق اولومدن بتردير» کيمي سوزلرله هم اوزونه تسللي وئرير، هم ده نوه‌سينه اويود وئرير. بئله بير يوخسول موحيطده، ايمکانسيزليق شراييطينده سوزسوز کي، گوللو ننه‌نين باشقا تسللي‌سي و اويودو اولا بيلمزدي. آرتيق بير هفته‌دير کي، جميل سو ساتا بيلمير. آج قالان زاواللي و خسته قادين ايسه اولور. جميل کيمي‌لر آز دئييلدير. اونون دوستو امراه دا سو ساتاراق گونده‌ليک بير پارچا چورک پولو يا قازانير، يا قازانمير. بوتون بازار بئله اوشاقلارلا دولودور. گون عرضينده کيميسي سويو ساتا بيلير، کيمي‌سه يوخ. جميلين سو ساتارکن سهنگي سينير. گونده‌ليک بير پارچا قورو چورک حسرتينده اولان عاييله‌نين يئني سهنگ آلماق اوچون پولو يوخدور. بئله ياشاماق مي اولار؟!

دوغرودور، حئکايه‌ده بئله بير موحيطين يارانماسينا سبب اولان، ايمکانسيز قوجالارا هئچ بير کومک‌ليک ائتمه‌ين، يوخسول اوشاقلارينين تحصيل آلماسينا شراييط ياراتمايان مووجود اوصول-ي ايداره بيلاواسيطه تنقيد ائديلمير، آنجاق بونا باخماياراق هله ده موقاويمت گوسترن شاه رئژيميندن ميراث قالميش آجيناجاقلي وضعييتين گئج-تئز آرادان قالخاجاغينا اينام يارانير. اثردن معلوم اولور کي، ميللي-دئموکراتيک حرکاتين گوج‌لندييي بير واختدا آرتيق بعضي يئرلرده سوويئت مکتب‌لري آچيلميشدي و بورايا بوتون وطن اوولادلاري تحصيل آلماق اوچون قبول ائديليرديلر. جميلين بو مکتبه قبول اولونماسي و ياخود اونون سونراکي حياتي حئکايه‌ده گوستريلمه‌سه ده يئني ايجتيماعي-سيياسي حاديثه‌لرين آخاري خوشبخت حياتين لابود اولماسينا، يوخسوللارين سفالتدن خيلاص اولاجاغينا دوغرو آپاريردي.
سئيف‌الدين عابباسووون «مممد عمي‌نين سرگوذشتي» (20) اثرينده گونئي آذربايجان ضييالي‌لارينين رضا شاه دوورونده معروض قالديقلاري تضييق‌لر بديعي ايفاده‌سيني تاپميشدير. حئکايه‌دن معلوم اولور کي، آوروپا اولکه‌لرينده تحصيل آلميش آذربايجانلي ضييالي‌لارين وطنده ايشله‌مه‌سي اوچون نه‌اينکي اونلارا شراييط ياراديلميردي، بو آزميش کيمي، اونلار «دلي» آدي ايله حبسخانالارا سالينيرديلار. اونلارين حياتي آجيناجاقلي اولوردو: حبسدن آزاد اولاندان سونرا «بئکار» گزير، خاريجده الده ائتديکلري بيليک‌لري ايله خالقا خيدمت ائتمکدن محروم اولوردولار. لاکين همين اينسانلار قارشيلاشديقلاري چتين‌ليکلره باخماياراق روحدان دوشمور، هئچ اولماسا معيشتده هموطن‌لرينه تمنناسيز يارديم ائديرديلر. ميللي حوکومت قورولاندان سونرا بو ضييالي‌لار اوزلريني «تاپميش»، جمعييت اوچون فايدالي ايشلر گوره‌جکلرينه شراييط يارانماسينا اينانميشديلار.

سئيف‌الدين عابباسووون «حاجي حسن‌آغا عنتيق‌فوروش» (19) حئکايه‌سينده تصوير ائديلن حاديثه‌لر ميللي حوکومت دوورونه عاييددير. حئکايه‌ده نقل اولونور کي، يئني حوکومت قورولاندان سونرا شهرين هر يئرينده فارس ديلينده اولان يازيلار آذربايجان ديلي ايله عوض ائديلير. بورادا «بلکه ده قايتارديلار» خولياسي ايله ياشايان، دئموکراتيک احوال-روحييه‌نين گوج‌لنمه‌سيندن قورخويا دوشن طاماحکار حاجي‌لارين داخيلي عالمي آچيليب گوستريلير.

قيلمان موسايئوين «لکه‌لي خالچا» (8، ن. 48، 1942) حئکايه‌سينده 7-8 ياشيندا اوشاقلارين بير تيکه چورک پولو اوچون گئجه-گوندوز کارخانالاردا ايشله‌مه‌سي و هر جور فيزيکي ايشگنجه‌لره معروض قالماسي تصوير اولونور.

ميرزه ايبراهيمووون «ناکام محببت»ينده (8، ن. 134-151، 1945 – 8، ن. 31-60، 1946) دوکتور هيلال قودسي و طاهيره‌نين محببتي فونوندا گونئي آذربايجاندا دئموکراتيک حرکات دوورونده‌کي حاديثه‌لرين رئال لووحه‌لري قلمه آلينميشدير. بورادا يازيچي رضا شاه ايستيبدادي زاماني مأمورلارينين ايمکان دوشدوکده مشروطه دوورو آزاديخاه‌لارينا ديوان توتمالارينا دا توخونموشدور.

«وطن يولوندا» قزئتينده «جبهه خاطيره‌لري» روبريکاسي ياراديلميشدي، بو، تصادوفي دئييلدي. معلومدور کي، تبريزده‌کي قوزئي آذربايجان يازيچي‌لارينين چوخو ايکينجي دونيا موحاريبه‌سي ايللرينده اون جبهه بولگه‌لرينده دويوشلرده اولموشدولار. اونلارين سون درجه عيبرت‌آميز و ماراقلي خاطيره‌لرينه ائحتيياج دويولوردو. اونا گوره ده «وطن يولوندا» قزئتي‌نين «جبهه خاطيره‌لري» روبريکاسيندا ناثيرلرين جبهه‌ده قارشيلاشديقلاري تأثيرلي حاديثه‌لر درج اولونوردو. جعفر خندانين «قورخماز طيب ايشچيسي» (8، ن. 7، 1944)، جاببار مجنون‌بيووون «ايکينجي گوروش» (8، ن. 7، 1944)، «ايگيد آشباز» (8، ن. 2، 1944)، زئينال‌اوغلونون «قوجانين قاني يئرده قالمادي» (8، ن. 22، 1944)، قيلمان موسايئوين «ايگيد توپچو» و باشقا جبهه خاطيره‌لري بو جهتدن سجييه‌وي‌دير.

«وطن يولوندا» قزئتي صحيفه‌لرينده اوز حئکايه‌لريني درج ائتديرن عوض صاديق، انور مممدخانلي، سئيف‌الدين عابباسوو و باشقا يازيچي‌لار قوزئي آذربايجاندا ياشايان خالقين حياتي ايله گونئي‌لي سويداشلاريني تانيش ائتمه‌يه چاليشيرديلار.
سئيف‌الدين عابباسووون «عزيز قوناق» (8، ن. 104، 1945) حئکايه‌سينده باکي کندلريندن بيرينده موحاريبه‌دن قاييتميش قهرمانين آچيق اورک و صميمييت‌له قارشيلانماسيندان، عوض صاديقين «قيزلار حئکايه‌سي»نده (8، ن. 24، 1944) سوويئت آذربايجانيندا قيزلارين تحصيل آلماسي شراييطيندن بحث ائديليردي کي، بو مضموندا يازيلان اثرلر اوخوجولارين بويوک ماراغي ايله قارشيلانيردي.

«وطن يولوندا» قزئتينده گونئي آذربايجان يازيچي‌لارينين درج ائتديردييي حئکايه‌لرده ايسه داها چوخ خالقين آجيناجاقلي گوذراني، حوکومت مأمورلارينين اهالي ايله وحشيجه‌سينه رفتاري تصوير اولونوردو. بئله‌ليکله خالقدا ايجتيماعي حياتداکي عدالتسيزلييه، عئيبه‌جرليک‌لره قارشي موباريزه حيسسي تلقين ائديليردي. م. هيلالي‌نين «اينتيقام» (70) اثرينده آجيناجاقلي شراييط و بورادا آغاليق ائدن‌لرين حياسيزليغي، ساده، يوخسول اينسانلارين دوزولمز حياتدان جانا گلمه‌سي تصوير ائديلميشدير. حئکايه‌ده بير تيکه چوره‌يه موحتاج کندلي‌نين دوکانين قاباغيندا فايتوندان دوشن، زنگين ليباسلي بير آغادان اينتيقام آلماسي و اونون سببلري آچيقلانير. حئکايه‌دن معلوم اولور کي، مشدي قولامي بو وضعييته گتيرن اولکه‌ده مووجود اولان اوزباشيناليقدير. بئله کي، آغانين وئرگي‌سيني اوز واختيندا اوده‌ميش مشدي قولام يئني‌دن قاپيسينا گليب علاوه تؤيجوٍ ايسته‌ين آغانين آداملاريني الي‌بوش قايتارميشدير. صاباحيسي گونو آغانين آداملاري مشدي قولامي آروادي و قيزي ايله بيرليکده کنددن قووور، مال-دوولتيني اليندن آليرلار. علاجسيز قالان مشدي قولام شهره گلير، حاممالليق ائدير. بورادا اونون آروادي خسته‌لنه‌رک اولور؛ قيزي ائحتيياج ايچه‌ريسينده ياشايير. بوتون بونلاري گورن مشدي قولام اونون حياتيني کورلاميش آغادان اينتيقام آلماق قرارينا گلير و اونو اولدورور. او، اينتيقام آلديغي اوچون پئشمان اولماميشدير، لاکين حبسخانايا دوشدوکدن سونرا قيزي جواهيرين طالئعي‌نين نئجه اولاجاغي اونو دوشوندورور و موستنتيقه دئيير کي، قيزينا يازيغي گلسين. اونو دينله‌ين موستنتيقين گوزلري ياشارير. ماراقلي جهت اودور کي، کندلي مشدي قولام جسارتلي‌دير. بيرينجيسي اونا گوره کي، قئير-ي قانوني اونون قاپيسينا گلن‌لري گئري قايتارا بيلميشدير، ايکينجيسي ايسه دوشمنيندن اينتيقام آلميشدير. بو حئکايه‌ده ده رئال حياتين بير لووحه‌سي، ضيددييت‌لرين کسکين‌لشمه‌سي اوز عکسيني تاپميشدير.
گونئي آذربايجان يازيچي‌لارينين «وطن يولوندا»دا چيخان حئکايه‌لرينين اکثرييتينده عاييله-معيشت مووضوسو باشليجا يئر توتور. اونلار يوخسول عاييله‌لرينين آجيناجاقلي وضعييتيني آيري-آيري لووحه‌لرده رئال تصوير ائديرديلر. لاله‌نين «بير گرديش خاطيره‌سي» (102)، بي‌لر حاييلي‌نين «حبيبه» حئکايه‌لري بو جهتدن سجييه‌وي‌دير. لاله‌نين «بير گرديش خاطيره‌سي» حئکايه‌سي معيشت مووضوسو اوزه‌رينده قورولموشدور. حئکايه‌ده يوخسول بير عاييه‌نين آجيناجاقلي گوذراني تصوير اولونور. قيزينا باشماق آلاجاغيني سوز وئرن آنا وعديني يئرينه يئتيره بيلمه‌ميشدير. قيز آناسينا دئيير: «آنا، سن بيلديردن وعده وئرميشدين کي، بو بايرام منه آياق‌قابي آلاسان. باخ، بو خانيم قيزلارين نه قدر گوزل باشماقلاري واردير. ايل باشا چاتدي، بايرام دولانيب گلدي، آمما من يئنه ده بو اوزون يوللاري آياق‌يالين گئديب گليرم» (102). اثردن معلوم اولور کي، آنا باشماق اوچون ييغديغي پوللاري کيچيک اوغلونون موعاليجه‌سينه صرف ائتميشدير. ايندي ايسه زاواللي قادينين ايپ اييرمکدن گوزلري توتولموشدور. حئکايه موألليفين تأسسوف حيس‌لريني بيلديرن «اونا طرف اوزانان مرحمتلي اللر نه قدر آزدير» کيمي سوزلرله بيتير.
بي‌لر حاييلي‌نين «حبيبه» حئکايه‌سي «وطن يولوندا» قزئتي‌نين 1944-جو ايل 114-جو نومره‌سينده درج اولونموشدور. اثرده کاسيب بير عاييله‌نين طالئعيندن بحث اولونور. عاييله‌نين قيزي حبيبه ده باشقا اوشاقلار کيمي دجلليک ائتمک، قايغي‌سيز ياشاماق ايسته‌يير. لاکين ماددي جهتدن چتين‌ليک چکن آتاسي اونون حياتيني لازيمي سوييه‌ده تأمين ائده بيلمير. قيشدا مکتبه آياق‌يالين، پالتوسوز گئتمه‌يه مجبور اولان حبيبه برک خسته‌لنير. قونشوداکي مسعود موعلليم خبر توتور و اوشاق خسته‌خانايا چاتديريلير. ايکي هفته‌دن سونرا او ساغالير.

گونئي آذربايجان ناثيرلري «وطن يولوندا» قزئتينده آذربايجان خالقي‌نين تاريخي قهرمانليق کئچميشيندن بحث ائدن اثرلر ده درج ائتديريرديلر. قولام‌علي صمصامين «سردار-ي ميللي حاققيندا خاطيره‌لر» اثري تاريخي‌ليک باخيمدان چوخ قييمتلي ماتئرييالدير. موألليف مشروطه حرکاتيندا ياخيندان ايشتيراک ائتدييي اوچون تبريز عوصياني‌نين ايلک گونلريندن آخيرادک، يعني ستتارخانين تئهرانداکي آتابي پارکيندا خايينجه‌سينه يارالانماسينا قدر اولان حاديثه‌لري دوورون، حرکاتين شاهيدي کيمي نقل ائدير. اثرين باشقا بير ماراقلي جهتي اوندادير کي، موألليف ستتارخاني تک يوخ، احاطه اولوندوغو، بو و يا ديگر درجه‌ده علاقه ساخلاديغي آداملارين فونوندا تصوير ائتميشدير. آلماز علي‌قيزي همين خاطيره‌لر حاققيندا يازميشدير: «صمصامين «سردار-ي ميللي حاققيندا خاطيره‌لر» اثري مشروطه حرکاتي‌نين بديعي نثره گتيريلمه‌سي، حرکات ايشتيراکچي‌لارينين رئاليست تصويري‌نين وئريلمه‌سي، شوبهه‌سيز، ادبي حاديثه ايدي» (112، ص. 239).

«وطن يولوندا» قزئتينده چاپ اولونموش نثر اثرلريندن دانيشارکن پوبليسيست اثرلري ياددان چيخارماق اولماز. بئله يازيلاردا خالقين ميللي ايفتيخار روحونو، وطن‌پرورليک حيس‌لريني ترننوم ائدن موتيولر خوصوصي يئر توتوردو. انور مممدخانلي‌نين «وطنيم آذربايجاندير»، قيلمان موسايئوين «وطنيم» و ساييره مقاله‌لر بونا ميثال اولا بيلر. رسول رضانين «ميللي ايفتيخار حيسسي» آدلي مقاله‌سينده اوخويوروق: «وطني، ميللتي باليق قاني کيمي سويوق بير قانلا سئومک اولماز. وطن و خالق محببتي فداکارليق، محببت و قوربان طلب ائدير... بيز آذربايجانلي اولدوغوموزلا فخر ائديريک، چونکو آذري‌لر اوز وطني‌نين آزادليغي، آذربايجان خالقي‌نين سعادتي اوچون بويوک محببت و فداکارليق گوسترميش، سونسوز محرومييت‌لره دوزموش، سايسيز قوربانلار وئرميشدير» (137).
«وطن يولوندا» قزئتينده پوبليسيستيکانين فئليئتون ژانريندان دا سيخ-سيخ ايستيفاده اولونموشدور. گونئي آذربايجان ناثيرلري فاشيزمين ايفشاسي مقصدي‌يله فئليئتون‌لاردان ايستيفاده ائتميشلر. عوض صاديقين «ال وئرمير» (8، ن. 6، 1944)، «ياغلي کوکه عوضينه ياغلي کوتک» (8، ن. 2، 1944)، «کيمه بايرام، کيمه ماتم» (8، ن.9، 1944)، «دوه‌دن بويوک فيل وار» (8، ن. 20، 1944)، سئيف‌الدين عابباسووون «اودئسسا حالواسي و اودئسسا پئنديري» (8، ن. 4، 1944)، «خام خيال» (8، ن. 11، 1944)، «درمانسيز درد» (8، ن. 22، 1944)، «گئت اوزونه تابوت سيفاريش وئر» (8، ن. 28، 1944)، «هاي-هاي و واي-واي» (8، ن. 33، 1944)، عيسي‌اوغلو «هيتلئرين ديلي» (8، ن. 16-17، 1944)، شيشگيلاني «آي فلک» (8، ن. 25، 1945)، «هر شئيين دوشر-دوشمزي اولار» (8، ن. 1، 1944)، «اليف-گيليف» (8، ن. 4، 1944) و ساييره فئليئتونلاردا ايلک نووبه‌ده دونيايا مئيدان اوخويان فاشيزمين داخيلي سيماسي بوتون چيلپاقليغي ايله آچيلير، ايفشا اولونوردو.

«وطن يولوندا» قزئتينده ادبي تنقيدله باغلي مقاله‌لر ده چاپ ائديلميشدير. بو ساحه‌ده ميرزه ايبراهيموو، ايسرافيل نظروو، قيلمان موسايئو، جعفر خندان، عوض صاديق کيمي سوويئت آذربايجاني ضييالي‌لارينين يازيلاري خوصوصي‌يله سئچيليردي. اونلارين مقاله‌لرينده اساسن گونئي شاعيرلرينين ياراديجيليغي حاققيندا معلومات وئريليردي. تصادوف دئييل کي، 1944-جو ايلده قزئتده «گونئي آذربايجان شاعيرلري» آدلي روبريکا ياراديلميشدي. بو روبريکا آلتيندا جعفر خندانين مير مئهدي چاووشي (8، ن. 16، 1945)، يحيا شئيدا (8، ن. 30، 1945)، مير تاغي ميلاني (8، ن. 74، 1945)، محممدعلي فخرالديني محزون (8، ن. 12، 1946)، قيلمان موسايئوين محممد بي‌رييا (8، ن. 3، 1944)، عوض صاديقين حکيمه بيللوري (8، ن. 44، 1946)، سئيف‌الدين داغلي‌نين آشيق حوسئين جاوان (8، ن. 48، 1946) حاققيندا يازيلاري درج اولونموشدور.

بو اثرلرده شاعيرلرين ياراديجيليق‌لاري مووضو باخيمدان ديققتله آراشديريلير، اونلارين تبريز ادبيياتيندا توتدوقلاري يئر موعيين‌لشديريليردي. قيلمان موسايئو «ايستئعدادلي شاعير» آدلي مقاله‌سينده يازيردي: «محممد بي‌رييا تازه تبريز ادبيياتيندا ميللي قورور حيس‌لرينين ايلک ترننومچوسودور... اونون شئعيرلرينده آذربايجان خالقي‌نين ميللي حئيثييت دويغولاري ساده گويده قورشاق چکميش قووس-و قزح قدر پارلاق و آيديندير... وطن، ائل سئوگيسي اونون اوچون ان يوکسک و موقددس بير حيسدير» (8، ن. 3، 1944). ادبي-تنقيدي مقاله‌لرده بعضن گونئي شاعيرلرينين سوويئت مووضوسو ايله باغلي اثرلري، حتتا بير ميصرالاري بئله اون پلانا چکيليردي. جعفر خندانين مير مئهدي چاووشي ايله باغلي يازيلميش مقاله‌سينده اوخويوروق: «موعاصير جنوبي آذربايجان شاعيرلرينين هاميسي، دئمک اولار کي، ان ياخشي شئعيرلريني استالين يولداشا، قيزيل اوردويا حصر ائتميشلر. چونکو قيزيل اوردو يالنيز آوروپاني دئييل، شرق اولکه‌لريني، او جومله‌دن ايراني دا فاشيست تهلوکه‌سيندن خيلاص ائتميشدير. اوز وطنيني سئون جاوان شاعير مير مئهدي چاووشي «يوردومون» آدلي شئعرينده بو جهتي چوخ گوزل، چوخ آيدين ايفاده ائتميشدير:

گليني‌دير قوجا شرقين، گوزه‌لي‌دير دونيانين،


يئر اوزونده جننت کيمي گوللري وار يوردومون.


قوجاغيندا نيظامي‌لر، فوضولي‌لر بسله‌ين،


تاريخ‌لرده فخر ائله‌ين ديياري وار يوردومون.


يئر اوزونده نيجات وئرن بويوک سوويئت خالقي‌نين


پولاد آدلي رهبرينه ايلقاري وار يوردومون.

بو سوزلر اورکدن دئييلميشدير» (8، ن. 16، 1945).

نومونه کيمي وئردييميز بو پارچادا بيز قيزيل اوردونون خيلاصکارليق و ياخود ايشغالچي‌ليق فعالييتينه توخونماق فيکرينده دئييليک. لاکين تقديم اولونان شئعير پارچاسينا ديققت يئتيرديکده گوره‌ريک کي، قوجا شرقين گليني، يئر اوزونون گوزه‌لي کيمي رومانتيک بنزه‌تمه ايله دوغما يوردونو، ادبي دوهالارين قوجاغي کيمي ترننوم ائتديي آذربايجاني خاطيرلادان شاعير «يئر اوزونو نيجات وئرن بويوک سوويئت خالقي‌نين» «پولاد آدلي رهبري» ايله علاقه‌لنديريلمه‌سي شئعره مضمون باخيميندان بير ضعيفليک گتيرميشدير. سون ايکي ميصراني وئرمکله شاعير مير مئهدي چاووشي‌نين مقصدي تکجه وطنين موعاصير دورومونو ترننوم ائتمک دئييلدي، هم ده اولکه رهبرينه عوموم‌خالق رغبتي اوياتماق اولموشدور.
ادبي-تنقيدي مقاله‌لرده شاعيرلرين بديعي ياراديجيليغي صنعتکارليق باخيميندان قيسمن اولسا دا نظردن کئچيريليردي. جعفر خندان يحيا شئيدا ايله باغلي مقاله‌سينده يازيردي: «يحيا شئيدانين ياراديجيليغيندا خلقي‌ليک، ديل ساده‌لييي، مووضو اورژينالليغي نظره چارپير... سون زامانلاردا يحيا شئيدا هئجا وزنينده ده شئعيرلر يازماغا باشلاميشدير... هئجا وزنينده يازديغي باياتي‌لاردا آذربايجان خالق ادبيياتي‌نين حاکيم تأثيري گورونمکده‌دير» (8، ن. 30، 1945).

«وطن يولوندا» قزئتينده چيخان گونئي آذربايجان ادبيياتينا عومومي باخيش سجييه‌لي مقاله‌لرده ادبي مکتب‌لرين و جريانلارين اولماسيندان بحث ائديلير، بو فوندا شاعيرلرين اثرلري نظردن کئچيريليردي. قيلمان موسايئوين «موعاصير تبريز ادبيياتيندا صابيرين تأثيري» آدلي مقاله‌سينده اوخويوروق: «ايندي جسارتله دئمک اولار کي، موعاصير تبريز ادبيياتيندا يالنيز بيرجه جريان وارسا، او دا صابير جرياني‌دير. بو اونونلا ايضاح ائديلير کي، صابيرله اينديکي موعاصير تبريز يازيچي‌لارينين آراسيندا موحيط ائعتيباري‌يلا بير سيرا... جهتلر و تاريخي اوخشاييشلار مووجوددور» (8، ن. 35، 1945). سونرا موألليف «ميرزه قميش»، «هوشسوز»، «قلندر» ايمضالاري ايله يازان گونئي آذربايجان شاعيرلرينين ياراديجيليغينا نظر سالير و صابيره مخصوص بديعي عومومي‌لشديرمه‌نين همين شاعيرلرده ضعيف اولدوغو قرارينا گلير. قيلمان موسايئوين فيکرينجه، «يالنيز بي‌رييا ياراديجيليغيندا صابير بديعي عومومي‌لشديرمه‌سينين بعضي جهت‌لريني تاپماق مومکوندور» (114).

«وطن يولوندا» قزئتينده سوويئت آذربايجاني شاعير و يازيچي‌لارينين ياراديجيليغي حاققيندا دا مقاله‌لر چاپ اولونوردو. صمد وورغون حاققيندا ايسرافيل نظرووون «موقددس شئعير» (8، ن. 16، 1941)، ميرزه ايبراهيمووون «خالقين سئويملي شاعيري» (8، ن. 7، 1942)، سولئيمان روستم حاققيندا ايسرافيل نظرووون «موباريز شاعير» (8، ن. 21، 1942)، جعفر خندانين مقاله‌سي (8، ن. 39، 1945)، مممد راحيم (8، ن. 63، 1945)، ر. رضا (8، ن. 116، 1945)، انور مممدخانلي (8، ن. 43، 1946، مئهدي حوسئين حاققيندا يئنه ده جعفر خندانين مقاله‌لري، عبدولحسن (8، ن. 18، 1944) حاققيندا مممد راحيمين مقاله‌سي «وطن يولوندا قزئتي‌نين اوخوجولاريني تانينميش يازيچي‌لارين حياتي و ياراديجيليغي ايله تانيش ائتمک مقصدي گودوردو. بونونلا بئله بعضي مقاله‌لرده شاعيرلرين سيياسي ليريکاسينا باخيش، خوصوصن لئنينه، استالينه، قيزيل اوردويا حصر ائتديکلري مدحييه کاراکتئرلي اثرلر اون پلانا چکيليردي.

ميللي حوکومت دوورونده آذربايجان دوولت فيلارمونيياسيندا آشيقلار دسته‌سي تشکيل اولونموشدو. گونئي آذربايجانين موختليف شهرلرينده آشيقلار فعالييت گوستريرديلر. «وطن يولوندا» قزئتي يئرلي آشيقلارين فعالييتيني و آيري-آيري بولگه‌لرده چيخيشلاري باره‌ده واخت‌آشيري مقاله‌لر درج ائديردي. عوض صاديق «آذربايجان آشيقلاري» مقاله‌سينده اونلاري خالق ادبيياتي‌نين ياراديجيسي و موحافيظه‌چيسي کيمي قييمت‌لنديره‌رک يازيردي: «جنوبي آذربايجان اوز تالانتلي آشيقلاري ايله فخر ائده بيلر. بو آشيقلار آذربايجان خالق ادبيياتي‌نين عنعنه‌لريني داوام ائتديره‌رک خالق ادبيياتي خزينه‌سيني قييمتلي  اثرلري ايله زنگين‌لشديرمکده‌ديرلر. اونلار قيشين سويوق گئجه‌لرينده چايخانالاردا، يايين ايستي گونلرينده سرين کولگه‌ليک‌لرده، تويلاردا، بايراملاردا اوز صدفلي سازلاريني چالاراق خالق دوهاسينين سئچيلميش اثرلريني يئني نسيللره چاتديرير و اوزلرينين ياراتديقلاري شئعير و داستانلاري گله‌جه‌يه ياديگار بوراخيرلار» (8، ن. 32، 1945).

گونئي آذربايجان ادبيياتيندا ادبي تنقيد پروسئس‌لري ده اينکيشاف ائديردي. مثلن، تبريزلي‌نين «سولئيمان روستمين «تبريزيم» قيطعه‌سي حاققيندا» (8، ن. 5، 1941)، تئيمور هاشيمي‌نين علي توده (8، ن. 95، 1945)، اي. ذاکير (8، ن. 117، 1945) حاققيندا يازيلاري بونا ميثال اولا بيلر.
«وطن يولوندا» قزئتي اوز اوخوجولاريني دونيا خالقلاري ادبيياتي ايله تانيش ائتمک مقصدي‌يله خاريجي يازيچي‌لارين اثرلريندن نومونه‌لر وئرير، حتتا اونلارين حياتي و ياراديجيليغي حاققيندا موفصصل معلوماتلار درج ائديردي. بو باخيمدان انور مممدخانلي‌نين «گورجوستان ادبيياتي موباريزه‌ده بوي آتميشدير» مقاله‌سي، (8، ن. 19، 1944)، قيلمان موسايئوين ماياکووسکي (8، ن. 46، 1945)، روس خالقي‌نين بويوک موتفککيري راديششئو، بئلينسکي، گئرتسئن (8، ن. 74، 1945)، فرانسيز موتفککيري آنري باربوٍس (8، ن. 101، 1945)، جفعر خندانين عليشير نوايي حاققيندا، ائله‌جه ده قازاق شاعيري آباي کونانبايئوين (8، ن. 93، 1945) و داغيستانين بويوک خالق آشيغي سولئيمان استالسکينين (8، ن. 20، 1944) حيات و ياراديجيليغي باره‌ده ماراقلي، ييغجام مقاله‌لر، اثرلريندن ترجومه‌لر ديققتي جلب ائدير.
«وطن يولوندا» قزئتي صحيفه‌لرينده آذربايجان ادبيياتي تاريخينه خوصوصي روبريکا آچيلماسي تقديره لاييق حاديثه ايدي. همين بولمه‌ده ادبيياتيميزين تاريخي باشليجا اولاراق آيري-آيري کلاسسيک‌لرين ياراديجيليغي اساسيندا تدقيق اولونوردو. سوويئت آذربايجاني ضييالي‌لاريندان قولام مممدلي («ميرزه محممدعلي صاييب تبريزي» (8، ن. 30، 1942)، «حاجي مئهدي شوکوهي حاققيندا» (8، ن. 38، 1942)، «ميرزه عليخان للي» (8، ن. 42، 1942)، «آذربايجان شاعيري حئيران خانيم» (8، ن. 37، 1945)، «بختييارنامه حاققيندا» (8، ن. 38، 1942)، انور مممدخانلي («آذربايجان ادبيياتي تاريخي» آدلي سيلسيله مقاله‌لر (8، ن. 1، 1944))، جعفر خندان («بويوک وطن‌پرور شاعيريميز صابير» (8، ن. 1، 1944)، جليل مممدقولوزاده حاققيندا «اوز دوورونون آيناسي»، «ايران آذربايجانيندا موللا نصرالدين» (8، ن. 8، 1946) «موللا محممد فوضولي» (8، ن. 26، 1945)، «عبدالرحيم‌بي حاقوئردييئو حاققيندا» (8، ن. 27، 1945)، «م.پ. واقيف» (8، ن. 31، 1945)، «سئييد عيمادالدين نسيمي» (8، ن. 56، 1945)، «ختايي حاققيندا» (8، ن. 103، 1945))، مممد راحيم («خورشيدبانو ناتوان» (8، ن. 3، 1944)، قيلمان موسايئو («نيظامي گنجوي حاققيندا» (8، ن. 6، 1944)، «م.ف. آخوندوو حاققيندا» (8، ن. 37، 1942)، مممد عاريف («سولئيمان ثاني آخوندوو حاققيندا» (8، ن. 126، 1945)، عوض صاديق («لئنينين حيات و فعالييتي» (8، ن. 22، 1944))، حبيب‌الله صمدزاده («خالق شاعيري ميرزه علي‌اکبر صابير حاققيندا» (8، ن. 16، 1941)،  گونئي موألليف‌لريندن تبريزلي («رازي حاققيندا» (8، ن. 8، 1941)، مممدلويي عابباسي («عيجزي سرابي حاققيندا» (8، ن. 118، 1945)، «شئيخ ماحمود شبيستري» (8، ن. 44، 1945)، م. قووسي («فوضولي‌نين ليريک شئعيرلرينه بير نظر»)، مممدعلي صفوت («ميرزه علي موعجوز شبيستري حاققيندا» (8، ن. 101، 1945) کيمي يازيچي و تدقيقاتچي‌لارين عئلمي مقاله‌لري آذربايجان ادبيياتي تاريخي‌نين اويره‌نيلمه‌سي، تدقيقي و تبليغي باخيميندان قييمتلي ماتئريياللاردير. بئله اثرلر عئيني زاماندا آذربايجان خالقي‌نين مدنييتيني، تاريخيني «بويوک فارس» مدنييتي ايچه‌ريسينده اريتمه‌يه چاليشانلارا قارشي هم ده عئلمي جاواب ايدي.
«وطن يولوندا» قزئتينده آذربايجان تاريخينه خوصوصي يئر آيريلميشدي. اگر بديعي اثرلرده، خوصوصن، پوئزييادا خالقين يادائللي ايشغالچي‌لارا قارشي موباريزه تاريخينه عوضسيز رول اويناميش قهرمانلارين آدي چکيليرديسه، مقاله‌لرده بو حاديثه‌لر سندلر اساسيندا تاريخي باخيمدان آراشديريلير و قييمت‌لنديريليردي. سئييد جعفر پيشه‌وري اثرلريندن بيرينده يازميشدير: «گونده‌ليک آغير موباريزه واختيندا تاريخ يازماق و يا ادبي مووضولار ايله مشغول اولماق موشکول بير ايشدير. تاريخي حاديثه‌لر باره‌سينده آچيق و آيدين نظرييه وئريب، قاباغا سورولن فيکيرلري دليل و ثوبوت ايله اساس‌لانديرماق ايش و واخت ايسته‌يير» (127، ص. 349). مممدلويي عابباسي بئله بير چتين ايشين عوهده‌سيندن گله‌رک آذربايجان تاريخينه عاييد سيلسيله مقاله‌لر يازيب چاپ ائتديرميشدير.

«وطن يولوندا» قزئتينده مشروطه دوورونون شاعيرلري حاققيندا دا ماراقلي يازيلار درج اولونوردو. محممد آرياني‌نين مير عبدولحوسئين خازين حاققيندا، قولام مممدلي‌نين محممد هيدجي حاققيندا يازديغي مقاله‌لر آيريجا روبريکا آلتيندا وئريلميشدير.

«وطن يولوندا» قزئتينده ميللي ادبيياتين نظري مسله‌لريندن بحث ائدن ماراقلي مقاله‌لر ده درج اولونوردو. جعفر خندانين «تبريزلي شاعير شوکوهي‌نين هئجا وزنينده شئعيرلري» (8، ن. 59، 1945)، «بديعي‌ليک حاققيندا» (8، ن. 73، 1945)، «ادبي ايرثه موناسيبت حاققيندا» (8، ن. 104، 1945)، «شيفاهي خالق ادبيياتيندان ايستيفاده حاققيندا» (8، ن. 120، 1945)، «بديعي تصوير واسيطه‌لري» (8، ن. 128، 129، 134، 1945) «هئجا وزني حاققيندا» (8، ن. 5، 1946) و ساييره بونا ميثال گوستره بيله‌ريک. «بديعي‌ليک حاققيندا» مقاله‌ده جعفر خندان قزئت رئاکسيياسينا شئعير گونده‌رن شاعيرلره موراجيعت‌له يازيردي: «ايداره‌ميزه يوزلرجه گلن شئعيرلرده نظره چارپان نوقصان بو شئعيرلرين اکثرييتي‌نين بديعي جهتدن ضعيف‌لييي‌دير... جاوان شاعيرلريميزه مصلحتيميز بودور کي، اونلار اوز اثرلري اوزه‌رينده چوخ ايشله‌سينلر. بير شئعير يازماق اوچون اونلارجا شئعيرلري اوخوسونلار، ازبرله‌سينلر. زنگين آذربايجان ادبيياتي تاريخي ايله ياخيندان تانيش اولسونلار و دوغما خالق ادبيياتي‌نين قييمتلي خزينه‌سيندن مومکون قدر چوخ ايستيفاده ائتسينلر» (8، ن. 74، 1945). جعفر خندان گنج شاعيرلري کلاسسيک‌لردن بهره‌لنمه‌يه، لاکين تقليدچي‌ليکدن قاچماغا چاغيريردي. «ادبي ايرثه موناسيبت حاققيندا» مقاله‌ده اوخويوروق: «تازه ادبييات ياراتماق اوچون کوهنه ادبيياتدان ايستيفاده‌ده بير جهتي ياددان چيخارماق اولماز. او دا کوهنه ادبيياتا تنقيدي ياناشماق مسله‌سيدير» (8، ن. 104، 1945).
«وطن يولوندا» قزئتينده يارانميش ادبييات هم پوئزييا، هم ده نثر باخيمدان يئني ايدي. بو يئني‌لييين باشليجا سببي گونئي آذربايجاندا يئني ايجتيماعي-سيياسي موحيط‌له و تاريخي حاديثه‌لرله علاقه‌دار ايدي. آدي چکيلن قزئت ايسه طبيعي کي، ايجتيماعي، ادبي-مدني عالمده باش وئرن حاديثه‌لري اوزونده گوزگو کيمي عکس ائتديرمه‌لي ايدي. پوئزييا ساحه‌سينده يئني‌ليکدن دانيشارکن بيرينجي نووبه‌ده مضمون يئني‌ليييني نظره آلماق لازيمدير. ادبييات‌شوناس عاليم آلماز علي‌قيزي بو باره‌ده يازير: «ميرزه ايبراهيمووون، جعفر خندانين، انور مممدخانلي‌نين، سولئيمان روستمين، عوض صاديقين، قولام مممدلي‌نين، سئيف‌الدين داغلي‌نين گرگين چاليشماسي سايه‌سينده پوئزييا اوولکي داغينيليقدان، بدبينليکدن، پاسسيو موباريزه‌دن، قصيده‌چيليکدن تدريجن فورما مضمون دييشيک‌لييينه، آچيق موباريزه، ميللي-آزادليق و ايستيقلال خططينه کئچيردي» (112، ص. 202). وطن‌پرورليک، خلقي‌ليک، هومانيزم، ميللي قورور روحو قزئتده يارانميش اثرلرين باشليجا خوصوصييت‌لري ايدي. فصلين اوولينده وئرديييميز شئعير نومونه‌لرينده بيز پوئزييانين بهره‌لندييي يئني مووضولار و اوندان ايره‌لي گلن يئني مضمونلو اثرلرله تانيش اولا بيلديک. «وطن يولوندا» قزئتينده يارانميش ادبييات رئاليست و خالقا ياخين اولماسي ايله ديققتي جلب ائدير. قئيد ائتمک لازيمدير کي، «وطن يولوندا» قزئتينده چاپ اولونموش شئعيرلر فورما باخيمدان دا يئني ايدي. پوئزييادا عروض وزني‌نين يئريني آذربايجان شئعرينين قديم و دوغما هئجا وزني توتور، قزل و قصيده‌لرين يئرينه قوشمالار، پوئمالار يارانيردي. محممد بي‌رييانين «آذربايجان قهرماني»، هيلال ناصيري‌نين «قهرمانلار»، مير مئهدي ائعتيمادين «آنالار حياتي»، علي فيطرتين «ستتارخان»، بالاش آذراوغلونون «باکي سفري» اثرلري گونئي آذربايجان پوئماسينين ماراقلي نومونه‌لريدير. جعفر خندان بو باره‌ده يازير: «شئعيرده هئجا وزني‌نين اينکيشافيني بويوک بير يئني‌ليک کيمي قئيد ائتمه‌ليييک. هئجا وزني فورمال بير حاديثه دئييلدير. بو ميللي شوعورون، يئني ايدئيانين دوغوردوغو ميللي ايدئيا کيمي اوزونو گوسترير. بو، شاعيرلري فارس تأثيريندن تامامي‌يلا اوزاقلاشديرميش، ميللي ادبيياتا، فولکلورا باغلاميشدير» (82، ص. 159). مووضو الوانليغي، مضمون يئني‌لييي و موألليف‌لرين رئاليست ياراديجيليق اوسلوبو، سوزسوز کي، بديعي ادبيياتدا نثر اثرلرينين يارانماسينا سبب اولموشدو. جعفر خندانين «اوغور يولو» کيتابيندا اوخويوروق: «رئاليزمين اينکيشافي ادبيياتدا نثر ژانري‌نين يارانماسينا سبب اولور کي، بو دا موعاصير ادبيياتدا يئني بير حاديثه کيمي قييمت‌لنديريله بيلر» (82، ص. 157).
«وطن يولوندا» قزئتينده يارانميش يئني گونئي ادبيياتي‌نين بهرله‌لندييي اساس منبع‌لر آذربايجان شيفاهي خالق ادبيياتي، کلاسسيک آذربايجان ادبيياتي و قوزئي آذربايجان يازيچي‌لارينين بديعي ياراديجيليغي اولموشدور.
بوتون بونلاردان سونرا قطعي اولاراق دئيه بيله‌ريک کي، 1828-جي ايل تورکمنچاي موقاويله‌سي نتيجه‌سينده آذربايجانين روسيا و ايران کيمي موختليف ايجتيماعي-سيياسي مووقئعه ماليک دوولت‌لر آراسيندا بولوشدورولمه‌سي و سونراکي تاريخي پروسئس‌لر بو و يا ديگر درجه‌ده خالقين سيياسي-مدني حياتيندا فرقلي جهتلر ياراتسا دا، اونون ادبي-بديعي تفککورونو کسکين حدلرله پارچالايا بيلمه‌ميشدير. عکسينه، بو ادبي تفککور نه‌اينکي اوز بوتوولويونو ساخلاميش، حتتا بير-بيرينه قوووشاراق داها زنگين، داها قودرتلي اولموش، بوتوو آذربايجان ثروتينه چئوريلميشدير. «وطن يولوندا» قزئتي اوز اطرافينا توپلاديغي ادبي قووه‌لرين، قلم صاحيب‌لرينين بديعي ياراديجيليغي‌نين يئني ايستيقامتده اينکيشافيندا حلل‌ائديجي تأثير گوسترميشدير کي، بو سون درجه علامتدار تاريخي حاديثه ايدي. چونکو گونئي آذربايجاندا دئموکراتيک ادبييات بو دوورده يارانميش و يئني اينکيشاف مرحله‌سينه داخيل اولموشدور.

نتيجه

1941-1945-جي ايللرده گونئي آذربايجان خالقي‌نين ايران ايرتيجاسينا قارشي آپارديغي ميللي-موختارييت موباريزه‌سي و ميللي حوکومتين قورولماسي 20-جي عصرين اووللرينده باش وئرميش ستتارخان، شئيخ محممد خيياباني حرکات‌لارينين تاريخي و منطيقي داوامي، دئمه‌لي، تورکمنچاي (1828) موقاويله‌سيندن سونرا ايکي‌يه بولونموش خالقين ميللي-آزادليق موباريزه‌سينين نووبتي مرحله‌سي کيمي تاريخين يادداشينا حک اولونموشدور. دوغرودور، رضا شاهين حاکيمييتي ايللرينده گونئي آذربايجانين سيياسي وضعييتي آغير اولموش؛ يعني، خالقا اوز ديلينده دانيشماغين، کيتاب نشري‌نين قاداغان ائديلمه‌سي، دئموکراتيک ضييالي‌لارين تعقيب‌لره معروض قالمالاري، سيياسي سورگون‌لره و ساييره حاديثه‌لر ظاهيرن گونئي آذربايجانين ايجتيماعي-سيياسي حياتيندا بير دورغونلوق ياراتميشدي. لاکين اصلينده بو دورغونلوغون آرخاسيندا خالقين قضبي و آزادليغا اولان طبيعي ائحتيراصي دوروردو. 1941-جي ايلده موتتفيق قوشونلارينين ايرانا داخيل اولماسي، سوويئت قوشونلاري سيرالاريندا تبريزه گلميش قوزئي آذربايجان ضييالي‌لارينين فعالييتي نتيجه‌سينده گونئي آذربايجاندا آزادليق حرکاتي يئني‌دن گئنيش‌لنمه‌يه باشلادي. بورادا ايلک گوندن ايرانين حاکيم داييره‌لري طرفيندن رسمن حياتا کئچيريلن، آذربايجانلي‌لارين ديل، مدنييت و ميللي خوصوصييت‌لريني تامامي‌يلا اينکار ائدن ميللي ظولم سيياستي علئيهينه آپاريلان موباريزه ديققتي جلب ائدير. آنا ديلينده دانيشماق و تحصيل آلماق، قزئت و کيتابلار نشر ائتديرمک اوغروندا موباريزه دئموکراتيک حرکاتين ان موهوم عاميللري اولموشدور.
1941-1946-جي ايللر گونئي آذربايجانين ايجتيماعي-سيياسي موحيطينده دئموکراتيک و ايرتيجا قووه‌لرينين قارشي-قارشييا دورماسي ديققتي جلب ائدير. اگر بير طرفده «دئموکراسي اوجاغي»، «همکارلار ايتتيفاقي»، «آذربايجان زحمتکئش‌لري» و ساييره تشکيلاتلار ايرتيجايا قارشي موباريزه آپاريرديلارسا، ديگر طرفدن «وطن»، «خئيرييه»، «خورشيد» کيمي مورتجئع تشکيلاتلار اولکه‌ده قاريشيقليق ياراتماغا و عئيني زاماندا دئموکراتيک تشکيلات‌لارا ديوان توتماغا جهد گوستريرديلر. بئله بير شراييطده خالقين ميللي-آزادليق موباريزه‌سينه دوزگون ايستيقامت وئرمک اوچون يئني بير سيياسي پارتييايا ائحتيياج دويولوردو. سئييد جعفر پيشه‌وري‌نين باشچيليق ائتدييي آذربايجان دئموکرات فيرقه‌سي محض بئله بير سيياسي پارتييا کيمي مئيدانا چيخدي. نهايت، گونئي آذربايجاندا ميللي-آزادليق حرکاتي 1945-جي ايلين 12 دئکابريندا ميللي حوکومتين تشکيلي ايله نتيجه‌لندي. اونون آذربايجان ديلي ايله علاقه‌دار وئردييي قرار خالقين فارس شووينيست‌لرينه قارشي آپارديغي موباريزه‌نين ان گوزل بهره‌سي ايدي. ميللي حوکومتين آذربايجان دوولت تئاتري‌نين، تبريز فيلارمونيياسي‌نين تشکيلي ايله علاقه‌دار گوردويو تدبيرلري نظردن کئچيررکن گوردوک کي، هئچ ايرانين اوزونده بئله مدنييته بو جور دوولت قايغيسي اولماميشدير.
1941-جي ايلدن «وطن يولوندا» قزئتي‌نين نشري ايله گونئي آذربايجاندا برپا اولونان ميللي مطبوعات ميللي حوکومت دوورنده داها دا گئنيش‌لنير. بو دوورده تبريزده آنا ديلينده «آذربايجان»، «آزاد ميللت»، «يئني شرق»، «قلبه»، «جوودت»، «اورمييه»، «جاوانلار»، «آذر» و ساييره قزئت‌لر، «آذربايجان اولدوزو»، «شاعيرلر مجليسي»، «شفق»، «معاريف»، «وطن»، «دئموکرات»، «جاوانلار»، «گونش» آدلي مجموعه‌لر چيخميشدير.

ميللي حوکومتين باشدا سئييد جعفر پيشه‌وري اولماقلا اوز وارليغيني قورويوب ساخلاماق نامينا آتديغي ديپلوماتيک آدديملاريني نظردن کئچيرديکده گوروروک کي، بو ايللرده گونئي آذربايجانداکي پروسئس‌لر خالقين اوز ايستيقلالييتي اوغروندا آپارديغي موباريزه‌نين طبيعي و تاريخي اينکيشافي‌نين نتيجه‌سيدير.

1941-1946-جي ايللر گونئي آذربايجانين ايجتيماعي-سيياسي و ادبي موحيطي بير-بيري ايله قارشيليقلي علاقه‌ده ايدي. 1941-جي ايلده «وطن يولوندا» قزئتي‌نين نشري و اولکه‌ده‌کي دئموکراتيک احوال-روحييه گونئي آذربايجاندا ادبي عالمين يئني‌دن جانلانماسينا سبب اولموشدو. قئزت‌ده سوويئت اوردوسو حيصصه‌لري ايله بيرليکده تبريزه گلميش جعفر خندان، سولئيمان روستم، انور مممدخانلي، ميرزه ايبراهيموو، عوثمان ساري‌وللي، قيلمان ايلکين، رسول رضا، مممد راحيم، قولام ممدلي ايله ياناشي علي فيطرت، مير مئهدي ائعتيماد، هيلال ناصيري، بالاش آذراوغلو، محممد بي‌رييا، آشيق حوسئين جاوان دا اثرلريني چاپ ائتديرمه‌يه باشلاديلار. گونئي‌لي ضييالي‌لارين سوويئت آذربايجانينا سفري اونلارين بديعي ياراديجيليق‌لاريندا اوز عکسيني تاپدي. م. بي‌رييانين «گلديم»، «خزر»، م.آ. تبريزي‌نين «گوزل بير موسافيرت اثري»، ق. بورچالي‌نين «باکي»، م. صفوتين «باکي‌دان آيريلارکن»، ع. فيطرتين «باکي موسافيرتي»، «باکي تأثثوراتي»، اي. ذاکيرين «باکي» شئعيرلري و ساييره اثرلر بئله بير سفرين ادبي محصوللاريدير. 1941-1946-جي ايللرده گونئي آذربايجان ادبيياتيندا ميللي روحون اويانماسي، ميللي اوزونودرکين بديعي عکس-صداسي، بير سوزله، يئني ادبيياتين يارانماسي بيلاواسيطه «وطن يولوندا» قزئتي ايله باغلي اولموشدور.
آذربايجان ادبيياتي تاريخي‌نين، دونيا ادبيياتي‌نين اويره‌نيلمه‌سينده، شاعيرلرين بديعي ياراديجيليغي‌نين اينکيشافيندا «شاعيرلر مجليسي»نين رولو تقديره‌لاييقدير.

ياشلي و گنج نسلين بديعي ياراديجيليغي اساسيندا فورمالاشميش 1941-1946-جي ايللرين پوئزيياسي هم اورتا عصرلر کلاسسيک آذربايجان شئعريندن و 20-جي عصر ساتيرا ادبيياتي‌نين گورکملي نوماينده‌لري صابير و موعجوز ياراديجيليغيندان، هم ده سوويئت آذربايجاني پوئزيياسيندان و آذربايجان شيفاهي خالق ادبيياتيندان بهره‌لنميشدير.

گونئي آذربايجان شاعيرلرينين اکثرييتي، خوصوصن ياشلي نسلين نوماينده‌لري کلاسسيک شرق پوئزيياسي مکتبيني کئچديکلري اوچون اونلارين ياراديجيليغيندا مضمون و فورما باخيمدان کلاسسيک آذربايجان و فارس پوئزييانين تأثيري اوزونو گوستريردي. حتتا اونلارين اکثرييتي بديعي ياراديجيليغيندا عروض وزنينه اوستونلوک وئريردي.

مضمون باخيميندان ايستر ياشلي، ايسترسه ده گنج نسلين شاعيرلرينين ياراديجيليغي آراسيندا اوخشا جهتلر چوخدور. بئله کي، هر ايکي نسلين قلم صاحيب‌لري گونئي آذربايجانداکي ايجتيماعي-سيياسي پروسئس‌لردن، اولکه‌ده يارانان دئموکراتيک احوال-روحييه‌دن، خالقين ميللي آزادليق حرکاتيندان، ميللي حوکومتين قورولماسيندان ايلهام‌لاناراق بير-بيريندن ماراقلي اثرلر يازميشديلار. شاعيرلرين اکثرييتي‌نين فدايي اولماسي پوئزييا ايله ايجتيماعي-سيياسي حياتي بير-بيرينه داها دا ياخينلاشديريردي. بو ايللرين پوئزيياسي اوولکي دوورلردن فرق‌لنمک‌له ياناشي، فارس شووينيست‌لرينه قارشي خالقين اوزون ايللر بويو آپارديغي ايجتيماعي-سيياسي موباريزه‌نين ادبي-بديعي عکس-صداسي ايدي.

1941-1946-جي ايللرده گونئي آذربايجاندا يارانميش ادبييات دوغما آنا ديلينده يازيلميشدي. دئمک اولار کي، اکثر گونئي آذربايجان شاعيرلرينين ياراديجيليغيندا آنا ديلي‌نين ترننومو، قديم‌لييي، موقددس‌لييي اوز بديعي عکسيني تاپميشدير.
گونئي آذربايجان بديعي نثري‌نين نوماينده‌لريندن ب. حاييلي، م. هيلالي، ح.ف. خوشگينابي، ق. قهرمان‌زاده، م. طاهير، آيدين و باشقالارينين آدلاريني چکمک اولار. اونلارين ياراديجيليغيندا حئکايه ژانري اوستونلوک تشکيل ائديردي. گونئي آذربايجان حياتيني تصوير ائدن حئکايه‌لرده اينجه بير ليريزم، رئال حياتدا اينسانلارين آجي طالئعينه اورک يانغيسي موناسيبتي واردير. زامان کئچديکجه گنج ناثيرلر اوز اثرلريني آذربايجان خالقي‌نين ميللي آزادليق موباريزه‌سينه حصر ائتمه‌يه چاليشيرديلار. بئله‌ليکله ده، حجم‌جه کيچيک اولان بو ائپيک اثرلرده خالق، تورپاق، ديل اوغروندا ايرتيجا ايله موباريزه باشليجا يئر توتوردو.
گونئي آذربايجاندا ميللي مطبوعاتين برپاسي پوبليسيستيکانين اينکيشافينا اهمييتلي درجه‌ده تأثير گوسترميشدير. بو ساحه‌نين بهره‌لندييي اساس منبع م.ف. آخوندوو، ج. مممدقولوزاده، ع. حاجي‌بييو، ش.م. خيياباني، م.ت. رأفتي، دوکتور ت. اراني‌نين پوبليسيست ياراديجيليقلاري اولموشدور. بوندان باشقا، سوويئت آذربايجانيندان گئتميش ناثيرلرين، خوصوصي‌يله، ع. صاديقين قلم محصوللاري گونئي آذربايجان پوبليسيست‌لرينين ياراديجيليغينا اهمييتلي درجه‌ده تأثير گوسترميشدير. گونئي آذربايجان پوبليسيستيکاسيندا س.ج. پيشه‌وري ايله ياناشي م. طاهير، ح.ف. خوشگينابي، حوسئين دادپرور، قهرمان قهرمان‌زاده و باشقالارينين آديني چکمک اولار. پوئزييا و نثرده اولدوغو کيمي پوبليسيستيک اثرلرده ده آذربايجان خالقي‌نين تاريخي کئچميشينه، قديم مدنييتينه، وطنه اولان محببت اوزونو آچيق شکيلده گوستريردي. اگر مقاله‌لرده اولکه‌ده‌کي وضعييت، خالقين آجيناجاقلي حالي و بوندان قورتولوش يوللاري اوز عکسيني تاپيرديسا، فئليئتونلاردا بو وضعييتي يارادان داخيلي و خاريجي دوشمنلر ايفشا ائديليردي.

1941-1946-جي ايللرين ادبيياتي هم پوئزييا، هم ده نثر باخيمدان يئني ايدي. اونون باشليجا سببي گونئي آذربايجاندا يئني ايجتيماعي-سيياسي موحيط‌له و تاريخي حاديثه‌لرله علاقه‌دار ايدي. بو ايللرين ادبيياتي رئاليست و خالقا ياخين اولماسي ايله ديققتي جلب ائدير. پوئزييادا عروض وزني‌نين يئريني آذربايجان شئعرينين قديم و دوغما هئجا وزني توتور، قزل و قصيده‌لرين عوضينه قوشمالار، پوئمالار يارانيردي.
1941-1946-جي ايللر گونئي آذربايجانين ادبي محيطيني آراشديرارکن بئله نتيجه‌يه گلمک اولار کي، بو دوور حقيقتن ده قلم صاحيب‌لرينين ياراديجيليغيندا يئني و چيچک‌لنن بير مرحله‌دير. بديعي اثرلرده وطن‌پرورليک، خلقي‌ليک، ميللي‌ليک کيمي يئني مووضولار ديققتي جلب ائدير. ادبيياتدا اولان بوشلوغون يئريني توتان موباريز و نيکبين روحلو يئني-يئني اثرلر گونده‌ليک حياتلا سسله‌شيردي. هر بير قلم صاحيبي وطني، خالقي، آزادليغي ترننوم ائدن اثرلري ايله خالقين شوعوروندا گله‌جک خوشبخت گونلره اينام اوياديردي.

